
شەوەخوێناویەکەى ژوور سەرى دایکم 

یادگاریە هەڵپڕوسکاوەکانی من و تۆ 

پاکنامەى پیاوێکی شەرەف خاوێن 

دواى ڕۆیشتنم 

کۆمپیوتەرەکەى خاوەنشکۆ 

لەپەناى گابەردەکەدا 

لەچایخانەکەدا
حکایەتی ڕێکەوتننامەهەستیەکە 

چیرۆکەکانی بازاڕ
 هەى ئەوانەى  کە لە هەموو جیهاندا بڕواناکەن ، ئەمە چیرۆکە 
ڕاستە قینەکەى دایکە گەورەیە ، دەسڵاتدارى ڕەهاى  میرنیشینى 
ماکۆندۆ، کەبەدرێژایى 92 ساڵ لەپێناوى دەسڵاتەکەیدا ژیاوەو 
لە یەکێک لەسێ شەمەکانی مانگی ئەیلولى ڕابردویشدا  لە بۆنی 
پاکێتی خۆیدا مرد ."

        لەچیرۆکی ( بەخاکسپاردنی دایکە گەورە ) ى مارکیزەوە 

پێشکەشە بەدایکم
تەمەنێکى تۆزلێ نیشتوو
هەموو جارێک کەباسی خۆى ئەکات بەوە دەست پێئەکات کە ئەو دەورانى جیاجیاو بەزمی  جیاجیای بینیوە .  شاڵاوی تۆفانەکان هات وئەو توانى خۆى لێدەربازکات .. ساڵەکانى تەمەنى وەک دەنکى تەزبێحە قەزوانەکەى ژماردوو بەردەوام هەرئەیەوێت خۆى وانیشان بدات کەپیری ناتوانێـت بیبەزێنێـت . ئەیوت 

-- " من فیربووم چۆن تەماشابکەم و شتەکان بەبەرچاوما تێپەڕن ، ئەزانم چۆن چاوەڕوانى کاڵبونەوەى ڕەنگى شتەکان ئەکەم ، هەرشتێک و سروتێکى تایبەتى خۆى هەیە بۆکاڵبونەوە ، هەرشتەو پایزێکی هەیە جیاواز لەپایزی شتەکانى تر   " . ئەیزانى چۆن چێژ لەگێڕانەوەى یادەورەیەکانى خۆی ببینێت ، یادەوەری ئەو ڕوداوانەى تائەو نەیگێڕایەتەوە هیچ بایەخێکیان نەبوو بەلاى خەڵکیەوە . یەکێک لە هاو دوکانەکانى بەحەسرەتەوە ئەیوت 

-- " ئەترسم نەمرێت و کلیلی دوکانەکە جێنەهێڵێت بۆئەو کوڕە سەرگەردانانەى  کەهەر یەکەیان لەکۆڵانێکدا بەبەقاڵى وحەماڵیەوە خەریکن " . 

ئەمان لەبەر خۆیانەوە لەو جۆرە قسانەیان ئەکرد ، بەڵام ئەو چاوە پڕلەئێرەییەکانیانى ئەبینى ، هەمووئەو خەیاڵانەى تیا ئەخوێندەوە کەدەشێت ئەوان بیانکردایەو .. نەیشیان کردایە ،خەیاڵاتێکى وەها کەزیاترشێلگیری بکات لەکۆڵنەدانى لەدوکانەکە ،چەند ئەوان تەماشاى چالاکی وبزوتنى جەستەیان ئەکرد ئەم زیاتر پێداگیرى ئەکرد لەسەر مانەوەى لەدوکانەکەدا  . هەربەیانیانێک دەڕابەکەى هەڵدایەتەوە لەبەر خۆیەوە بەدەنگێکى نەزۆربەرز و نەزۆرنزم ئەیوت " بۆمن ئەم دوکانە دواسەنگەرەو مەگەر مەرگ پێم چۆڵ کات ئەگینا ..."

کەپێیان ئەوت چویتەتە ساڵەوەو کاتى ئەوەت هاتووە ئیتر کوڕەکان دوکانەکە بگێڕن بەبزەیەکەوە سەرى بائەداو ئەیوت " گورگ پیربێت ئەبێتە گاڵتە جاڕی سەگ وچەقەڵ ، حەیفە ئەمانە جێگەکەم بگرن ، گەردڵنیابوایەم وجاخم ڕۆشن ئەکەنەوە خۆم ...".

ئەوانەى وابەهۆى پیریەکەیەوە بەپێویستیان ئەزانى لەماڵەوەدا بۆخۆى دانیشێت ونەچێتە دوکان ئەترسان لەوەى ڕۆژێک دوکانەکە جێبهێڵێت کەگەرمى بازاڕ لەو قەیسەریانەدا نەمینێت .

کوڕەکانیشی ترسی خۆیان نەئەشاردەوە لەدرێژبونەوەى تەمەنى تائەگاتە دراوسێتى تەمەنى نوح .

بەم دواییانە پیری بەدەریایەک ئازارو میحنەتەوە سوارکۆڵی بوو ، تەپوتۆزى تەمەنێکى ماندوى پڕلەدەردیسەرى لەسەر ڕوخسارى نیشتبو  ، هەمو کچ وکوڕەکانى چوبونە ماڵى هاوسەرێتى خۆیان و شەوگارانیان بەدەست لەملانێو .. ڕۆژەکانیشیان وەک مێرویەک وردە وردە بەشێک لەجوڵەى بێ کۆتایى بازاڕیان پێک ئەهێنا ، بەم پایزەوە چوارپایزە خانمەکەیشى مردووە  ، بەڵام مەرگى چاوەڕوانکراوى خانمەکەی نەبوە هۆى ترساندنى لەمردنێکى لەناکات ... لەماڵێکى چۆڵى ساردو سڕدا  ، لەژیانێکى کپى خامۆشدا ئەیەوێت  هەر ڕۆژەکانى درێژکاتەوە ، تەنیاییەکەى بباتە ناوبازاڕو تێکەڵ بەژاوەژاو و قەرەباڵخیەکى  بکات لە سەروى تواناى هەڵکردنى خۆیەوە .

ئەو لەهەمو کاتێک ولەهەمو شوێنێکدا هەرتەنهایە ، لەنێوبازاڕدا ، لەشەقامە قەرەباڵخەکاندا ،لەپاسە پڕسەرنیشینەکاندا ،لەنوێژى هەینى وپرسەى دۆست ویارانیشدا هەر تەنهایە ، تەناهییەک وەک بای پایز کەبیەوێـت هەڕەشەى هەڵوەرینى بکات .                                                        .                              

-- هەست کردن بەتەنیایى بۆچرکەیەکیش وازى لێناهێنێـت ..

-- کەلەڕەقیشى لەکۆڵنەدان لەبەڕێوەبردنى دوکانەکە بۆچرکەیەکیش سارد نابێـتەوە ..

ئەوان ئەلێن " تۆکەڵکى دوکانداریت نەماوە و... "

ئەمیش ئەلێت " ئێستایش لەهەموتان بەهێزترو بەکارترم ... تامن بوم ئێوە ... کوێ بون . "

یادەوریەکانى خۆى لەهەمو شتێک زیاتر ئەیترساند ، بیرکردنەوە لەوهاوڕێیانەى لەژێرخاکدا نوستبون ، لەو یادگاریە خۆش وناخۆشانەى ڕۆژانە بەبۆنەى جیاجیاوە ئەکەوتنەوە یادى ببوە مۆتەکەیەکى تاڵى هەمووکاتى   ، بڕواى وابو ئەگەر ئەو خۆى بیری لێ نەکاتەوە هیچ هۆکارێک نیە بۆئەوەى وابزانیت چەندە  لەمردنەوە نزیکە ، بەڵام ئەو کاتانەیش مردنى ئەکەوتەوە یاد تەواو لەتەنیاییەکەى خۆى ئەترسا ...

بەلەرزە لەرزى دەستیەوە کلیلى قاپى دوکانەکەى کردەوە ،ئاگاى لەڕوانینى هاودوکانەکانى بوو ،بەتیلەی چاوەوە لێیان ئەڕوانى وسەیریان بەتواناو وزەى کارکردنى ئەهات ، لەبەر خۆیانەوە ئەیان وت " بەو پیریە چۆن واز لەم دوکانە ناهێنیـَت ، چۆن ئەو جێگە باشەى زەوت کردووەو ڕێگە نادات کەسێکى تر کەڵکى لێوەربگریـَت " . ئەو ئەیزانى ڕوانینى هاوسێکانى بەچ ئێرەیى و نیازخراپیەک بارگاویە  ، بۆیە تادەهات زیاتر پێداگری ئەکرد لەکۆڵنەدانى لەبەڕێوەبردنى دوکانەکە.

 بازاڕ قەرەباڵخ تر بوو ، وردە وردە کڕیارەکان دەستیان کردە پرسینى نرخى کاڵاکانى سەر مێزەکەى بەردەمی، ئەوان دەیان پرسی و ئەمیش لەبەر لاوازى تواناى بیستنى هەر ئەیوت .. ها ... بەڵێێێێ... کڕیارەکان دەیانپرسی ودەڕۆیشتن بێئەوەى لەگەڵ حاجیدا لێکتر تێبگەن ، هەمو کاڵاکان تۆزى مانەوە و کۆنبونیان لەسەر نیشت ، ژیانى ئەویش بەهەمان تۆز کاڵبوەوە  ، حاجیش دواجار ماڵى هەتاهەتایى خۆی هەڵبژاردوو دواى بەرگریەکى کەم وێنە لەبەرامبەر مردندا دوکانەکەى جێهێشت . بەڵام ئەوەى چاوەڕوان نەکراو بوو دواى ڕۆیشتنى حاجى کەسێک نەیتوانى بێـت تۆزى سەرشتەکانى دوکانەکەى بتەکێنیـَت وژیانێکى تر بکاتەوە بەربازاڕەگەرمو گوڕەکەیدا کەڕۆژێک لەڕۆژان حاجى کردبوە خاوەن سامانێکى زۆر .

دواى ئەوەى لەیەکێک لەباخەڵەکانیدا کلیلەکە ی دۆزرایەوەو دەست کوڕەگەورەکەى کەوت ، دوکانەکەى پێکردەوە  ...بەڵام تازە دواى چى ..؟؟ هەمو شتێک لەدەست دەرچووبو ، ئەو خاولی و خام وکراسە سوفانەى کەپێشتر بەشێک لەکاڵابەنرخەکانى حاجی پێک ئەهێنا هەموی مشکەکان شیان کردبوەوە .  زەوى دوکانەکە وەک  بێژنگی لێهاتبوو ئەوەندە  کونەمشکى تیاکرابو ، بەڵکو هەرئەو مشکە زۆرانەی دوکانەکەى حاجى کەوتبونە شاڵاو بردن بۆکۆڵان وقەیسەریەکانى دەورو بەریش ، هەربستە زەویەکى دوکانەکە چوارکونی تیا کرابوو ، هەریەک لەو کونانەیش دەیان کونى تری لێ جیائەبوەوە  ، کونەکانى ناوەوەیش دەیان کونى ترى تیاکرابوو  بەرەو ناخى زەویەکە  ، ئەمەش سوپایەکى مشکەکوێرەى دروست کردبوو کەبوبونە مەترسی لەسەر تەواوى بازاڕەکە .

 دەوڵەت و دەزگاکانى تایبەت بەبوارى ئاسایشى ئابورى هاوڵاتیان  مادەیەکى کیمیائی کوشندەیان داهێنا بۆقەڵاچۆکردنی ئەو هەزاران مشکەى لەو دوکانەدا کونى تایبەتى خۆیان هەڵکەندبوو ، هەر دواى پرۆسەى قەڵاچۆکردنەکە پسپۆرە زەوی ناسەکانى وڵات دەستیان کرد بەپشکنینى جێ دوکانەکەو ڕایان گەیاند کەتاسەد ساڵى تر هیچ دیوارێک لەم زەویەدا سەرکەوتو نابێت ،چونکە تۆڕى کونە مشکەکان بێکۆتا بەناو زەویەکەدا چووبوە خوارەوە ،ئەمەش ئەو هەمو ساڵەى ئەوێـت تازەویەکە پتەو بێتەوەو وەک جاران ببێتەوە پارچە زەویەکى ئاسایى ...کوڕەکانى حاجى هەریەکەیان لەلاى خۆیەوە خۆی ئامادە کرد بۆئەوەى چۆن لەدواى تێپەڕینى ئەو سەدساڵە هەرنەوەکانى خۆى ببێـتە خاوەنى دوکانەکە نەک هی براکانى تری، ئەمەیش واى کرد پەنا ببەن  بۆڕێگەى جۆراو جۆر، لەوانە : کردنەوەى خولى تایبەتى پاشقولدانى برایانە ،خوێندنى هونەرى فریودانى برایانە ، دروستکردنى تاپۆی ڕەشو سورو  بەڵگەى ساختە لەکەش وهەواى برایانەدا .

ئیتر لەو ڕۆژەوە  هەرکوڕێکى و بەعەقڵیەتى دابین کردنى دواڕۆژەوە  ئەیەوێـت زۆرترین نەوە بخاتەوە بۆئەوەى هەر نەوەکانى ئەو ئەو شەرەفەیان پێ ببڕێت ببنە میراتگری باپیرە گەورەیان ، بەڵام لەبەدبەختى ئەمکوڕەهەژارانەدا زانایەکى ئاژەڵناس کەپسپۆری هەیە لەبوارى وەچە خستنەوەى ڕەگەزى مشکاندا ، بەم دواییە  گریمانێکى زانستى داهێنا کەبوە هۆى سارد کردنەوەى ئەو ململانێ سەختەى نەوەکانى براکانى کردبوە گژ یەکتردا ، پوختەى گریمانەکە بەم جۆرە بوو " دەکرێت توخمى ئەو مشکانەى کەبەڕێکەوت بێت یان بەهەر هۆیەکیتر لەقەڵاچۆکردنى مادە کیمیائیەکە دەربازبوون ، یان پێشتر دەرچوون لەسنورى خاکى دوکانەکە ، دواى زیاتر لەسەدان ساڵی تر بێنەوەو دیسانەوە ئەو شوێنەى ئێستایان بکەنەوە هێلانەو کونى تازەی  لێ هەڵکەننەوە ، چونکە  مشک لەو بونەوەرانەن کەبەهەستەوەریەکى تایبەتەوە ئینتما ئەکەن بۆشوێن " . ئەم گریمانە ى زاناکە واى کرد نائومێدیەکى دڵسارد کەرەوە باڵ بکێشێت بەسەر کەشى ململانێو  خۆئامادەکردنەکەى نەوەى کوڕەکانى حاجیدا ، کەتا ئەو کات تەواو خۆیانیان لەپێناودا ماندوو کردبوو ، ئیتر لەو ڕۆژەوە تێگەیشتن زیاتر لەیەک ململانێ چاوەڕوانیان ئەکات ، ئەوان چۆن لەبیرى خۆئامادەکردندا بون بۆململانێیى نەوەى براکان ،بۆیان دەرکەوت  پێویستیان بەخۆئامادەکردن هەیە بۆململانێى نەوەى مشکەکانیش ، تاڕۆژێکیان کوڕەگەورەکەى کوڕە بچکۆلەکەى حاجى بەباوکى وت " ئەى ئەگەر دواى ئەو سەدساڵەیش نەوەکانى خۆمان جارێکى تر هەموو نەوەى براکانى ترو مشکەکانى تریان قەڵاچۆ کرد ئیتر هەم  دروست نابنەوە ..؟!؟! "

                                             ***

شەوەخوێناویەکەى ژورسەرى دایکم
.... ئەڵێت،  " من لەچۆقەى دگان وهەڵلەرزینى دایکمالەخەوەکەم ڕاچەنیم ،لەنەرمە گریانى ژێرجێگەکەیداسەرەتاى کارەساتەکەم هەست پێکرد ، ئەو کاتەى خۆى لول کردبووە بەتانیەکەوەو وەک تولەمارى بریندار خۆى ئەپێچایەوە  ،ئاگاى لێبو لەژور سەریەوە شەریف چى ئەکات ، چونکە هەرئێوارە سەرى ڕەزامەندى بۆلەقاندبوو، هەرئێوارە بینیبوى تەورەکەى ئامادە کردوە، زانیبوى چ خەیاڵێک لەمێشکیا ئەخولێتەوە . یەکەم قیژەى چیمەن وەخەبەرى هێنا ،ئەو یەکەم قیژەى کەهەمووئەستێرەکانى ئاسمانى هێنایەلەرزین و هەرچى شوشە بەپەنجەرە کانەوە بوو وردى کردو هێنایە خوارەوە ، هەرچى گوگوختى سەردارتێلەکان هەبو بەترسەوە دایان لەشەقەى باڵىلەناکات ، بەڵام ئەو هەر دەرنەچو لەژێر جێگەکەى و سۆزى دایکانەى واى لێنەکرد لەگریانێکى ژێر بەژێر زیاتر هیچى تر بکات . بەشوێن زرمەى تەورەکەدا قیژەکان زیادى کردو..... ، زیادترو... دواجار بۆئەبەد بێ دەنگ بو ، بێدەنگیەک  ئاسمانەتاریکەکەیشىسڕ کرد ،" 

ژیان لەوماڵەدا زۆرسەخت ببوو ،ئەوکێشەو ...ترسان لەعەیبەو ئابڕوچونەکەى ، هەرچى فکرو خەیاڵ  وبیرکردنەوەیان هەبوو داگیرى کردبو . گەورەوبچوکیان ڕەش داگەڕابون لەداخ وخەفەتدا وتەواوئارامییان تێکچوبو ،  ئەو ڕۆژەى کەپویەکى خائین بۆنى بەدارسێوەکەیانەوە کرد و پێى حەرامى خستە ناو باخچە کەیانەوە و دایکی وشەریف بینیان ، دایکى بەقژ چیمەنى ڕاکێشایە ماڵەوە .. ئیتربۆن وبەرامەى کارەساتێکى گەورە دەستى پێکرد .چونکە هاتنى نامۆیەک بۆئەو ماڵە گوناهێک نیە چاوپۆشى لێبکرێت ،..دایکى ئەیوت- " نابێت هەرگیز خواردنى میوە حەرامە کانى باخچەکەمان ئاوا سوک و بێ ئەهمیەت سەیرى بکرێت ، لەبیرت نەچێت  شوشەى پەنجەرەکانى شەرەفى خێزانەکەمان دامێنى تۆو چیمەنە ، ناسکى وجوانى ئێوە ناسکى ئەو شوشەیە نابێت بهێڵن کەس بیشکێنێت ، نابێت هەرگیز دەستى حەرام بەرگرێى بوخچەکانتان بکەوێت  " .

پێش کارەساتەکە  کەقسەت لەگەڵ چیمەن ئەکرد گریان ڕێگەى پێنەئەداپاکى خۆیت بۆبخاتە بەر ئاوێنەیەکى باڵانماو نیشانى هەموانى بدات ، ئەیویست بەفرمێسکەکانى پاکى خۆیت نیشان دات ، ئەو فرمێسکانەى هەمیشە بێدەسڵاتى وبێچارەیى لە پشتى ڕَشتنیەوەیەتى . ئەڵێت..." زانیم شەریف شێت گیربووە و لەوە زیاتر خۆى پێنا گیرێت . خۆزگە من هەر ئەو ڕۆژە سەرى خۆم هەڵگرتایەو لەم دەردى سەریە بەدوربوایەم ، خۆفێرئەبوم تۆزێک چێژى ژیانم بکردایە لەدەروەى ئەم ماڵە ، ئەم ماڵەى کە هەر لە منداڵیەوە کارەکەرەگوێڕایەڵەکەى بوین و هەمو ڕۆژێک دەمانشۆرد وجوانی و پاکیمان ئەپاراست ، ئەو کاتەى بەدەم بۆنى گسک دانەکەیەوە بۆنى دۆزەخێکى بۆگەنى لێهەڵئەسا ، ...ئاى چەندە حەزم لەجێهێشتنى ئەکرد  ، حەزم ئەکرد بۆچرکە ساتێکیش بوایە بۆخۆم وئارەزووە پیسەکانم بژیایەم ، بژیایەم وەک ئەوەى خۆم دەمخواست نەک ئەوەى بۆیان دیارى ئەکردم " ... دیاربوو خوێنێک ناو چاوى  براکەتى گرتووە ، وەک پڵنگێکى بریندار لەتۆڵەى کەرامەتى خۆى ئەگەڕا، چوزانێخۆیشى ئاواچەقۆ کوژئەکرێت ، ئەو سێ ڕۆژەى نێوان ژوانەکەىئەو هەتیوەو خوشکە ئاگرتێچوەکەت تا شەوە خوێناویەکەى ژور سەرى دایکت بۆساتێکى کەمیش ئارام نەبوەوە  .گوێت لێبو ئەوخۆرئاواى  چپەى ئەکرد  لەگەڵ دایکت و ئەیوت  - " تازە شەرەفمان شکاوە ، هەمو خەڵکى گەڕەک زانیویەتى ، ئیتر چۆن ڕوم بێت بچمە بازاڕ، بچمە ناو هاوڕێکانم ،بچمە ….پێویستە هەرچى زوترە شەرەفى خۆمان بکڕینەوە ، من پیاوم وناتوانم …" دایکیشت بێ دەنگ وقسە لێوى خۆى ئەکرۆشت و فرمێسکە درشتە کانى بەچاودا ئەهاتە خوارەوە .نەسرەدینى خاڵت هەمیشە ئەوەى دوبارە ئەکردە وە " گەردووشایەت هەبێت ئەوا شەرع دارى حەدى داناوە ،  پێویستە کارێک بکەین ڕوسورى لاى خواو خەڵکیش بین " . ماوەى ئەو سێ ڕۆژە خەڵکى گەڕەک گوێقوڵاخى ئەوەبون کەى دوادەنگ وباسى کێشەکەتان ببیستن ،گوێم لێبو ڕۆژێک خاڵە …دراوسێتان باڵى شەریفى گرت ولەبەر دەرگاکەى خۆتان پێى وت نابێت لەوە زیاتر گەوادى قبوڵکەیت .ئەو سێڕۆژە هەر سەعاتێکى بۆشەریف مردنێک بوو ،72جار مردن هێندەى نیگایەکى زەلیلانەى چیمەن کەچاوەڕوانى مردنێکى حەتمى بو ئازارى نەئەداى ،تۆقەت ناتوانیت ئەویادگاریە تاڵانەت لەیادبچێتەوە ، یادگارى ئەوشەوانەى نەشتەرى ترس ودڵەڕاوکێ تابەیانى گلێنەى چاوەکانتى هەڵئەکۆڵى...ئەڵێت- " کە هاوڕێکانى تەلەفۆنیان بۆئەکردین شەرممان ئەکرد جوابیان بدەینەوە ، ئەمانزانى ڕاسپاردەى مامۆستاکەیان پێیەو دەیانەوێت هەواڵى هاوڕێیەکى بێسەرو شوێنیان بزانن .. تلیفۆنەکەمان هەڵنەئەگرت تابێزارئەبون وخۆیان وازیان ئەهێنا .ئەترساین لەوەىهەواڵەکەیان بیستبێت .کەژمارەىتلیفۆنەکانیانمان ئەبینى لەنێو شاشەى جیهازەکەدا ئەترساین لەژمارە ئەلکترۆنیەکان نەوەکو جا سوسێکى هەواڵ دزبن .لەگەڵ دایکم  تەریق ئەبوینەوەو بەڕوانینێک عەیبەى لێئەبارى سەیرى یەکترمان ئەکرد، لەو کاتانەى زڕەى زەنگەکان دووبارە ئەبونەوەو لەگەڵیشیدا هەرچى دیوارو دەرگاو پەنجەرەو شتەکانى تری ناو ژورەکە هەبو زەنگى خۆیان لێئەدایەوەو ئەو هەستەى لادروست ئەکردین کەشەرەفى هەمو خێزانەکەمانە زڕەى دێت . ئاخ چ گوناهێکى پیس بو یەخەى داوێن پاکى ئەو خوشکە بێگوناهەمى گرتبو ، وەک ئەوەى ئەو قسانەى لەگەڵ ئەو هەتیوە کردى لافاوێکى زێراب بێت وهەمو دنیاى پیس کردبێت ، ڕەشەبایەکى بۆگەن بێت وهەموو ئاسمانى گەناندبێت ،.من کە ئێستا بیرلەزنجیرەى ڕوداوەکان ئەکەمەوە هەموو شتێک تێئەگەم تەنها ئەو ژوانە سەرپێیە نەبێت کە ئەو هەراى نایەوە ."..

هەر ئەو شەوە بەخێراییەکى سەیر لاشەى لەخوێنا شەلاِڵى چیمەنیان لەکۆڵ کردەوە ...تۆخۆتت کردبوە ماڵداو ئەترسایت لەوەى بێیتە دەرەوە،  ترسێکى بێ هۆکار چنگى لەقوڕگت گیردبوو ، وەفات بۆهاوڕێیەتی چەند ساڵەتان پێکەوە وەک دوو ( ماکەو ) ىجوانکیلەلەوماڵەدا واى لێئەکردیت بەسەرەتاتکێ وە سەیرى دواچرکەساتەکانى لاشە هەنجن کراوەکەى بکەیت،  بەڵام دواى چى ..ئەوەندە خێرا دەریان کرد فریاى هیچ نیگایەکى ماڵئاواییانە نەکەوتیت ،  شەریف سوێندى خواردبوو هەرکەس دەنگى لێوە بێت و بێدەنگیەکە بشکێنێت بەدەردى چیمەنى ئەبات ، بێدەنگیەک بووزیکەى سیسەرکەکانیشىتیانەئەبیسرا، شەوە خوێناویەکەش سامى لێنیشتبو ، ئەو ژورەى چیمەنى تیا تەور هەنجن کرا پرژى خوێن وگۆشت هەمو شتە کانىتیا سواق دابو ، پێشەى پەنجەکانى پەڕیبونە سەر کلیلەکانى کیبۆردى کۆمپیوتەرەکە ، دەیویست هەربەردەوام بێت  لەنوسینى نامە نهێنیەکانى ،ئەونامانەى لەدوتوێیدا خوێن وکارەساتێک خۆى مت کردب و ، هەردوو گلێنەى چاوەکانى پەڕیبونە سەر ئەو پەنجەرەى کەڕوى کردبوە ماڵى ئەو هەتیوەى بەم ڕۆژگارەى گەیاند ،  ئاوێنە گەورەکەى پڕکردبو لەدرزى ورد وناسک بێ ئەوەى کوتەکانىوەریبنە سەرزەوى ،  کاتژمێرەکەیش دەمە تەورێک بەرى کەوتوبوو هەر ئەو کات وەستا بوو  .کاتژمێر ( 1:11).

هێشتامانگێک تێنەپەڕیبو بەسەر کارەساتەکەدا هەواڵى چەقۆکوژکردنى شەریفى برایان لەناوبازاڕدا بۆهێنانەوە ، براکانى هەڵاڵە ناوێک کەهاوڕێى فەرمانگەى بوو هەوڵیان دابو بیکوژن ، گوایە پەنى داوە بەهەڵاڵەداو ئامادەیش نەبووە مارەى بکات ، لەبەرامبەر ئەمەشدا بۆسەندنى تۆڵەى ئەتک کردنى خوشکەکەیان ئەو دواى نیوەڕۆیان بەهەل زانیب و لەسەد مەترێکى خوار دەرگاى فەرمانگەکەدا بەسیانیانەوە پەلاماریان دابو بێ ئەوەى تێى بگەیەنن کێشەکە چیە .تالەخەستەخانەش هۆشى نەکردبوەوە هەرنەیزانى بو بۆ واى لێئەکەن ، دوایى باجیەکى خزمى دایکى پێى وتبوو " ئەڵێن لەسەر هەڵاڵەى ...، براکانى ئەو وایان لێکردویت   " .  ئێستا شەریف پەشیمانەلەوەى کەلاسارى کرد وخۆیشی و هەڵاڵەیشى بەم رَژگارە گەیاند ، پەشیمانە لەوەى بەهەڵالەى وتبو   " ئەڵێن باوکت لەسەر داوێن پیسى کوژراوە من چۆن تۆ مارە ئەکەم " ، هەرچەندە ئەو گریابو تکاى لێکردبو بەڵام ئەم هەر لەکەلە ڕەقى خۆى کۆڵى نەدا بوو ...براکانىهەڵاڵە دواى ئەوەى خوشکەکەى خۆیان لەتاریکە شەوێکدا بەبریندارى خستبوە چاڵێکەوەو بەخۆڵ دایان پۆشیبوو،کەچى وایان زانیبو مردووە بەڵام دواى لەڕاپۆرتەپزیشکیەکەدا دەرکەوتبو دواى ئەوەى بەخۆڵ دایانپۆشیوە ئەوسامردووە . هەردواى ئەمەیش کەوتبونە پلان گێڕان بۆکوشتنى شەریف،تائەوەبو   لەناو بازاڕدا بەسێ کەسە وە بەچەقۆتێى بەربون ، دواى ئەوەىناوسکیان دڕى و ڕیخۆڵەهەڵدڕاوەکەىکوتێکى بەدەم چەقۆکەیانەوەلکاو پاشەڕۆکانى ناو گەدەى هەڵڕژایەسەرزەویەکەوبەبێ هۆشىلەسەردەم  کەوت،   خەڵکەکەش دەستیانى گرت وئەوانیش کۆڵیان لێدا بەئومێدى ئەوەى کەتەواو کوشتویانە . 

ئێستا کەشاردویانەتەوەو تیمارى برینە کانى ئەکەن ، هەموو شەوێک مۆتەکەى چیمەن ناهێڵێت کەسیان بنون ،هەر کەچاوى چووە خەو چیمەن دێت بۆلاى ،جارێک بەدەم سەماکردنەوە ،جارێک پەلامارى ئەدات وهەموو دوگمە کانى کراسەکەى ئەبڕێتەوە ،جارێک نەسرەدینى خاڵى و مەلاى دراوسێیان و دایکى ئەپێچێتەوەو ئەیانخاتە بەر دەم دادگایەک کە خۆى دادوەریەتى ، ئێستا هەموو خێزانەکەیان سەرقاڵى قوتارکردنى شەریفن لەم گرفتەى ، ئەیانەوێت لەئاگرى تۆڵەى براکانىهەڵاڵە بیپارێزین ، ئەیانەوێت براکەیان لەم کێشەیە دەربازکەن .

ئەیلولى  /  2004   

***

یادگاریە هەڵپڕوسکاوەکانى من وتۆ
لەونامەی کەبە ئیمەیلەکەمدا بۆت ناردم نوسیبوت : " ڕۆژی 16/3/2006 لەفڕۆکە خانەى هەلێر چاوەڕێم بکە ، حەزئەکەم پێش هەمووکەسێک تۆببینم . ئەزانم داواکەم چەند ناسازە .. بەڵام بمبورە ، تەمەنێک لە هاوڕێیەتی و ، چارەنوسێک لەبرین و زامى قوڵ قوڵ  وەهام لێئەکات داوایەکى وات لێبکەم ...

                                           تائەو کاتەی دێیت و یەکتر ئەبینینەوە بەهیواى سەرکەوتنتم
                                                                        برات ... "

ویستم خۆم بۆ پێشوازى کردنت ئامادەبکەم ، بەڵام ترسام لەوەى نەتوانم .. بڕیارمدا لەڕوی دەرونیەوە خۆم سازکەم بۆ تەوقەو لەباوەشگرتنەوەت . کەچى هەر دوودڵ بوم لەبازدان بەسەر ئەو کەلێنە قوڵەى ساڵەکانى ڕۆیشتنت لەنێوانماندا دروستى کردبوو ..

ئەزانم پێویست وایە ئەرکى هاوڕێیەتیم بەجێ بێنم ، ئەمەک و وەفایە بەرلەهەموو کەسێک  لەوێ چاوەڕێت بکەم و جانتاى غەریبیت لەکۆڵ گرمەوە .. بەڵام ... خۆت باش ئەزانیت چەند گرانە ... چەند گرانە هاوڕێم بینینت دواى ئەو هەموو پەشیمانیەى ڕۆژەکانى هاوڕێیەتیمان ، ئەوەى من  و تۆبە هاوڕێیەتى ناودێرى ئەکەین و خەڵکانێکى تریش بەهاوسەنگەریەکى ناچارانە .

بمبورە ... ئەگەر نەمتوانى بێم بڕیارم داوە ئەم یادگاریە هەڵپڕوسکاوانەت بۆبنێرم ، ئەو یادگاریانەى ماوەیەکى زۆرە گینگڵى پێوە ئەدەم ، ئەوسا بڕیارمدا بینوسمەوەو لە فەرامۆشبوون ڕزگاریان کەم ، دڵنیابە کەس وەکو یاداشتەکانى هیتلەرو چیرۆکە ڕاستەقینەکانى گیڤارا بەپارە نایکڕێت ، چونکە هەردووکمان چاک خۆمان ئەناسین . بۆیە ئەینێرم بۆئەوەى لەڕێگاى هاتنەوەتدا بیانخوێنیتەوە ، ئەوکاتەى دوودڵنیت لەگەڕانەوە بۆنیشتمان ، نیشتمانێک کە هەمووجارێک بەدەم فشەکردنەوە ئەمان وت لەپێناویدا خۆمان بەکوشت ئەدەین ، بێئەوەەى ڕۆژێک لەڕۆژان سەرەڕۆییەکمان لەپێناویدا کردبێـت .

( چەند گوناهبوون ئەو خەڵکە خۆشباوەڕانەى وەک قارەمان تەماشایان ئەکردین).

 ئەمەوێت بەشێک لەو چیرۆکانەت بۆبنوسم کەمن و تۆ بەو پەڕى گەمژەییەوە کارەکتەرە سەرشێـتە کانى بوین  ..  تکایە بیخوێنەرەوەو هەر هیچ نەبێت تا ئەوکاتەى جارێکى تر یەک ئەبینینەوە فەرامۆشى مەکە . تۆخۆت باش ئەزانیت ترسى فەرامۆشکردن لەئەمڕۆدا چەند ترسێکى سەختە ، چەند زوو هەموو چیرۆکە  ( مەزنەکان و هیچ و پوچەکانیش ) مان لەبیرئەچیـَتەوە ، بەوانەیشیانەوە کەقەت نابێـت بیرچونەوە زەفەریان پێ بەرێـت . ئەمەوێـت  پێش بینینى ڕوخسارە گۆڕاوەکانى نیشتمان ، ماڵە وێرانبوەکەى دەستى براکان ، من ڕابردووت بیرخەمەوە ، ئەو ڕابردووەى گەربێتو هێزى فەرامۆشى لێمان داماڵێت ئیتر هیچ مانایەک بۆبونى من و تۆ نامێنێـتەوە .

 وامەزانە من بێئاگام لەو ئایندە پەرستیەى کەژیانى خۆرئاوا فێرى کردویت .. نەخێر ..! بەڵام دڵنیام هەرگیز بەبێ تارماییەکانى ڕابردوو تۆناتوانیت بۆئایندە بژیت ، چونکە ڕابردووى ئێمە وەک کۆمەڵێک تارمایی وایەو هیچ پێچێک لەژیانمانا نەماوەتەوە سێبەرى خۆى لەسەر دانەنێت .. تکایە پێش خوێندنەوەى ئەم یادگاریانە تەماشاى هیچ شوێنێکى وڵات نەکەیت ، هیچ کام لەشەڕگە کۆنەکانى خۆمان .. دڵنیام دوایى توشى ئەو گەڕیە ئەبیت کەئەیوبى خاوەن سەبرى داڕزان  ...

من و تۆ هاوڕێى ڕۆژگارێک بوین کە هیچ بوارێکى بەهاوڕێیەتى نەئەدا ، ڕۆژگارێک ئەوکات واهەستمان ئەکرد جیهانى لێکردوین بەقەفەسێک لەتەلى دڕکین . ڕاستە من هەموودەرگاکانم لێ دانەخرابوو ، وەکوو یەک ڕوبەرە فراوانەکانى دەربازبونمان ئەزانى ، کوێرە ڕێکانى هەڵهاتن و قاچاخچیە درۆزنەکانى شارمان ئەناسى   ، بەڵام من وەک تۆ هەلى ڕۆیشتنم بۆهەڵنەکەوت ، نەمتوانى هەڵبێم و مامەوە ...

                         **                                  **

یەکەمین هەڵهاتن :- 

هەڵهاتیت بێ ئەوەى بوارىماڵئاوایى کردنى هیچ کام لەهاوڕێکانت هەبیـَت ، ئەوانەى وا هاوڕێى ڕۆژەتاڵەکانمان بوون .. ڕۆیشیت و جێـتهێشتن وەک ئەوەى کەسیان لێنەناسیت .. ئیتر هەر لەو ڕۆژەوە ناوبانگى بێوەفایت دەنگیدایەوە .. نەک هەر تۆ ، لەو ڕۆژانەدا هەمومان بۆنەرجسیەتى خۆمان ئەژیاین ، هەر بۆئەوەى گیرفان و زک و ناوگەڵمان تێرکەین .. ئیتر بێباک لەوەى ئەو تێرکردنانە لەسەر حسابى کێ و چ دەبێـت . یان ئەو نرخەى کەئەبوایە لەپێناوى ئەو تێرکردنانەدا بیدەین چەندە گران لەسەرمان ئەکەوێت.. 

بەڕەحمەت بێـت تائەو ڕۆژەى بەحەسرەتى تۆوە مرد دایکت هەر گلەیی ئەوەى لێئەکردیت  " ڕۆیشت بێ ئەوەى دواماڵئاوایم لێبکات ، نەئەبوایە ئەو کوڕەى من وابێئەمەکانە جێم بهێڵێت .."  بەڵام تۆبێباک لەهەمووشتێک گەشتەکەى خۆت کرد .. ببورە ئەڵێم گەشت ، زیاتر لەسەر هەڵگرتنى کەسێک ئەچوو لەگوندەکەىخۆیدا پەنێکى گەورەى لەدەست قەومابێـت .

  بەیەک جار ڕۆیشتیت و ئیتر هەمووشتێک تەواو ... هەمووشتێک کە ڕۆژێک لەڕۆژان تۆى بەئێرەوە بەستبێـتەوە . بۆیەکەم جار لەو ڕۆژانەوە زانیت خەڵکانێکى زۆرهەیە چاوەڕێى ئینتماو وەفات لێئەکەن ، خەڵکانێک هەرئەوەندەى پشتت لێ هەڵکردن ئیتر چاوەڕێى بیرکەوتنەوەو نامەى ژیاندنەوەى یادگاریەکانت  لێئەکەن .

 لەوڕۆژانەدا تەنها خەونێکى هەموومان هەڵهاتن بوو  ، هەموومان بەبێ ڕیزپەڕ ، بەپاڵەوانەکانیشمانەوە ، ئەوانەى خۆیان بەخاوەنى شەرعى وڵات ئەزانى و ڕۆژنامەکان شانامەی شکۆداریان بەباڵایاندا ئەوت ، شاعیرە ماستاو چیەکان پەخشانە شیعری ناسکو .. گۆرانی بێژە بازاڕیەکانیش گۆرانى .. 

                            **                      **

لەغوربەتەوە  -- یەکەمین چیرۆ کنامە :

نوسی بووت " تاقەتم نیە وەکو خەڵکى تر بەسڵاو دەست پێ بکەم ، لەنێوان من وتۆدا گەلێک شتى گرنگتر هەیە ئەوتۆزە ڕوبەرەى کاغەزەکەى تیا ڕەش بکەمەوە  ، ئەم ڕۆژگارە  ئەوانەیش وا ڕقیان لەیەکترە هەر بەسڵاو هەڕەشە نامەو جنێو نامەکانى خۆیان دەست پێ ئەکەن ، بڕیارم داوە ئیتر شێوازى دەستپێکردنى نامەکانم بگۆڕم .. من ئێستا لەشوقەیەکى بێ کەمو کوڕى گەڕەکێکى کەنارى شارى لەندەنم ، لەهیچ پێداویستیەکم کەم نیە . دراوسێى پیرەژنێکم کەلەم جیهانە بەرینەدا هیچ کێشەیەکى ترى نیە ڕازى کردنى دڵی پشیلەکەى نەبیـَت  ، هیچ ئارەزویەکى ترى نیە یارى کردن لەگەڵ پشیلەکەى نەبێـت ، هیچ هونەرێکى تریشى نیە ڕازاندنەوەو مکیاج کردنى پشیلەکەى نەبێت  ، خۆى واتەنى ئەو بۆپشیلەکەى ئەژى ، لەڕێگاى ئەو پشیلەوە واتایەک بەبونى خۆیشى ئەدات . بەم پشیلەیە شەڕی تەنهایی ئەکات ، وەک چۆن من بەهەڵهاتن شەڕی پێکەوە بونى ئێوەم کرد . 

ئەو وەکو من نازانێـت لەدەست بەتاڵیدا سەرنجى هەواڵە گەرم و گوڕەکانى ڕۆژهەڵاتى ناوەڕاست بدات ، لەجیاتى ئەوە ئەچێـت پشیلەکەى ئەشۆرێت .. ئەو کەسى نیە بیرى لێبکاتەوە ، هیچ یادگاریەکى نیە لەکاتەکانى تەنیایدا فرمێسکىچاوەکانى بۆببارێنێت ، لەسەرى ساڵی زاینیشدا لەیەکێک لەکچەکانیەوە پۆستکارتێکى جوانى بۆدێـت . من و ئەم ژنە لەمانگێکدا دووجار توشى یەک ئەبین ، ئەویش تەنها هەر(hi) یەکى لێ ئەبیسم . ئەزانم ئەو سەرسوڕماوە بەو دڕدۆنگى و بێئارامیەى من لەتەنیاییەکەم ، وەک چۆن منیش سەرسامم لەئارامی و ماندونەناسی و تواناى بایەخدانى ئەو بەپشیلەکەی .. ئەو ئامادەیە هەموو کاتەکانى خۆى بەپشیلەکەیەوە خەرج بکات ، وەک چۆن خۆمان لەنیشتمان هەمووکاتەکانى خۆمان بەکوشتنى یەکترەوە ... ئەوکەسى دەست نەکەوتووە خۆشى بوێـت بۆیە پەناى بۆ پشیلەیەک بردووە . ئێمەیش خۆمان دابەشکردبووە سەردووبەرەى دوژمنداو  بەدرێژایی ساڵ یەکترمان ئەکوشت ، لەهەمان کاتدا هاوسەنگەرەکانى خۆیشمان خۆش نەئەویست . چەند سەیرە ناکۆکیەکانمان  ... 

گەر خواکردى لەنامەکانى ترمدا زیاترت بۆئەنوسم دەربارەى ناکۆکیە سەیرو سەمەرەکانى خۆم و ئەم پیرەژنەى دراوسێم  ، دڵنیابە  بەم زووانە تەواو نابێـت " .

 دواى خوێندنەوەى نامەکەت ترسام لەوەى ئەم خەیاڵانە ، ئەم بیرۆکە شێتانە ، بتخاتە ونگەیەکەوە قەت سەرى لێ دەرنەکەیت .. زۆرترسام دورکەوتنەوەت لەچیرۆکە گەرمەکانى خۆمان توشى سەرگەردانیت بکات ، چیرۆکى ئەو ڕۆژانەى هەمیشە هابەدوامانەوە .. هەمیشە سێبەرێکەو ئەیەویـَت ڕوى هەتاوى دواڕۆژمان لێبگرێت .

  چ ژیانێک بوو تەمەن لەو ڕۆژگارەدا هاوڕێم ، چ شەرمەزاریەک بوو جوامێریەکانى ئەو عەیامەمان ، چ خوێڕێتیەک بوو نەبەردیەکانى ئەو سەنگەرانەى بەشانازیەوە خۆڕاگریمان تیائەنواند .

                         **                             **

سەنگەرەکانى شەرافەتمەندیمان  : 

بۆیەکەم جار هەموومان لەم سەنگەرانەدا فێرى ئەوەکراین چۆن بەبێ ترس و بەبێ دوودڵی چەقۆ بنێین لەملى براکانمان ، بۆئەوەى دواتر سەعاتەکەی و کلکەوانە ئاڵتونەکەى و هەرچى لە گیرفانەکانیدا هەیە تاڵانى کەین . فێرکراین چۆن چاڵی مەرگ بۆبرادەرو هاوسەنگەرەکانمان هەڵکەنین ( وەک بەشێک لەو هونەری شۆڕشگێڕیەى عەریف عارف فیرى کردین ) ، چۆن بەخوێنى ئەو دیلانەى زەلیلانە لێمان ئەپاڕانەوە بۆئەوەى نەیان کوژین تابلۆى سوریالی دروست بکەین ، بۆیەکەم جار هەر لەو سەنگەرانەدا ئەوەمان فێرکرا : چۆن کچەکانى سنورى قەڵەم ڕەوى دووژمن ئەتک بکەین ، ئەویش بۆخۆى هونەرێکى ئاڵۆزبوو ، تافێرى بوین ماوەیەکى زۆرى ویست { هەر لەوێوە کەسەرەتا ئەیخەیتە سەرپشت – دواتر لەدواوە هەردوو دەستى ئەبەستیتەوە  – گەر پێویستى کرد هەردووقاچیشى –  ئینجا لەسەر پشت ئەیخەیت – تەواو ڕوت و قوتى ئەکەیتەوە – گەر زانیت کاردانەوەى هەر توندەو چارناکرێـت ئەوا چاویشى ببەستە – دواتر بەکامى دڵ تێی بەربووە ...}

لەهەمووى گرنگتر لەو سەنگەرەدا بۆیەکەم جار عەریف عارفمان ناسى ، شارەزا ترین مامۆستاى تاکتیک و ستراتیجمان . لەناو سێ شۆڕش و حەوت بەرەى دژەشۆڕشدا خەباتى کردبوو  ، ئەزمونێکى فراوانى کەڵەکە کردبوو ، تەنهامامۆستایەک بوو کە فێرى هەمووشتێکى کردیت ، هەمووشتێکى باش بەتێگەیشتنى ئەو ڕۆژانەت و خراپ دواى ئەوەى لەغوربەتدا باش بیرت لێکردەوە .. هەندێک جار ئەڵێن مەنفا باشترین بوارە بۆبیرکردنەوە لەڕۆژەکانى ڕابردووى نیشتمان . بەڵام تۆڕۆژێکت نەبوو کەبەهی خۆتى بزانیت و بتوانیت یادی بکەیتەوە . تاکوڕى نیشتمان بویت .  خاوەنى مرۆڤبونى خۆت نەبویت : یان  منداڵێکى ئەدەب سزى دایک و باوکت بویت ، یان خوێندکارێکى گوێ ڕایەڵى مامۆستا کەلەشەقەکەت بویت ، یان قارەمانێکى جوامێرى فەرماندەکەت بویت .. هەمووجارێک تۆژمارەیەک لەژمارەکانى  ئەوانى تر بویت .. ئەوانەى خاوەندارێتى تۆیان ئەکرد .. هەر ڕۆژێکیش بیانویستایە ژمارەکەتیان ئەسڕیەوە . 

 ئەفسانەیەکى گوندەکەى ئێمە هەیە ئەڵێت " هەموو مرۆڤێک  ئەستێرەیەکی لەئاسمان و گڵایەکی بەدارەوە و ماسیەکى لەناو زەریاکاندا هەیە  ، هەر ڕۆژێک مرد ئەستێرەکەى و گڵاکەى هەڵئەوەرێت ، ماسیەکەیشى لەلایەن ماسیەکى گەورەترەوە قوت ئەدرێـت "  وادیارە مردن لەوسەردەمەى من وتۆدا ئاسانتر بووە لەزەمەنى ئەفسانەکانى گوندەکەمان .

 چەند ئاسان لەو ڕۆژانەدا ئەیانتوانى ژمارەکەمان بسڕنەوە ، بەهەمووئەو واتایانەى سڕینەوەى ژیانێک هەڵگریەتى .  ئەبوایە بەچرکەو خولەک چاوەڕێى ئەو قەدەرەبکەین ژمارەى بونمان ئەسڕێتەوە ، یان هەوڵی هەڵهاتن بدەین ... هەڵهاتن لەهەمووشتێک . بڕیار بوو پێکەوە هەڵبێین ، کەجێت هێشتم دواتر مانەوەى خۆم ، وەک هەر ( شۆڕشگێڕێکى کەلەڕەق ) بەهەڵوێست ئەفرۆشتەوە برادەرەکانى ترمان . 

لەبیرتە ئەو ڕۆژەى عەریف عارف یاداشتەکانى خۆى بۆگێڕایتەوە ، باسى هاوڕێ وەفادارو بێوەفاکانى ، خۆشەویستى و ئەتک کردنەکانى ، ئەوانەى وائەیوت " ئەوساهاوڕێى سەنگەرم بوون و ئێستایش بەپۆلێک پاسەوانەوە ، بەئۆتۆمبیلى جام تاریکەوە ، بەدەیان عاشیقەى  ناسکەوە ، بەکۆشکی هەشت نۆ قاتەوە ، ئەمڕۆیان ئەگوزەرێنن " . عەریف عارف بەئێرەییەوە باسی نازو نیعمەتەکانى ئەکردن . وەک بیەوێت نیشانماندات خۆى لەئەوان کەمتر ئەیخوات و شایستەى ئەوەیە.. ژمارەى ئۆتۆمبیلەکانى ، عاشیقەکانى ، پاسەوانەکانى ، قادرمەى باڵەخانەکەى ، لەهی ئەوان کەمتر نەبێـت .

تۆڕۆیشتیت و دەربازبویت ، ئیتر خەمێکت نەمایەوە بۆهەڵاتن ، چونکە گەیشتیتە ئەو پەناگەى من و هەزارانى ترى وەک تۆیش خەونمان پێوە ئەبینى ، تائەو ڕۆژەیش نامەکەتم پێگەیشت هەر بەتەمابووم کەڕۆیشتیت شتێک لەپەشیمانیت تیا زیندووبێـتەوە ، شتێک لەوەفات تیا بێدار بێـتەوە ، بەڵام ئەفسوس ، نامەکەت بەوە دەست پێکردبوو 

--- " بۆمن ئیتر هەمووشتێک تەواو ، لەئەمڕۆوە من ژیانێکى تر دەست پێئەکەم ، ژیانێک خاڵى لەتارماییەکانى ئەوێم ، خاڵى لەدۆست و دژمنەکانى ئەوێم ، بۆمن هەمووشتێک لەسفرەوە دەست پێئەکات ، هەمووشتێک لەبێڕەنگى و لەچەرموێتـى خۆیەوە دەست پێئەکات .. لەم ڕۆوە ، هەموولاپەڕەکۆنەکان ئەدڕم و لاپەڕەیەکى نوێ هەڵئەدەمەوە ... ئیتر من بەبێ تەماشکردنى دوا ڕۆژ تەنانەت یەک هەنگاویش نانێم ، هەر سەیرى دواڕۆژو ساتى بەدیهاتنى ئارەزوەکانم ئەکەم ، بۆمن تەنها ئامانجێک تێبکۆشم لەپێناویدا ئەو ئارەزوانەیە و ..هیچى تر" 

                              **                           **

ئارەزوەکانمان :-

ئارەزوى هەمو کەسێک ئاوێنەى خولیاو بیرکردنەوەکانیەتى ، گەر دەرون ناسێک بوایەم و ڕفتارم شیبکردایەتەوە لەتەماشاکردنى هەرکەسێکدا هەر سەیرى ئارەزوە کانیم ئەکرد ، قیروسیا هەمووجیهانیش پێی بوتایەم شێت ، من هەر لەسۆنگەى ئارەزوەکانەوە سەیرى کەسایەتیانم ئەکرد . ئێستا کەبیرلە ئارەزوەکانى ئەو ڕۆژانەى خۆمان ئەکەمەوە ، تێگەیشتوم ژیانمان چەندە لەبێ ماناییدا ئەخولایەوە ، چ زەلکاوێکى بۆگەن غەرقى کردبوین .

 ئارەزوى ئەوەى کەلەسەرێک لەو بەرەوە سەردەربێنیـَت و بەگولەیەک تەپڵەکى سەری هەڵگرین ، بەس بۆئەوەى دەست و نیشانى خۆمانى پێ بنوێنین .. ئارەزوى سەرەڕۆیى کردن بەژیانەوە بۆبەدەست هێنانى ئافەرینێکى سەرۆک .. ئارەزوى دروست کردنى ئەوقاڵەى ئارامى گەڕەکە ماڵێکى تێک ئەدا ، ئارەزوى ئەوتوانجە ناشیرینەى ڕوخسارى کچۆڵەیەکى لێ گرژ ئەکردین ، ئارەزوى مەغرور بوون ئەوکاتانەى گیرفانمان ئەکەوتە پڕى .. ئارەزوى وێنەگرتن بەتاقم و تفەنگى بەرەکانى جەنگەوە... ، تەواوى ئەو ئارەزوانەى ترکە ژیانى ئەو سەردەمەمان بۆى ئەژیاین .

ئارەزوەکانمان گەرواناشیرینیش نەبوایە گەلەک بچوک بوون  ... بینینێکى دوربەدورى دڵخوازەکەمان ، هەندێک ڕۆژ تێرخواردن لەجگەرەى گرێڤن و پۆشینى قاتێکى جوان ...  

تەنها مەزنیەک ئێستا بیرم بێـتەوە ، ئەوساتانەیە کە حەسرەت و ئاخى بەدی نەهاتنى ئەو ئارەزووە نابووت و بچوکانەمان تیا ئەکێشا..

                            **                               **

دواڕۆژ :

 لەوێ فێربویت بۆدواڕۆژ بژیت ، هەمووجارێک لەنامەکانتدا چەندجارێک  ( دواڕۆژى خۆم ) ت ئەنوسی ، ڕەونەقى وشەکانت خەیاڵى پیاوێکى دواڕۆژ پەرستى نیشان ئەدا .. من و تۆیش پێشتر هەر لەوتارەکانى سەرۆکەوە وشەى دواڕۆژمان ئەبیست ، وام ئەزانى هەر ئەوان بۆیان هەیە قسە لەسەر دواڕۆژبکەن  ، بەڵکو دواڕۆژ ئەو چارەنوسەیە تەنها ئەوان ئەتوانن ڕەنگڕێژى بکەن . هەر بۆیە تائەو ڕۆژەیش تۆ لەنامەکانتدا باسی پیلانە دواڕۆژیەکانى خۆتت بۆئەکردم ، من هەر وام ئەزانى تەنها بۆدۆزە سیاسیە گەورەکان ئەکرێـت وشەى دواڕۆژ بەکاربهێنرێـت . لەبیرتە سەرۆک چۆن هەموو جارێک باسى دواڕۆژى نەوەکانى داهاتومانى ئەکرد ، هەووجارێک بەڵێنى دواڕۆژى پرشنگدارى ئەدا بەگوێى وڵاتە داماوەکەماندا ، بەتایبەتى لەو کاتانەى ئەیویست ڕامانکێشێت بۆ سەر سندوقەکانى دەنگدان ، بۆهەڵبژاردنە فول دیموکراسیەکەى خۆى و دارو دەستەکەى ، یان ئەوکاتانەى ئەیویست ڕەوانەى شەڕگەکانمان بکات .

.. خودایە چەندجوان وێنەى دواڕۆژى ئەخستە پێشچاومان .. چەندە شاعیرانە  وشەى دواڕۆژى بەئیقاعێکى خۆش دەرئەبڕی.

هەر لەوکاتەوە زانیم ئیتر تۆ بەشێکیت لەیادەوەری ئێمە ، بەڵام ئێمە جێگەى خاڵێکى سفریشمان داگیرنەکردووە لەیادەوەری تۆدا .

                        **                                     **

بەسنگى ناولەپت هەڵمى سەرجامى فڕۆکەکەت ئەسڕیت ، وانازانیت دایکێکت هەیە باوەشت بۆبگرێـتەوە ، دڵسۆزێکت  هەیە پێـت بڵێـت غەریبیمان کردیت . دڵتەنگى چنگ لەبەربینت گیرئەکات ، گریان تەواو خۆى لەمەڵاشوتدا خڕئەکات .. چەند خۆشە ڕێگەت بدەن تێربگریت ئەوکاتەى گریان زۆرت بۆدێنێـت ، ئەو کاتەى ئازارى دڵ کانیاوى چاوەکان ئەتەقێنێت .. ئەم کاتانە لەدەست نەدەیت ، ئەمەدەرفەتە زێڕینەکانى گریانە ، تەنها دواى تێپەڕبونى بیرى بۆئەکەیتەوە و  ئەزانیت چ کاتێکى بەنرخت لەدەست داوە بۆگریان ، وامەزانە مرۆڤ کەی بیەویـَت ئەتوانێـت کاتەکانى گریانى خۆى هەڵبژێرێـت ، هەندێک جار سێیەکى تەمەنمان خەرج ئەکەین بێئەوەى ئەوساتانەى گریان ببینین وا ڕۆح زاخاوئەداتەوە .

                            **                             **

دواهەلى گریان : 

هیچ تەماشاى دواڕۆژە چاوەڕوانکراوەکەت مەکە ، گەر لەحیکمەتى ئەوگریانە تێبگەیت هەرگیز بەپولێکى قەڵبیش نایکڕیت .. ئێستا تۆ بارودۆخێک ئەژیت پێویستە ئاوڕ لەڕابردووە بریندارەکەت بدەیتەوە ، ئەو ڕابردووەى کەگریانى لە گەروتدا گیرکردووە  ، پێویستە بگریت هاوڕێم .. پێویستە ... ، بگریت بۆئەو هاوڕێیانەى لەنیوەى ڕێگەدا فەوتان و جێیان هێشتین ، ئەوانەى لەسەنگەرەکانماندا گولەیەکى گەرم ساردى کردنەوە ، ئەو کچە نەشمیلانەى بەبەڵێنە درۆینەکانى ئێمە ئەخەڵەتان و برا بەشەرەفاکانیان سەریان ئەبڕین .. خۆکەژاڵت دێـتەوە یاد .. ئەوکچەى بەرلەئەوەى عەشق بێـتە ناوژورە تاریکەکانى ڕۆحتەوە ئەو خۆى پیاکرد .. وەک ئەو کچانەى ئەیانویست وێرانەیەکمان تیائاوەدان بکەنەوە کە بەئاوەدانیش هەر کەڵکى نەمابوو .. یادی هاوڕێ شەرەف گرانەکانى خۆمان بکەرەوە ، ئەوانەى دواى ئەوەى خوشکەکانى خۆیان ئەکوشت ئەهاتنە ڕیزى فەرماندەییەکەى سەرۆکەوە ..  پێم سەیرە گەر تۆبتوانیت بێ گریان ئەو ڕۆژانە یادکەیتەوە  .. پێم سەیرە ..هەڵنەلەرزیت لەبەر تارمایى ئەو گوناهانەى مێژووى ژیانى ئەو سەردەمەمان پێی کردین .. گوزەرانى ژیانى ئەم ماڵە پەڕپوتەمان توشی کردین .. سەنگەرەکەی سەرۆک (...) ، خۆشباوەڕیەکەى کەژاڵ و هەمووکەژاڵەکانى تریش ، ئەو کەژاڵانەى خوێڕیانە لێئەگەڕاین تابرا بەشەرەفە کانیان لەپشتی ملەوە سەریان ئەبڕین .

                              **                                **

 سیحرى مێژووەکەمان :

 گەر دواى ساڵانێکى تر مێژووناسێکى خاوەن ویژدان بیەوێـت وەسفى مێژووەکەمان بکات لەوانەیە بڵێت : وەک ڕوخسارى سۆزانیەکى پیروایە کەتاسەیرى خۆى نەکات وائەزانێـت شاجوانە ، هەر کەخۆیشى بینیەوە لەئاوێنەیەکدا ، ئیتر ڕوى ئەوەى نامێنیـَت خۆى پێشکەشى هیچ یەک لە مشتەریەکانى بکات .. ببورە ئاوێنەکەى من واى نیشان ئەدات  ، تۆیش ئارەزوى خۆتە . 

گەر لەم گەڕانەوەتدا بوارى بیرکردنەوەت هەبوو مەرج نیە هەموو یادەورەیەکانت زیندووکەیتەوە  ، دڵنیابە زۆربەى هەر بۆئەوە باشە بیمرێنیت .. فەرامۆشى کەیت .. بەڵام بەداخەوە لەبیرکردنیش توانایەکى میتافیزیکى گەورەتری ئەوێـت ، توانایەک دڵنیانیم کەئایا لاى تۆ دەست ئەکەوێـت یان نا  . 

ئەوەتادایکەت دێـتەوە پێشچاو ، بەبەرگە ڕەشەکەیەوە ، ئەو بەرگەى کەلەوڵاتدا سیمبوڵى جگەرسوتانە ، ئاڵاى ئازیزمەردەکانە . ئەوەتا هاوڕێکانى منداڵیت هەریەکەیان قەدەرێک بەدواى خۆیدا کێشى کردوون .. ئەمیان ئەفسەرێکى وەزارەتى ناوخۆیە ، ئەویان پزیشکێکى شارەزاو ، ئەویتریان تازە بەرپرسێکە کەبەگەندەڵی ناوبانگی دەرکردووە ، ئەوانەیشیان وا لەشەڕە بێهودەکانى خۆماندا بونە قوربانى ئێستا دایک و باوکیان موچەى شەهیدانەکەیان وەرئەگرن .

من ساڵانێکى زۆر زووتر چاوەڕێى ئەم ڕۆژەم لێکردیت ، ئەمزانى ڕۆژێک دێـت پەشیمانى حاسڵ ئەکەیت ، ڕۆژێک دێـت ئەڵێیت خۆزگە وا نەچوایەم  . بەڵام تۆ زۆرکەلەرەق تر بویت .. هەر کە ڕۆیشتیت ئیتر ئاوڕت لەدواى خۆت نەدایەوە . وات نەئەزانی ڕۆژێک دێت یادەوەرى ئەو کچە بێچارەیە ئازارت ئەدات ، ئەو کچەى کەهەتاماویت وەک تارماییەک هابەدیار یادەوەریە بریندارەکانتەوە ، ئەو پاک بوو .. پاکتر لەهەموو پاکییەک .. جوان بوو .. جوانتر لەهەمووجوانیەک .. ئەو دەستخەڕۆى بەڵێنە درۆینەکانت بوو ، گیرۆدەى فڕوفێڵە دۆزەخیەکانت بوو ، بەبۆنەى تۆوە نەفرەتى کرد لەڕەگەزى پیاوو کۆتایى بەهەمووچیرۆکەکانى خۆى هێنا ..

تۆ هەر بەدرۆ خۆتت کردە شۆڕەسوارى خەونەکانى ..نەتزانى دەشێت ڕۆژێک بێت ئەو درۆزلانەی تۆ ژیانێک وێران بکات .. نەتزانی یاری کردن بەسۆزی عاشقێکى ڕاستگۆ هەتاهەتایە لە گوناهەکەى پاک نابیتەوە  ، خرا پتر لە هەزارگوناه لەو گوناهانەى واکتابە ئاسمانیەکان ناویان هێناوە ، یان بیریان چووە ناوى بهێنن ..

                          **                              **

لەکەنارى سیروانا :

لەبیرتە لە کەنارى سیروانا پێکەوە  شەرابە کۆنەکەمان ئەخواردەوە  ...

ئەویش لەشوێن دانیشتنەکەى ئەو ئێوارانەى خۆماندا ،  هەر لەو کەنارە نسرمەدا گریاو دوا ڕازەکانى خۆى بەدەم ئاخ و ناڵینەوە پێ وتم .

سیروان ئەو ڕۆژانەى لەهەموو کاتێک زیاتر وردە شەپۆلى ڕەوانەى کەنارەکان ئەکرد  ، ئەمبەرو ئەو بەر ئەهات و هاژەى ڕۆیشتنێکى بێباکانەى دەرئەبڕى  ، ئەو ماوەیەک بوو فێرى خنکاندنى مەلەوانەکانى خۆیشى بوبو ، فێرى قوتدانى ئەو ڕێبوارە وێڵانەیش کەڕێکەوتێک ئەیهێنان و  ئەویش لەلاى خۆیەوە سەرنگونى ئەکردن .. لەوە ئەچێـت دڵڕەقیەکەى ئەو ڕۆژگارە سیروانیشى گرتبێتەوە  ، چونکە فێرى لەبیرکردنى هەمووشتێک بوبو ، زۆر ڕوو سەختانەو بێباک  قوربانیەکانى لەباوەش ئەگرت و سەرنگونى ئەکردن .

سۆزى گریاو من فرمێسکەکانیم نەسڕی ...

ئەو گلەى کردوو من نەمتوانى دڵی بدەمەوە  ...

ئەو وتى " ئیتر من دوابڕیارى خۆم ئەدەم و ... "  منیش دەستیم نەگرت ،

چ چرکە ساتێکى سەختبوو هاوڕێم ... هەرگیز لەبیرم ناچێت ...دواجار بەپێشچاومەوە نوقم بوو .. هەر یەک جار خۆی فڕێدایە ئاوەکەوە و ئیتر نەمان بینیەوە .

وامەزانە دەفتەرى یادەوەریەکانمان ئەو خیانەتەى تۆى لەبیرئەچێـتەوە .. وامەزانە دەفتەرەکۆنەکانى مێژوو کەئەمڕۆیان لەهەمووڕۆژێکیان تڕۆترە ئەو غەدرەى تۆیان لەبیر ئەچێـت ..نا..نا .. ئەگەر مانایەک مابێـت بۆیادەوەرى .. ئەگەر قەڵەمێک و شوشەیەک مرەکەب مابێت بۆمێژوو ، ئەو غەدرەى تۆ هەر وا بەزیندویى ئەمێنیـَتەوە . هەرئەبێـت ڕۆژێک لەڕۆژان دەستێکى ئەمین بێت و بینوسێـتەوە ، ( لەو دەستانەى کەبەڕاستگۆیى چیرۆکى ئەو عاشقە درۆزنانە ئەنوسنەوە کەئەڕۆن و خۆشەویستەکانیان جێ ئەهێڵن .. ئەڕۆن بێئەوەى ئاوڕێک لەدواى خۆیان بدەنەوە ).

جامى فڕۆکەکە پاک مەکەرەوە ، بۆتۆنیە دنیا بەبێ تەڵخ ببینیت ، چونکە ئەوانەى چاوەکانیان بێ ڕتوش شت ئەبینێـت وەک تۆ دەستیان لەگوناهە گەورەکاندا نیە ، وەک تۆ ناویان لەدەفتەرى یادگاریە بێ وەفاکاندا نیە .

                            **                         **

 هەڵدانەوەى لاپەڕەیەکى تر :

من نازانم بەلاى تۆوە چ شتێک پێویستە لەبیرکرێـت..

چ شتێک تواناکانى تۆ بۆلەبیرچونەوە دەرەقەتى دێـت و ،  چ شتێکیش نا .

حیکمەتەکانى ژیان ڕێگە بەهەڵدانەوەى لاپەڕەیەکى سپى ئەدات دواى ڕەشکردنەوەى هەزاران لاپەڕە بەخوێنى غەدر .  تاوانکارەکان لەو کەسانەن کەهەمیشە حەزلەهەڵدانەوەى لاپەڕەیەکی نوێ ئەکەن .. کەس هێندەى ئەوان تامەزرۆى هەڵدانەوەى لاپەڕەى نوێ و لەبیر کردنى لاپەڕە کۆنەکان نیە . لەپێناوى هەڵدانەوەى ئەم لاپەڕە نوێیەش زۆرجار ڕێگایەک هەڵئەبژێرن کەپشتى هاوڕێکانیانى تیا ئەکەنە پردى پەڕینەوە ..! وەک ئەوڕێگانەى لەو ڕۆژگارەدا هەموومان پیائەڕۆیشتین .

 ناهاوڕێم .. هەرگیز تۆناتوانیت بە سانایى وێنەکانى خۆت بگۆڕیت ، هەموو شتێک قابیلى بیرچونەوە نیە ..

                            **                          **

پەراوێزێک کەپێویست نیە تەواوى کەم  :

جامە کە مەسڕە .. کێ ناڵێت ڕۆژگارى داهاتوت بەتەمێکى خەستر لێڵ نابێت نەک ئەو هەڵمە خاوێنە  ، تەمێک لەڕابردووە شەرمەزارەکانەوە هەڵئەسێـت ، غوبارێک لەسەنگەرە ناجوامێرەکانەوە هەڵئەکات ... تائێستایش نازانم بەکێدا ئەم چیرۆکە هەڵقرچاوانەت بۆبنێرم .. مەگەر بە باڵندە کۆچەرەکاندا ، تەنهاخێراى گەیشتنى ئەوان ئەتوانێـت ئەم بێووارەى من بەجێ بگەیەنێت  . ئەزانم پۆستەى هیچ شارێک ئەو خیێراییەى نیە ئەم ئەرکە قورسەىمن جێ بەجێ بکات ، مەگەر ئەو باڵندە کۆچەرانەى هەمووتەمەنیان بەدەم گەشتە وێڵەکانەوە ئەبەنەسەر  .. زۆرپێویستە هاوڕێم بەرلەدابەزینت لەفڕۆکەکە خوێندنەوەى ئەم چیرۆکانەت تەواو کردبێـت . کەهاتیت لەوەناچێت من بتوانم باوەشت بۆبگرمەوە ، فڕۆکەخانەکە هێندەى خەڵک تیا ئەبێـت بۆتۆ بەس بێـت ، من تائەوکاتەیش هەربیرى لێ ئەکەمەوە . بەڵام لەوەئەچێـت زۆر سەخت بێـت ئەو بڕیارى هاتنەم جێ بەجێ بکەم کەلەهەر خولەکێکدا  چەندین جار لێى پەشیمان ئەبمەوە .

                                        ***

پاکنامەى پیاوێکى شەرەف خاوێن
من خۆم باوکی ڕوبار نیم ، هەرگیز ئێرەیى بەو باوکایەتیەى ئەویش نابەم ، بەڵام ئەتوانم لەجیاتى ئەو چیرۆکە سەرسوڕهێنەرەکەیتان  بۆبگێڕمەوە ، ئەتوانم بەشێکى  نهێنیەکانتان پێبڵێم ..ئەو نهێنیانەى گەر من نەبم ئەبێـتە ژێرغوبارى زەمەنەوە ، هەرگیزنەبەئێوەو .. نەبەهیچ کەسێکى تر نادۆزرێتەوە .  

( ڕوبار + باوکى )

 ئەمانە هەردوو پاڵەوانە تەنیاو  بێوێنەکانى ئەم چیرۆکەو بەشی هەرە زۆرى کتێبى ( پاکنامەى پیاوێکى شەرەف خاوێن )ە . لەوانەیە بۆ ڕوبارلەگەڵم نەبن و بڵێن وەک هەمووکچەکانى تر ئەویش لەو ڕۆژگارەدا جەستەى  ناسکى خۆى ئەکردە بەرتیل و ئەیدایە دەرخواردى بەرپرسە دڵتەڕەکانى وڵات ، بەڵام باوکى پیاوێکى پاکتر بوو لەوەى گوناهە بچوک و خوێڕیەکانی ڕۆژگار پیسى بکەن .  ئەوان وەک هیچ باوک و کچێکى تر نەبوون ، بەباوەڕی خۆیان  لەخێزانێکى نمونەییدا ، نمونەى باشترین پەیوەندى باوکى و کچی  کۆی کردونەتەوە . 

ڕوبار زیاد لەپێویست نازداربوو ، نەک هەر لەبەر ئەوەى کچى گەورەى خێزانەکەى بوو ،یان هەموو جارێک باوکى ئەیوت " لەبونى ئەو دا فریشتەیەکى پیرۆز بەدى ئەکەم ، فریشتەیەک تائەو پەڕى ساکارى و بەرائەت  " . بەڵام ئەوان پاکى ڕۆژگاریک بوون کەهەموو شتێک تیایدا بەرەو پیس بوون ئەچوو ، هەمووبەهاکان وردە وردە خاوێنى خۆیان لەدەست ئەدا .

باوکى  ڕۆژێکیان بۆی دەرکەوت سەرتاپاى شار گەندەڵ بووە ، کچەکەى ئەویش خۆى خستۆتە  زەلکاوى ئەو گەندەڵیەوە ، هەر ئەو ڕۆژە هەڵوەرینى پەیکەرى شوشە ئاساى ڕوبارى بینی ، بەچاوى خۆى بینى چۆن بۆگەنى کوتى پەیکەرەخاوێنەکەى ، وەک بۆنى لاکى  سەگە تۆپیوەکان دەورو بەرێکى هەراسان کردووە   ، ئەو سەگانەى کەلەسەر جادەکانى کەنارى شار ئۆتۆمبیلی شۆفێرە هەڵەشەکان  لێى ئەدات و لاکەکەیان فڕێئەدرێن تا بۆگەن ئەکات .. 

خۆیشى و ڕوبارى کچیشى .. بەجیاو هەریەکە لەلاى خۆیەوە ، هەڵپەیان بوو چۆن بتوانن  لەو کێشانە دەرباز بن کەلەڕێگەى دامەزراندنى ڕوباردا دروست بوبوو  .

 خۆى زۆرجار ئەیان گەیاندە لێوارى نائومێدى ... 

بەڵام ڕوبارهەر ئەیوت 

- "  باوکەگیان خەمت نەبیـَت هەر بۆم جێبەجێ ئەبێت ...  ئەمەوێـت بزانم ئەنجامەکەى  بەکوێ ئەگات ... من هێشتا هەمووتواناى خۆمم لە کارەکەدا نەخستۆتە گەڕ ..."  

باوکە سەرى سوڕمابوو ئەبێت ئەو توانانە چیبن لاى ڕوبار هەیەو ئەو نیەتى . ڕوبار هەمیشە ئومێدێکى  بەسەرکەوتنی ئەنجامى هەوڵدانەکانى  هەبوو ، بەڵام باوکە زۆربەى ڕۆژەکان نائومێدیەکەى زیاترو تاڵتر  ئەبوو ..

من و تۆو  ڕوبارو باوکى ڕوباریش ، بەڵکو هەمومان ، بەجۆرێک لەپەیوەندى ئەژین  کەپێى ئەوترێـت متمانە : متمانە لەنێوان ڕوبارو باوکى ، من و باوکم ، تۆو باوکت .. هەمومان لەدامێنى ئەم پەیوەندەیەو ئارامیە ڕۆحیەکانیدا ئەژین . لەقوڵایى متمانەیەکى لەم جۆرەدا  ڕوبار نازدارترین منداڵى ماڵ بوو ، تاتەواو گەورەیش بوو لە ئامێزى ئەو متمانە بەتینەدا بوو کە  باوکەو هەمو منداڵەکانى ترو دایکیشیانى کۆکردبوەوە . ئەوەتا ڕوبار گەورە بووە .. هێندە گەورەیە کەپێویستى بەکە س نەبێت خەمى بخوات .. نا .. ئەو هێشتا هەر لەخەم دەرنەچووە ، باتەواو گەورەیش بێت و چەند ئاستێکى خوێندنیشی بڕیبێت .. چونکە "  ئەو کچەو دامێنى خۆى دوژمنیەتى " ، یادى بەخێر هەموو جارێک نەنەخانی وەهاى پێ ئەوت .

 باوکى ڕوبار هیچی لەبارەى دەرونزانى فرۆیدەوە نەبیستبوو، نەیئەزانى فرۆید چۆن غەریزەى سێکس بەیەکێک لەهۆکارەکانى بونیادنان و کاولکردنى شارستانیەت ئەزانێت ، گەرزانیارى لەو جۆرەیشى هەبوایە کێ ئەڵێت بڕواى پێئەکرد ،یان ئەیزانى کەڵکى لێوەربگرێت  . ئەو پیاوێک بوو لەژیانەوە فێر ئەبوو  ، مەرج نیە بۆئەوەى نەخشى سێکس لەژیاندا بدۆزینەوە هەر ئەبێت  فرۆید بخوێنینەوە ، بۆئێمە ژیان لەو سەردەمەدا هەر ڕۆژێکى هێندەى کتێبی ( دڵەڕاوکێ لەشارستانیەتدا ) (*) ی   فێر ئەکردین ، ئەو بەحیکمەت و شارەزاى خۆى گەیشتبووە ئەو باوەڕەى سەردەم سەردەمى  سێکس بازیە . تەنها جەستەى جوان و وروژانەکانى ناوگەڵە لە هەموو شوێنێکى وڵا تدا ئاراستەى شتەکان دیارى ئەکات ،گەیشتبوە ئەو بڕواى وڵات تەواو ڕەنگ و بۆى سێکسى وەرگرتووە . لەتەلەفزیۆنەوە هەمووشەوێک دراماى  ئەو پادشای نیشان ئەدا کەهەر ڕۆژەو کچێکى جوانى وڵات خۆی بۆئەکردە دیارى ، ئەویش لەلاى خۆیەوە سەرتاپاى زەرد ئەکرد لەزێڕداو ...

 هەموو ڕۆژنامەکان وازیان لەبڵاو کردنەوەى ئەو هەواڵانە هێنابوو کەئەچوونە دەرەوەى سەرەڕۆى نێوان عاشق و مەعشوقەکانەوە ... 

هەمووبازرگانەکان وازیان لەبازرگانى کردن بەکاڵاکانى ترەوە هێناو دەستیان کردبوە بزنسی لەشفرۆشى ، پێکهێنانى باڕو هۆڵى تیاترۆخانە ...

بەچاوى خۆى ئەیبینى کەچۆن ڕوخسارى جوان وناسکۆڵە کارى لەبەر ئەڕوات ، چۆن قەدو باڵاى  جوان گرنگى حیکمەتى هەزاران ئەفلاتو ن و سەدان ساڵ ڕابردووى پڕجوامێرى هەیە .

**

کەوتە دواى کارەکەى ... لەم فەرمانگەوە بۆئەو فەرمانگەو ... لاى ئەم بەڕێوبەرو کاربەدەستەوە بۆلاى ئەو ... هەندێک جار زۆربەباشى ئەخرایە ڕێ ، بەجۆرێک کەتێر سوپاسگوزاریان ئەکرد ، هەندێک جارى تر توشی فەرمانبەرێکى میزاج ناخۆش ئەبوو ،  کێشەو گرفتێکى زۆریان  ئەخستە ڕێگەى کارەکەى و تاخۆى لێدەربازئەکرد گیانیان ئەگەیاندەوە کونە لوتى ..خۆى بەسروشت پیاوێکى لەسەرخۆ و بەسەبر بوو ، ئەیزانى چۆن چاوەڕێ بکات تانۆرەى چونە ژورەوەى دێـت ،تاکاتى تەواو بونى کارەکەى دێت ، تا... 

 ئەو ئێستا بەشێکى زۆرى کارەکانى تەواو کردوەو بەس پێویستى بەئیمزاى بەڕێوبەری گشتى (..) هەیە .  ڕۆژ خەریکە لەگەرماى نیوەڕۆدا خۆى سورئەکاتەوە ، ئەمیش زۆرى مەبەستە هەرئەمڕۆ ئەم ئیمزا  بەدەست بێنێت و نەکەوێـتە سبەینێ ... بەپەلەپەل لەتەکسیەکە دابەزى و خۆى کردە فەرمانگەى  (  X )  دا ، تەکانیدا بۆبەردەرگاى ژورەکەى بەڕێوبەر ...

**

ساڵانێکى دواتر کە وەک تەنها پیاوێک بەداوێن پاکى ، لەزنجێکداو لەکەنارى شارێکى پیسى سێکساویدا مابوەوە ، تەنها مانەوەى بەو خاوێنیە لەو شارەدا کردیە پیاوێکى ئەفسانەیى ، پیاوێکی پاک وەک فریشتەبڕوادارەکانى ئاسمان ، کەهەندێک ئەیانوت لەنەوەى  ( خدرى زیندو ) ەو ، باسى ئەوەیش هەبوو هەموو شەوانێکى چوارشەمە نور لەزنجە بچکۆلەکەى هەڵئەسێت ، ئێمە پێمان سەیر بوو ئەو زنجە ى کەبە قامیش و چیخى قەڕەم دروست کراوە چۆن بەگڕى ئەو نورە ناسوتێت ..!!  گشت دۆست و برادەرانى هانیاندا بیرەوەریەکانى بنوسێتەوە ، بۆئەوەى تۆمارێکى مێژوویى راستگۆییانەمان پێش کەش بکات ، لەشارێکدا کەکەس گومانى لەکاول بونى هەمو  ئەو بەهانە نیە کەوەک ڕاستى و پاکى و جوانى ڕۆژگارێک ڕِەواجى خۆیان هەبوو . لەبەرگى یەکەمى بیرەوەریەکانیدا کەساڵى 2033 بەشێوەى کۆمەڵە وڕێنەیەک بڵاوى کردوە ، وەها باسى ئەو ڕۆژەئەکات  - " من لەپەلەپەلى هەرچى زوجێبەجێکردنى کارەکەى خۆمدابوم ، بێئاگالەهەموو شتێک سکرتێرەکەى ڕێگەى چونە ژورەوەى لێگرتم و وتى :

-" جارێ چاوەڕێ بکە تاخۆم ئەتکەمە ژورە وە  "

 پاسەوانە تایبەتیەکەیشى وتى 

-"     بڕۆبالەولاتر بتپشکنن ... ترسمان لەوەیە  ئەو ڤایرۆسە کوشندەى لەشاردا بڵاوبۆتەوە ، وەبۆنەى خەڵکانى وەک ئێوەوە بگاتە جەنابی بەڕێوبەریش   " 

هەر یەک جار واى وت ، ئیتر تانزیکەى یەک کاتژمێرچاوەڕوانیم نەکرد لێی نەپرسیمەوە. ئەوە نەبێت من لەو جۆرە کەسانە بم کەیاساو ڕێساى کار بەڕێکردنى فەرمانگەکان نەزانم ، بەش بەحاڵى خۆم هێندە شارەزاى لۆژیکى فەرمانبەرەبەرتیل خۆرەکانیش بووم کەیەکسەر لەئاماژەکانیان تێبگەم ، ئەو کاتانەى کەئەڵێن  " کاکە یارمەتیمان بدە .. ئێمەیش یارمەتیت ئەدەین ... مادام ئەتەوێت زوو بکەویتە ڕێ ئێمەیش  ... "، من لەقوتابخانەى ژیاندا فێرى ئەو وانە گرنگانەبووم ، هەمویم بەنەشتەرى ئازارلەناو مێشکمدا وەک زانیاریەکى بەنرخ هەڵکۆڵیبوو .  بەڵام ئەم سکرتێرە لەبەرتیل خۆرەکان نەئەچوو ... نەوەک ئەوان ڕوخۆش و زمان شیرین بوو ، نەئەیوست بانگم کاتە لاوەو بچپێنێتە گوێمدا ، نەهەوڵى ئەدا بۆم بسەلمێنێت کارەکەم کارێکى زەحمەتەو ... لەڕاستیدا من هەر تەنها واژویەکى لاى ئەمانم مابوو ..چاوەڕێ نەبوم ئاوابەو جۆرە خەریکم کەن  ... چونکە دوونامەى خاتردارانم لەگیرفاندا بوو ... هەمو کارەکەى منیش دامەزراندنى ڕوبارى کچم بوو کەئەو ساڵ تازە خوێندنى زانکۆى تەواو کردبوو .

 لەڕواڵەتدا سەیریکەى کارەکەمان کارێکى ئاسایىیەو هیچى ناوێ ، بەڵام چونکە بۆمان جێ بەجێ نەئەکرا هەم من و هەم ڕوباریش کەوتبوینە هەڵپەوە ...چەند خەڵکی دەستڕۆیشتومان ناسیبێ چووین بۆلاى و داوامان لێکردووە ... هەریەکەمان لاى خۆیەوە خەریک بوو  ... 

هەرچیم دەکرد ڕێگەم نەئەدرا بچمە خزمەتى ئەو عالی جەنابەى کەدەبوایە ئیمزاکەى بۆبکردایەم و لەنزیکەوە لەهۆکارى نەکردنەکەى تێبگەم .

 ئێوە تەماشاى  من و سکرتێرەکە بکەن : لایەنى سەرنج ڕاکێشى حکایەتەکە :- پێکەوە ڕۆژانى هەرزەکاریمان لەیەک داواناوەندیدا بردبووە سەر ، لەبەر ئەوەى لەیەک گەڕەکیشدا بوین  ، پێشتر لەخوێندنى سەرەتایشدا هەر لەیەک قوتابخانە بوین ، هەمیشە مەرحەبایەکى هاوڕێیانەمان لەنێواندا هەبو . لەو کاتەوە دامەزراوە بەسکرتێرەیى ، پۆشتە ترو جوانترو بەویقار تر دەرئەکەوێت ، بەڵام ساڵانێکى زۆرى لێکدابڕانمان وای لێکردین کەکەسمان هەواڵی ئەم دواییانەى یەکتر نەزانین ، ئەمزانى میًَردى کردوە بەکابرایەک و ئێستا ... دیاربوو بەو کەشخەییى و ویقارەوە جۆرێک لەبەختیارى و خۆشنودی دەستگیربووە ، بەختیاریەک هێندە ببێت کە هەر ئافرەتێکى شارەکەى  خۆمان لەشوکردندا بەئاواتى ئەخوازن ...

 سەلامێکم لێکرد وچاوەڕێ بوم وەک یەکێک لەهاوڕێ کۆنەکانم بەگەرمى بێـتە دەممەوە ، بەپێچەوانەوە زۆرسارد بوو  ، ساردتر لەوەى کە عەقڵ گیربێت  ، هەرکە بینیمى پەشۆکاو  نیشانەکانى نائارامى لەڕوخساریا دەرکەوت ، من و ئەو لەهەموو تەمەنى هاوڕێیەتیماندا بێکێشە بوین ،  هیچ ڕۆژێک شتێکى وا لەنێوانماندا ڕوینەداوە تائێستا ئەو هەڵسوکەوتە نائاساییەى وەک کاردانەوەیەکى ئەوە بزانم   ... ئەوەتا ئەمڕۆیش هاتومەتە بەردەستى هیچ عەیبێکم نیە تائەو وەها سڵم لێبکاتەوە ، پیاوێکم ئەزانم چۆن بەشوێن جێەجێبونى کارەکانمدا بڕۆم ، لەهەمو ئەو خەڵکانەى تر لێرەدا وەستاون ، لەهەموو ئەوانەیش پێشتر هاتون و ڕابردوون ، باشتر ئەزانم فەرمانبەرەکان بدوێنم و بەقسەى خۆش ...،  بەڵام پێم سەیرە بۆچى ئەو سکرتێرە جوان و خان و مانە ئەو ڕۆژە وەها بێ ڕێزی کردم ..! من تائێستایش هەر وائەزانم شایستەى ئەو بێڕێزکردنەى ئەو نەبوم  . من چاوەڕێى ئەوەم لێئەکرد وەفام بەسەردا ببارێنێـت ، وەفاى بۆڕۆژەکانى هاوڕێیەتیمان وەهاى لێبکات کارئاسانیم بۆبکات نەک  ... 

 ئیوەئەگەر تڕۆبونتان بەدەستى کۆنە هاوڕێیەکى خۆتان نەبینیبێت  ، بێگومانم ناتوانن لەو توڕەیی و ئازارەى ئەو ڕۆژەى من تێبگەن ..هەرکەسێک کۆنە دراوسێى  خۆى سوکایەتى بەرامبەر نەکردبێت ، لەلایەن هاوڕێى مناڵیەوە بێڕێزى بەرامبەر نەکرابێت ، نازانێت من توشى چ شۆکێک بووم  .  ئەمویست  تێبگەم لەو نهێنیانەى لەپشت هەڵسوکەوتو هەڵچونەکەى ئەو ژنەوەیە  ، کەچى هیچم بۆڕون نەبوەوە  ، زۆر گەڕام بەدواى ئەو هۆکارانەى لە توڕەیی مرۆڤ ئەکۆڵنەوە ، ئەوانەى هۆکارەکانى لوت بەرزى وبێڕێزکردنى بەرامبەر شی ئەکەنەوە ،  هەرچیم کرد نەمتوانى پاساوێک بۆئەو بەدەمەوە هاتنە ساردەى بدۆزمەوە  ..

( ئەمە نهێنیەکە وەک چۆن من تاهەمووشتێک تەواو نەبوو   بۆم ئاشکرا نەبوو .. ئێوەیش تەنها دواى خوێندنەوەى ئەم بیرەوەریانە ، بمبورن وڕێنانە .. لەوانەیە بتوانن سوسەیەکی بکەن .. یان گومانێکتان لاببێتە یەقین ، کەدورنیە هەردواى نیو کاتژمێر بەگەمژە ترین گومانى تەمنتانى بزانن ... ) 

پێش ئەوەى من قەواڵەى خۆم بخوێنمەوە ، شەرحى تەواوى کارەکەى خۆمى بۆبکەم ، سکرتێرە خانمەکە چووبەگژما .. قیژانیە سەرماو وتى 

- " دەباشە کاکە ... ئەو خەڵکەیش هەموو وەک تۆکارى هەیە ... کەسمان لەدەست بەتاڵیدا نەهاتوینەتە ئێرە  ... " .

لەسەر لاپەڕە زەردەکانى کتابێکى بەرگ ڕەقى گەورە ، کەلەکتێبخانەى ناوەندى شاردا بە ( پاکنامەى  پیاوێکى شەرەف خاوێن  ) ناونرابوو  ، ئەم ڕوداوەى ئەو ڕۆژە وەها گێڕرابوەوە .

لەم کاتەدا کەباوکى نازانێت ڕوبار لەژورەوەیەو لەگەڵ جەنابى بەڕێوبەردا خەریکى ....نن . بائەوەیش بزانین کە ئەمە سەرەتاى کارنیە بۆ ڕوبار ، ئەو پێشتر دەستى پێکردبوو  .  هاوڕێ و هاوتەمەنەکانى  خۆى ئەیان وت لەشەوێک لەشەواندا ، لەیەکێک لەو بەرنامە تەلەفزیۆنیانەى کە بۆسەرگەرم کردن ، بۆجوان نیشان دانى ڕوخسارى مەدەنیانەى شار ، میوان دارى کچە شۆخ و شەنگە نیمچە ڕوتەکانیان  ئەکرد ، جارێکیان کە ڕوباریان کردۆتە میوانى بەرنامە  وتویەتى  

- " من ڕۆژگارێکى زۆر پێش ئەو ڕۆژە ى باوکم پێى زانیم دەستم پێکردبوو  ، هەر لەسەرەتاى دەرکەوتنى نیشانەکانى پێگەیشتنمەوە ، لەگەڵ هەڵتۆقینى سەر سینەمدا ، لەو کاتانەوە هەستم بەوەئەکرد خەڵکانێک هەیەو ئەیانەوێـت هۆگرم بن ..یەکەم جار... بەڵێ ..یەکەم جارم ئەوڕۆژەبوو  کەلەگەڵ مامۆستا (J  ) دواى تەواو بونى محازەرەکەى ڕێکەوتین و چوین بۆ پشتى یەکێک لەگردەکانى دەرەوەى  شار و لەوێ ..." 

**

درێژەى چیرۆکەکە وەک ئەوەى لە  { پاکنامەى پێاوێکى شەرەف خاوێن }دا هاتبوو بەم جۆرە ڕوداوەکانى  ئەو ڕۆژەى تەواو کردبوو  "  دەمم بوبەتەڵەى  تەقیو ، کێشەکەم ئەوەبوو نەمئەزانى لەچیدا هەڵەم کردووە و بێ ئسڵوبیەکەم لە چیدایە ... دواى کەمێک سکرتێرەکە لەژورى بەڕێوبەرەوە هاتە دەرو  بەڕەنگێکى هەڵبڕوسکاوەوە کەئەیویست تۆزێک هێمنى نیشان دات وتى 

- " داواى لێبوردن ئەکەم ئەگەر ئەوکاتە باش وەڵامم نەدابیـَتەوە ... بەڕاستى ئەوندە ماندوو ئەکرێین لە بەڕێخستنى کارى ئەو خەڵکە دا ...  جەنابى بەڕێوبەر ئەڵێـت ئەمڕۆ ناتوانم بیبینم ... ئەتوانیت فایلەکەت جێبهێڵیت و سبەینێ بێیتەوە ، ئەوکات هەموو کارەکەت تەواو کراوە   " .

کەسکرتێرەکەم بینى بەو جۆرە ئارام بۆتەوە ،  لەو ماوەى کاتژمێرو نیوە چاوەڕوانیەدا ئاوا خێرا گۆڕا ، بیرم کردەوە سبەینێ دواین ڕۆژى هەفتەیەو ئەگەر ئەمڕۆ کارى ئێرەم تەواو نەکەم ئەوا زۆر لەو ماوە زیاتر دوائەکەوم کەبۆم دانراوە ..

 پێم وت   "  نا...چاوەڕێ ئەکەم .. پێویستە هەر ئەمڕۆ بیبینم .. بۆبەیانى کاری ترم هەیە پێیەوە خەریک بم  " ،  بەشێوازە خانمیەکەی خۆى  زۆر هەوڵی  دا ڕازیم کات بەڕۆیشتن .. بەڵام هەر سور بووم لەسەر بینینى بەڕێو بەرو تەواو کردنى هەرئەمڕۆی کارەکەم ...

نەم ئەزانى ئەبێت نهێنى پشت ئەو هەوڵانەى سکرتێرەکە چیبێت .. باشە بۆهەر بەتەنها لەگەڵ من وا هەڵسوکەوت ئەکات ، خۆچەندکەسێکى تریش لەوێبون کەهەمویان زۆرئاسایى ئەخرانە ڕێ  ... ئەم  خەیاڵانە تەواو توشى سەرە گێژەى کردبوم ، بیرم لەهەموئەگەرەکانى تر ئەکردەوە جگە لە ڕوبار ..  هەرپیێنج خولەک جارێک گڵاسێک ئاوى ساردم ئەخواردەوەو زیاتر سورئەبوم لەسەر تەواو کردنى هەر ئەمڕۆى کارەکەم ...

زەنگى بەڕێو بەر لێدراو سکرتێرەخان  چووە ژورەوە ... هاتەدەشتەوەو هەم چوەوە ... هەر دووسێ خولەک جارێک کەسێک ئەکاتە ژورەوە و ... منیش  هەر چاوەڕێم ...پێم نابەجەرگى خۆمداو وتم 

- "  ئەگەر بوارى چونە ژورەوەم نیە ئەوا ئەڕٍۆمە دەرەوە ، نیو کاتژمێرم پێئەچێت و دێمەوە ..." فایلەکەم لاى سکرتێرەکە جێهێشت و هاتمە دەرەوەى فەرمانگەکە .. زانیم شتێکى پەیوەندی دار بەمنەوە هەیەو ئەو سکرتێرە ئەیەویـَت بیشارێتەوە .. ئەمەش ئەوەندەى تر سورى کردم لەسەر ئاشکرا کردنى نهێنیەکەو ...

 هاتمەدەرەوە لەبەر دەرگاى فەرمانگەکەدا دانیشتم ، ئەو هەڵوێستە خراپەى سکرتێرە خان تەواو شڵەژاندمى ، کەلەدواجاردا بۆم دەرکەوت  خۆیشى چەندە ناڕەحەتە بەو جۆرە هەڵسو کەوتەى بەرامبەرم کردى .. ئەو کاتانەى کەنۆرەم ئەهات وڕێگەى نەئەدا بچمە ژورەوە ، ئەمویست هاوڕێیەتیەکەى ڕۆژانى خوێندنمان بخەمەوە یادى  ، بەڵام  بەر لەوەى پێى بڵێـم  تۆ تادوێنێ هاوپۆلم بویت ،  ئەویش وەڵامى خۆى ئامادە ئەکرد 

-"  ئەزانم و ڕێزم هەیە بۆت ، بەڵام من هیچم بەدەست نیەو بەڕێو بەر خۆى نایەوێت بتبینێت ". 

 ئەمویست تێمبگەیەنیًَـت لەهەڵوێستەکە ..کاتێک ڕوخسارى پڕئەبوو لەپەشیمانى ،ئەیویست ئەوەم نیشان دات کەپڕبەدڵ ئەیەویـَت هاوکاریم بکات و بەڵام کارەکە بەو ناکرێـت  . کاتێک بەهەناسە قوڵەکانى گوزارشى لەو بێزاریە ئەکرد کە پەشێوى هەڵوێستەکە بۆى دروست کردبوو ،  ڕوخسارى غەمناکى کپ ئەبوەوە لە تەریقی هاوڕێیانەیدا بەرامبەرم  .  هەمووى گومانى ئەوەیان دروست ئەکرد کەسکرتێرەکە لەشتێکەوە گلاوە کەخۆى بەهیچ جۆرێک نەیخواستووە  . من باش ئەمزانى  خەریکى چ  پێچ و دەورانێکە ، چۆن شەیتان ئاسا  ڕاستى هەڵوێستەکەم لێ ئەشارێتەوە . بەڵام تەواو سەرم  سوڕمابوو  ، ئەبێت  چ گرفتێک من و سکرتێرەخان و بەڕێوبەرەکە پێکەوە کۆبکاتەوە ؟!

هەرکە لەڕێوە پێم وت ئەم کاتەت باش ،  ئەو ڕەنگى زەرد هەڵگەڕا ، وەک ئەوەى  سەرچاوەى ترسێکى گەورە ڕوی تێکردبێـت  ..  ئەیشمزانى کەئەو نایەوێـت بەدڵشکاوى لەفەرمانگەکەى بێمە دەرەوە  ، چونکە ناکریـَت ئەو هەموو ساڵەى هاوڕێیەتی لەبیرچوبێت .

بەڕێوبەرەکەى لەو تازەبەڕێوبەرانە بوو کەگوایە لەپرۆسەى قەڵاچۆکردنى گەندەڵى ئیداریدا خرابوە شوێن بەڕێوبەرەگەندەڵەکەى پێشتر ، بەرلەوە  ناوبانگیم لەدورەوە بیستبو ، ئەمزانى مێبازێکى کارامەیە ،  لەناو هاو کوڕو ناسراوەکانى خۆیشیدا بەسێکس بازێکى بەهەیبەت  ناسراوە ،  پێشینەیەکى ئاشکرای هەبو لە ڕاوە کچدا . لەناو هەموو چین وتوێژەکانى کۆمەڵدا گەوادى  تایبەتمەندی خۆى هەبوو ، سبەینان پێش ئەوەى بچێتە سەر کارەکەى فەرمانى ئەدا چ جۆرە ئافرەتێکى بۆ بێنن ، مواسەفاتى لەش و لارو جوانیەکەى چۆن بێت  .  لەلایەن چەند کۆمپانیایەکى نێو دەوڵەتیەوە ڕاهێنەرى شارەزاى ئەهێنا بۆڕاهێنانى گەوادەکانى ، ساڵانە چەند جارێک  دەورەى کچ بەگیر هێنان ، کچ پەروەردە کردن ، زانستى ڕازیکردنى دایکی کچان ، زمانى موحیبەت و نەرمونیانى و دڵنەرمکردنى بۆئەکردنەوە  ، سزاى مەرگیشى دانابوو بۆئەو گەوادەى کە پابەند نابێت بەیاساکانى پاراستنى  (نهێنى پیشەوە ) .  ئەم کابرایە بەلاى هەمو خەڵکى شارەوە ناسراوبوو  بەهۆی ئەو  سروشتە تایبەتەیەوە .

بەڵام من هیچ شتێکى تایبەتم نەبوو لەگەڵیدا ، باش ئەمزانى  پێشتر لاى کەسێک زەمم نەکردووە تاگەیاندبێتیانەوە دەستى و ئێستالەسەر ئەوە سزام بدات ، ئەو هەر لەبنەڕەتدا منى نەئەناسى ، پێش ئەوەى بزانێـت من هاتوم  بۆلاى ، سکرتێرەکە خۆى ڕێگەى چونە ژورەوەى لێگرتم  ( کەواتە ئەم ماسە مویەکى تیایە )  هەر بۆیە دڵنیام کە  بەڕێوبەر هیچ شتێکى تایبەتى لەگەڵما نیە ، هەرچیەکیش هەبێـت لەم نێوەدا  لەژێرسەرى سکرتێرەکەیدایە ، کە لەسەرێکەوە ئەیەوێـت ڕازیم کات و واز لەبینینى بەڕێو بەر بهێنم ،  لەسەرێکیی تریشەوە ئەیەوێت دڵم نەشکێنێت وبەنیگەرانى فەرمانگەکەى جێ نەهێڵم . 

 لە دەرەوەى فەرمانگەکە ، لەبن سێبەرى باڵەخانەیەکى ئەو نزیکانەدا دانیشتبوم  ، بەبێزاریەوە کەوتمە چاوەڕێکردنى تێپەڕینى کات ، بۆئەوەی کە گەڕامەوە بەڕێوبەر ببینم و  ... ، 

پێش ئەوەى بگەمەوە بەرئەو هۆڵەى سکرتێرەکەى لێ دانیشتبوو ، تەماشام کرد ڕوبارى کچم ، کچە نازەنینەکەى خۆم . کە بۆدامەزراندن لەفەرمانگەى ( w ) تێئەکۆشا ، لەژورى بەڕێوبەرەوە هاتە دەرەوە ، بەدیمەنێکى شپرزەى نائاسییەوە ، هەردوو ڕومەتى زیاد لەشێوەى ئاسایى خۆى  سوربونەوە ، قژەجوان وسفتەکەى تێک چوبون ، تەنانەت لەپەلەپەلدا دوگمەى دووەمی کراسەکەى دابوولەشوێن دوگمەى یەکەمى سینەکەى  ، بەپەشۆکان و شپرزەییەکەوە  (باى باێکى ) ... لەسکرتێرەکە کردوو بەرەو دەرەوە خێرا دەرچوو  .. شێوەى بای بای کردنەکەى ئەوەى نیشان دام کەئەمە یەکەم جارى نیە دێت بۆژورى ئەم بەڕێو بەرە ، بۆئەوەى نەم بینێـت خۆم خستە پەناى  دارەکانى ناو باخچەى فەرمانگەکەوە ..نەمدەویست لەو کاتەدا هیچ کێشەیەکى لەگەڵ دروست بکەم  ، چونکە بەبینینى دەبوایە بموتایە ئەو هەمو کاتە چیت کرد لەژورى بەڕێوبەردا ، کەتۆ خۆت ئاوا بەڕێو بەر ئەناسیت بۆئەو سەر ئێشەت توشى من کرد .

  بینینى ڕوباربەو دیمەنەوە تەواو دڵمى پیس کرد ، ( ئێستا ئەزانم هیواکانى سەرکەوتنى لەکارەکەدا لەکوێوە سەرچاوەى  گرتووە ) ، ئیتر تێگەیشتم  کەئامادەیى ئەوو لەژورەکەی بەڕێو بەردا  واى کردووە نەهێڵن بچمە ژورەوە ،گەر بەشێوەیەکى ئاسایى کارەکەى من تەواو بکرایە ، ئیتر ڕوبار هیچ کەڵکێکى نەئەما بۆئەوان .

 وشک وەستام و تەماشاى ئەفسانەى درۆینەى پاکى خێزانەکەم ئەکرد ، بۆم دەرکەوت چۆن ڕوبار خۆى هەڵژەندۆتە زەلکاوەکەداو منیش پێم نەزانیوە ، تەقەی پێیم پێ گوناهبار بوو بەسەر زەویە بێدەنگەکەوە ،ئەو هەناسانەیم  پێ حەرام بوو کەلەئاسمانێکى پاکەوە هەڵى ئەمژى ، چونکە لەم دووخەسڵەتەیاندا زەمین و ئاسمانیش زیاتر بەبەرائەتەوە دەرئەکەون  .  هەستم کرد دارو بارى قاچەکانم خەریکە تواناى ڕاگیرکردنى لەشمى نامێنێـت ، تێر تێر لەدواوە سەیرى ڕێکردنى پەلەپەلى کچە کەى خۆمم کرد ، کەوەک کەسێک لەمەترسیەک هەڵبێت دیاربوو ئەیویست بەخێراترین کات ئەو ناوە جێبهێڵێت... بیرم کردەوە ئەگەر ئامادە بونى کچەکەم لەژورى بەڕێوبەردا هەروابۆکارێکى ڕۆتینى ئاساییە چ پێویست بوو بەو جۆرە لێمى بشارنەوە ..!! 

 ئەم جارەیان کەگەڕامەوە سکرتێرەکە بەڕوخۆشیەوە پێی وتم هەر ئێستا ئەتنێرمە لاى جەنابى بەڕێو بەر .منیش وتم – "     ....     "

یاداشتە کانى ئەم پیاوە پاکە بریندارکراوە هەر بەمەوە ناوەستێت ، بەڵام ئێمە هەموى بەیەکجار ناخوێنینەوە  ، پێویستە هەر ڕۆژە و حکایەتێکى لێ باس بکەین ،حیکمەتێکى لێوەفێربین.
                                     8/  2005

………………………………………………………… 

*: یەکێک لەکتێبەکانی سیگمۆند فرۆیدەو جۆرج تەرابشى کردویەتیە عەرەبی 

                                                ***

دواى ڕۆیشتنم
" ئەگەرئەو هەتیوە هەڵەوەڕە نەبوایە من ئێستا وەها دڵتەنگ نەئەبوم . ئەو ئەوەى پێ وتم کەمن نەمتوانى بەرگەى بیستنى بگرم ، هەرچەندە ڕاستیش بوو ..

ئەگەر ئەو خۆفشکردنەوەى سەرەتاى بەڕێ کەوتنە کەم نەبوایە ، بۆچی ئێستا واخۆم بەدۆڕاو و تێکشکاوئەزانى .؟

 ئایا مەرجە لەهەمووهەنگاوەکانمانا سەرکەوتوبین ؟، نەخێر.. گێلێتیشە لەهەموهەنگاوێکماندا  خۆمان بۆسەرکەوتن ئامادەبکەین .. ڕۆژێکیان یەکێک لەمامۆستاکۆنە چەپ و تازە واقع بینەکانم فێرى ئەم حیکمەتەیان کردم ..

لەو شارە پڕلەهەراوهوریادا حەزم ئەکرد دەنگى کەس نەبیسم ، بڕۆم و پیاتێپەڕم و کەس نەڵێت  (  کابراکەرەکەت بەچەند  ) لەکوێوە دێیت و بۆکوێ ئەچیت ... وردە وردە هاتم ، لە تەنیشت گەراجەکەوە دابەزیم ، مرۆڤگەلێکى ماندوم ئەبینى ، هەستم کرد هەمویان سەرقاڵن, هەرکەسەو لەوێڵى خەمى خۆیدایەو بەتەواوى غەرقى ناودنیا تایبەت وپڕسەرقاڵیەکەى خۆیەتى .  نەئەوانەى بەدواى خەمێکى تایبەتدا وێڵبون و نەئەوانەیش کە خۆیان نەیان ئەزانى وێڵى دواى چین ، هەموان دەسوڕانەوە وەک ئەوەى ژیان بەبێ ئەو سوڕخواردنەى ئەوان ئیدى سوڕى خۆى ڕابگرێت ، هەناسەى ماندویى مرۆڤەکان و دوکەڵى شینى ئۆتۆمبیلە کۆنەکان تێکەڵ بە بۆگەنى ئەوقەسابخانەیەبوو کە نزیک گەراجەکەبوو  ، حەشاماتێکى دەبەنگم ئەبینى .. بەدڵنیاییەوە ئەگەرتۆیشم لەگەڵدابوایەى هۆى ئەو دەبەنگیەت ئەگێڕایەوە بۆئەو بۆگەنە پیسە .. "

ئەمەچیرۆکی ئەیادە ، خۆى وەهاى بۆگێڕامەوە .. ئەو کوڕە بزێوەى کە  هاوڕێى منداڵى وگەڕەک و خوێندنگا و بازاڕو حیزبایەتى و ... ى هەموومانە . پێئەچێت تۆبیناسیت و وێناى بکەیت  ، لەوانەیە نەیشزانیت کێیە ... دوورنیە وایشبزانیت کەخۆتیت ، من ئێستا گفتوگۆى ئەوەت لەگەڵ ناکەم ..هەڵی ئەگرین بۆدوایى...

 بەدرێژایى تەمەنى هێندەى ئەو رۆژە نائومێدو ڕەشبین ولەژیان بێزارنەبوو ، ئەترسا لەوەىتوشى  دۆستێک،  ناسراوێک ، هاوڕێیەکی ...ببێت و لەوکاتە پڕناخۆشىو شپرزەییەدا بیبینێت ، حەزیەکرد زەویەکە هەڵدڕێت و بەژێریدا تێپەڕێت ، تێپەڕێت بێئەوەى هیچ کەسێک بی بینێت . بەتەواوى ئەو چرکەساتەى دەگوزەراند کەمردنى بەباشترین دیارى ژیان دەخواست .

ئەو خۆى وەهاى بۆ گێڕامەوە  "  هەرکە سوارى پاسەکەبوم لاى جامەکەم گرت ، چونکە زۆرتاسەى بینینى ئەو دیمەنانەى ڕێَگاکەبوم کەلەدەستپێکى بەڕێکەوتنەکەمدا وادام نابو تاساڵانێکى ترنەیبینمەوە . بەویقارى کەسێکەوە تەواوبێ ئاگابێت لەو شکست و بێز لەخۆهاتنەوەى من هەستم پێئەکرد جگەرەکەم داگیرساند ، بەدڵخۆش کردن بەو قسەباوەى جگەرەبەخەم ڕەوێن دائەنێت ،  هەرچەندە من بەدرێژایى تەمەنى جگەرەخواردنیشم ڕۆژێک لەڕۆژان بەڕاستم نەزانیوە . زۆردەکۆشام بۆئەوەى ئەو سەرزەنشتەى هاوڕێی سەفەرەکەم لەبیربچێت کاتێک وتى  " تڕحێو .. دایکت دڵى خۆشە کوڕەکەى بەجانتایەک دۆلارەوە بێتەوە  " ، هەرچیم دەکرد نەمتوانى ئەودیمەنەى خۆم لەبەرچاو ونکەم  کەبەسەرکزى وشەرمێکى قورسەوە  ،  قورستر لەشەرمى زۆڵخەرەوەیەک کەدواى ساڵانێکى خۆشاردنەوە بێتەوەڕوو  ، خۆم ئەکەمە ماڵەوەداو ئەڵێم دایکە ئەم جارەش هاتمەوە ، نەک لەبەرئەوەى بیرم کردیت ، یان ئەو هەستەى دایکێکم جێهێشتووە ئازارىدابێتم ..نەخێر.. خۆم قاچى ڕۆیشتنم نەبوو ، ڕێگاکانى رۆیشتنم لەبەردەمدا گیرا .

دانیشتم و هەناسەیەکى قوڵى گرێگرێم هەڵکێشا . لەچاوەڕوانى پڕبونى پاسەکەدا بوین گوڵەبەڕۆژە فرۆشەکە پێى وتم :

-- " چیە ئەڵێی خەوتویت و بەخەبەریشیت ، خۆزمانت نەبڕاوە یان بڵێئەیکڕم یان نا؟ " .

 ئەمەى وت بێئەوەى بوارى ئەوەم بداتێ پێى بڵێم ببورە هیچم لێنەبیستى .. تادەهات خۆرەکە زیاتر کەشەکەى گەرم ئەکرد ، من کەسەرماى ناو بەفرىچیاکان و ڕێگادورو تاریکەکان هێشتا هەرلەجەستەم دەرنەچوبو گەرما تەنهاشتێک بو چێژم لێئەبینى ، ڕێک لەو کاتانەى خەڵکانى دەور و پشتم باوەشێنى خۆیان ئەکرد حەزم ئەکرد تێرسەما بکەم لەبەر گەرمى خۆرەکەداو پڕبەفراوانى باوەشم خۆرلەئامێزبگرم . گوڕەى مەکینەى پاسەکە وریاى کردمەوە ، وەک وریایى ئامادەکردنت بۆئەوەى پێت بڵێن هەموى دووکاتژمێرى تر نابات ڕوبەڕوى هەموو ئەو هەڵوێستانە ئەبیتەوە کەلەترسیا ڕەش داگەڕاویت  . لەکشپەى بەڕێکەوتنى پاسەکەدا دڵخۆشبوم بەوەى کەوتنە ڕێیەکى  ترم دەست پێکرد ، بۆکەسێکیش کە هیچ ئارامى وسەقام گیریەک لەم دنیایەدا بەختیارى نەکات هەمو بەڕێ کەوتنێکى تازە دەرگاى هیوایەکى نوێى بەڕودا ئەکاتەوە  ، گرنگ نیە بۆکوێ بچیت .. بەس  دەرچیت وبەڕێ بکەویتەوە ، بابۆ دۆزەخیش بێت ، بەسنیە لەجێگیربون دەرئەچیت .

چاوم چووە خەو ، بینیم لەپاسێکى باڵدارداین ، ٍخێراخێرا بەلاى گەواڵە هەرورەکاندا تێئەپەڕین ، بان پشتى قەلەڕەشەکانمان لێوەدیاربو کە لە کلدانەکەى دایکم ڕەشتر بوو ، من هەرتامەزرۆى ڕۆیشتن بوم ، دواىئەو تامەزرۆییەشم بۆبەڕێکەوتن من تەنها سەرنیشین بوم لەناو پاسە کەدا کە نەم دەهێشت بەرەو باکور بڕوات . ئەگەرچى هەموان ئارەزوى کۆچى ڕولە باکوریان ئەکرد ، نەم دەهێشت  بڕوات ...هەرگیزنەمدەهێشت..، لام لێئەگرت بەرەوخوار ، خوارتر لەوەێى لێیەوە هاتوم ..  کەهەموان ڕویان گرژکرد لەکردەوە بێزارکەرەکەم دەستم کردە ڕونکردنەوەى هەڵوێستەکەم "  باسى ئەوەم کرد کەچۆن باکوربۆئیمە ئەو بەهەشتە نیە کەتێی گەیشتوین ، گەرئەو بەهەشتەش بێت ئەوا هەرگیزبۆئێمە دەست نادات ، لەئەزمونە تاڵەکەى خۆمەوە دەستم پێکرد و دواجار پەنام برد بۆئەو بیروڕا کۆنەخوازانەى کەهەمیشە باکوروباکوریەکان بەسەرچاوەى هەموو حیزى و ناموس ڕوشان و بەدڕفتاریەکانى دنیا ئەزانن .: پێم وتن " بەهەوادا ڕۆیشتن بۆلاى ئەوان بۆئێمە ناشێت ، بابگەڕێینەوە بۆلاى خۆمان ، بۆئەوەى هێلانەیەکى پڕبێنەوایى وئازارەکانى ژیان هەڵبژێرین ، لەجیاتى ئەوەى ئەو دەریاو کیشوەرا ئەبڕین بابگەڕێینەوە بۆکاوولە گەرمەکانى خۆمان ، چونکە ئەوان بێبەرامبەر بەختیارى خۆیانمان  لەگەڵدا دابەشناکەن ..ئامان من لەئێوە باشتر باکورئەناسم " . 

بڕوام پێ بکەن لەگەڵ قسە و  هەستەکانی خۆمدا  ڕاستگۆم .. دڵنیام ئەگەرئێوەش  بوایەن لەجێگەى من لەوەباشترتان نەئەوت .. گرنگ ڕاستى و ناڕاستى ئەوە نیە کە ئەم وت  ، بەڵکو بۆئێوە ئەوەندە بەسە کەدڵنیابن لەگەڵ خۆمدا ڕاستگۆبوم.

لەتەقەو ڕەقەى پاسەکەدا بێداربومەوە  ، یەکسەر وتم خۆزگە فڕین لەناو چوارچێوەى هەڵبژاردنەکانى مرۆڤدا بوایە ، بەدڵنیاییەوە ئەوکاتەش نەدەفڕین و نەدە ڕۆیشتین لەسەر ڕیتمى پەلەورەکان  ، ئەزانیت بۆچى ناتوانین بفڕین.؟ چونکە هەربەبێچویى شاباڵەکانمان دەقاچن .

   دواى هیلاکیەکى زۆرىڕێگاکەودەنگدانەوەى گوڕەى بزوێنەرى پاسەکە لەناو مێشکمدا ، بازگەکە ڕاى گرتین ، بینیم (هیوا ) ئەو هاوڕێ تەمەڵەى خوێندنگام کەتاوازیشى هێنا هەر شەڕى ئەکرد لەگەڵ مامۆستاو قوتابخانەو دارو بەردا ،  هاتە ژورەوە ، نیگایەکى واى تێگرتین هەرکەسەو خۆمان ئامادە بکەین داواى ناسنامەمان لێبکات . بەبینینى من ڕاچەنى و بزەیەک کەوتە سەرلێوەکانى و وتى 

 " ها..بەخێربێیتەوە خۆمن دووسێ ڕۆژێکە زانیم تۆیش بۆى دەرچویت ،  وادیارە تۆیش وەکو ..a..k..x کە دوێنێگەڕانەوە ، بەخت یارتان نەبو "  . قسەکانى وەکونەشتەربرینىلەجەرگم دروست ئەکرد ، ڕوانینە پێکەنین ئامێزەکەى شەقى لەغرورى پیاوەتیم هەڵئەدا ، منیش بەزۆرلەخۆکردنێکەوە لێى هاتمە وەڵام 

-
" دەىخەمت نەبێت ، ئەم جارە ناجارێکىتر ، تۆخۆش بیت هەرئەگەین  "  . 

هەرچەندە خۆیشم بڕوام بەم قسەی خۆم نەبو ، بەڵام پێویستم بو بۆئەوەى ڕوپۆشى ئەو بارو دۆخە پڕشکستەى ئەوکاتەمى پێبکەم ، بابەدرۆیش بێت کێشەیەک نەبو بەلامەوە ، گرنگ ئەوە بو لەو کاتەدا شتێک لەغرورى درۆینە بۆخۆم دروست بکەم .

 کەلە گەراج دابەزیم نامۆییەکى سەیرم هەست پێکرد ، نامۆییەک کە قەت نابێت لەشارێکدا هەستى پێبکەیت کە منداڵیەکى بەشخوراوانەت تیا بەسەربردبێت . دەمبینى کۆڵانەکان و شەقامەکان و ئەو خوێندنگایەش کەبەهی خۆم دەزانى دەیان وت ( بۆهاتیتەوە ). کە ئێمە ونمان کردیت و لەبیرمان کردیت بۆچ گەڕایتەوە . دیارە نامۆبون ئەو کاتە دەست پێ ئەکات کەهەستى پێ ئەکەیت ، کەهەستیشت پێکرد گرنگ نیە شوێن کوێبێت ،کوچەو کۆڵانەکانى منداڵیتە یان دورترین وڵا‌تى جیهانە ، گرنگ ئەو هەستەیە وابزانیت  هەمو کەسێک و  هەمو شتێکى ئەم جیهانە ناتناسن .

 یەکێک لەمامۆستاکانمان کەبەشەق تێى هەڵئەداین بۆئەوەى فێرى ئادابى گوێگرتنى ناو پۆلمان بکات ، بەجۆرێک وەڵامى سڵاوەکەمى دایەوە وەک ئەوەى وەڵامى مەریخیەکى دابێتەوە ، نەک خوێندکارێکى خۆى کە هەموى سێ وچوار مانگێکە نەیبینیوە . زۆرتێفکریم ...نەمزانى کەتەکسیەکم ڕاگرت بڵێم بۆچ گەڕەکێکم ببات ، ئەمزانى بەرلەسەفەرەکەم  ناوى گەڕەکەکەمان یەکەم پیتى بە{کاف} دەستى پێئەکرد ، بەڵام ئەیهوى گەرەکە تابێتەوە یادم .  پێش ئەوەى بەڕێ بکەوم مشت ومڕمان زۆرکرد لەسەر کرێى قاچاخچیەکە ،  تابەحاڵێکى خراپ و بەبێ ڕەزامەندى دایکم توانیمان خانوەکەمان بخەینە ڕەهنى پارەى قاچاخچیەکەوە . تەنانەت یەکەم بەیانى بەڕێکەوتنەکەم ،  کەبەدواهەمین بەیانى ژیانى ناو شارەکەم ئەزانى ، جانتاکەم کردە شانم بەئومێدى ئەوەى ئیتر تەواو .. لەو بەیانیەوە هەمو شتێکى من وئەو شارە خۆڵاویە کۆتاى پێهات .. ئەوبەیانیەم بە کۆتاى ئامێزان بونى خۆم و وئەو شوێنە دەزانى . ماڵ ئاوایى یەکجارەکیم کرد ، وەک چۆن بمەوێت پێیان بڵێم لانى کەم 10 ساڵێکى تر نامبیننەوە ، کەسواربوم بەلاى خۆمەوە ئیترچیرۆکى من وئێرە کۆتاى هات ، ببڕاى ببڕ .. ئیتر ئەو کوڕە نیم کەهەمو جارێک باوکم ئەیوت ڕۆڵە تۆناتوانیت دوودینارى جگەرەکەى خۆت پەیدابکەیت .

 هەرگیز نەم دەویست بڕوابەخۆم بهێنم کەلەوانەیە دەرنەچم و…و…و .. ئەوەى چاوەڕێم دەکرد هیچى وانەبوو ، هەرگیز چاوەڕیى ئەوەم نەدەکرد کەگەڕامەوە کەسێکم دەستناکەوێت بە پیریمەوەبێت ، بڵێت یادمان کردیت ، بیرمان کردیت ، بێتۆیمان ناخۆشبو . ئەم دابڕانە کورتەم بەتەواوى من و  هەموو ئەوانى ترى بەیەک نامۆ کرد ، هەرگیزنەمدەزانى دەکرێت ڕۆژێک بێت ئاوا پەراوێزکەوتوو لەبیرکراوبم ، ئەمەئەو شۆکە سەختە بووهێندەى ترمن وئێرەى جارا نمى لێکتردورخستەوە. چاوەڕێ بوم کەدام لەدەرگا هەڵهەڵەلێدانى دایکم وخوشکە قەیرەکەم لەم دڵتەنگیە دەرم کات وئامێزى گەرمم بۆبگرنەوە ، ئەوکاتە تێگەیشتم باوەشى دایکم نەک هەربۆمنداڵى بەڵکو لەگەورەیشدا پێویستم پێى ماوە . بەڵام هەرچیم کرد و بۆهەرکوێچوم هەرنائومێدى بو دەرگاکانى خۆى بەڕودائەکردمەوە . گەیشتمە کۆڵانەکەى خۆمان و پورە تاوسى دراوسێمان بەهەیکەلە درێژوناڕیک و پێکەکەیەوە وەستابوو لەبەردەرگاکەى خۆیاندا ، بەساردیەکى بێدەربەستانەوە بێئەوەى لەجێگەکەى خۆى جوڵەبکات وتى :

-- " ڕۆڵەبەخێربێیتەوە ، ئایتە چیت کرد ..خانوەکەشت بەوداماوانە فرۆشت ، دەى هەرخۆت خۆشبیت " 

-- بۆپورەگیان ...

-- ئەرێ وەڵا کوڕەکەم ئێستالەوپەڕىشارەوە کرێچین .. کەنائومێدبوم لەوەى باوەشى دایکم بمگرێتە خۆى ، تێگەیشتم کەوتومەتە چ گرفتێکەوە ، تێگەیشتم کەئیترناتوانم دەرچم لەوچوارچێوەى بۆم دیارى کراوە . بەلۆژەلۆژ کۆڵانم تێپەڕاند . زۆرئەترسام تواناى هەڵگرتنى جانتاکەم نەبێت تائەگەمەوە بازاڕ ، ئەگەڕام وسەرم ئەکرد بەهەمو کون وقوشبنێکى شاردا ، ئەچومە ئەوکۆڵانانەوە کە ئەوسەرى گیرابوو ، ئەچومە ئەوشەقامانەوە کەئەیبردم بۆدەرەوەىشار ، سوارىتەکسى ئەبوم و ئەسوڕامەوە تا تەواوهیلاک ئەوبوم ،  دوایى شۆفێرەکە پێى ئەوتم " کاکە ئەم شوێنەى تۆبەمن نادۆزرێتەوە ، لەوەئەچێت لەشارێکى تربێت " . وڕبوم ئەوەندەگەڕام ، پرسیام ئەکرد لەناسراوودۆستەکانمان وپێیان ئەوتم هائەوەیە لەبەردەمتا ..ئەودەرگا ....کەچى ئەمدالەدەرگاو ژنێکى نەناس بۆى ئەکردمەوە ، هەرئەگەڕێم و نایدۆزمەوە ، تائێستایش هەرئەگەڕێم ... خۆزگە ئێوەش ئەتانزانى و ئەتان توانى نیشانم دەن . خۆزگە دەستمتان ئەگرت و پێى ئەتاندا لەدەرگاکەى خۆمان  ، ئەگەڕام وماندو نەئەبوم لەگەڕان ، بەلاى گۆڕەپانى تۆپێنکردنەکەى خۆم و هاوڕێکانمدا ڕۆیشتم ، بینیم هیچ شوێنەوارێکى یاریگاکەى ئەوسایى تیا نەماوە ، بەوکۆڵانانەداتێپەڕیم کەئێوارەپیاسەمان تیائەکرد ، هیچ کام لەو کچە جوانانەم نەبینى کەچاوباشقەڵاَنێیان لەگەڵدا ئەکردین ...هەمو شوێنێک گەڕام وکەسم نەدۆزیەوە ، تائێستاش هەرئەگەڕێم و.............

                                           ***

کۆمپیوتەرەکەى خاوەنشکۆ
کەلەڕەقانەخۆى سورکردەوەو وتى :  " حەیام هەیەو ئەم وڵاتەیش جێ ناهێڵم "

   ئاوەها جوابى ئەو هەڵەوەڕى فرەوێژەى دابوەوە کەتا دوێنێ چاى بۆ دائەنا ..

 عەیبی چیە ؟.. مەگەر هەر ڕۆژنامە نوسەکەى جاران نیە ؟.. چ شتێکى لەئەوسا کەمترە ؟  هەرلەبەرئەوەى پۆشتەیى وکەشخەییەکەى ئەوسای نەماوە ...؟ ڕۆژگارەکە گۆڕاوە بەقیرو سیا ، ئەمیش تواناى خۆگۆڕینى هەیە لەگەڵ هەموو ڕۆژگارێکى جیاواز  و هەمو بارودۆخیکى  پڕلەناکۆکی  .  بەهەرحاڵ پێویستە ئەمیش بۆئەمڕۆى خۆى بژى ،مادام ئەزانێت  بەهەمووبا یەک خەرمانى خۆى شەن بکات ، چى داوە لەسەر ئێشەو زمان درێژى و... نازانم.. ڕەخنەو هەراو بەزمى ئەوقسە تازە بابەتانەى ئەمڕۆبۆتە مۆدە ، پێویستە بیر لەژیانى ئەمڕۆى خۆى بکاتەوە نەک هیچى تر  .

بێکارو بەتاڵ ڕۆژەکانى ئەداتە دەم شەوەکانیەوە و هەرچى ئەکات ناتوانێت خۆى لەم تەنگژەیە دەربازکات ، ناتوانێت بڕوابکات ئەوەئەوە واى بەسەر هاتووە . لەو ڕۆژەوەى چایچیە هەڵەوەڕەکەى دەرگاوانى خاوەن شکۆ ڕوخاوەکەى ئەوسا  پێى وت –  "  بەخوا ئەگەر حەیات هەبێت ئەم وڵاتە جێ ئەهێڵیت  " .. لەو ڕۆژەوە ئەویش  لەبەرخۆیەوەو  بەدەم ئازارەکانیەوە هەرئەیڵێتەوە . ئێستا واى لێهاتووە هەرکەسێک دەم ئەکاتەوە هەر قسەى ڕەق ئەداتە چاویا ...گوێ بگرن هەرئێستاخانمە نازدارەکەى خۆى قسەی بۆ ئەکات ..گوێى لێ گرتوەو مڕو مۆن تەماشای ئەکات ، هەرچەندە قسەکانى وەک نەشتەرێکى کول کەلەناو دڵیا گیرسابێتەوە ئازارى ئەدا ،بەڵام بێدەنگى  بەباشترین هەڵوێستێک ئەزانێت بەرامبەرى .. ئەو هەر بەردەوام بوو لەقسەکردنى خۆى بەبێئەوەى ڕەچاوى کاردانەوەى ئەم بکات ، وتی – " بەتەما مەبە هەروا دابنیشیت تامنداڵەکان لەبرسا ئەمرن ، هەرشتێک باش بو لەماڵەکەدا فرۆشتت . بڕۆبەشوێن کارێکى تردا بگەڕێ ، تازە ژیانى تۆ وەها ناڕوات ..ئیتر بەس بە یادگاریە ڕوخاوەکانت بژى ، دەشێت ئەم دنیایە دەرگایەکى ترى تیابێت تا تۆ پیایا تێپەڕیت  ..."، ئەم قسانە هێندەى تر دڵتەنگ و بێ هیواى کرد ، زانى ئەم قسەیەى هاوسەرەکەىهەربۆئەوەنیە توڕەیى بوروژێنێت ، بەڵکو بڕێکىزۆریش ڕاستى تیایە . بەدەم جگەرەخواردنەوە بەپەنجە گەورەکەى سمێڵى خۆى شۆڕ ئەکردەوە بەردگانەکانى وئەى جاوى ، هاتە وەڵامو وتى  - " ژنەکە چەندم پێ وتى تۆتەمێى من مەکە، ئەمە کارى خۆمەو بەس ... "  .

 وەک ماران گەستەیەک بەدەم ئازارێکەوە کەهەمو گیانى گرتبێتەوە هەستاو لەناو حەوشەکەدا خۆى دایە خۆرە کە ، کۆتاییەکانى پایزێکى ساردبو ، خەڵکى شار تادواڕادە ساردو ڕوگرژو بێئەمەک و بێ دەربەست و بێ ڕێزببون بەرامبەرى ، لەباوەڕێکدا بوو گەرئاگریشى تێبەربێت کەسى دەست ناکەوێت بیکوژێنێتەوە .. تەواو گۆشەگیر بوو . ڕۆژگارى بەتەواوى تێپەڕى بوو ، هەمو گۆڕانکاریەکانى ئەم دواییە بەزەرەرى ئەو شکابوەوە . دووجارمەرحەباى کۆنە ماستاوچیەکى ئەوساى خۆى ئەکرد تاجارێک بیسێنێتەوە .کەبیری ئەکردەوە لەو ڕوداوانەى بەم دەردەى گەیاند و زنجیرەى ڕوداوەکانى ئەهێنایەوە پێشچاوىخۆى  : چۆن بەیەک ڕۆژ کۆشکە مەزنەکەى خاوەنشکۆو هەموو دارودەستەکەیشى ڕوخا ، ئەو ماشینەجوانانەى بێشۆفێر بۆخۆیان ئەڕۆیشتن ، ئەو کەنیزەکە جوانانەى بەفیزەى ساختەوە لەبەهەشتەوە هێنرابونە وڵاتەوەو هەمویان حۆریان کردبووە پێشگرى ناوەکانى خۆیان { حۆرى ئایشێ و حۆرىخەجێ وحۆرى گوڵنازو ...}چۆن   گشتیان  بەتاڵانبران ، چۆن هەمویان لەلایەن حیزو دزەکانەوە ئەتک کران ، بەکۆمپیوتەرەکەى خاوەنشکۆیشەوە ،ئەو کۆمپیوتەرە بلیمەتەى کەهەرکاتێک سەفەرى بکردایە بۆدەرەوەى وڵات تائەهاتەوە ئەو کاروبارى وڵاتى بۆبەڕێوە ئەبرد ، بیستبوى کە ئاگادارى هەڵسوکەوتى ئەو هەمو کەنیزەکانەیش ئەبێت وتەنانەت ژورى خەوەکەشیان  لەژێرکۆنترۆڵیدایە .جارێکیان خۆى وەهاى بۆگێڕامەوە ، ڕێکوڕەوان ئەوەى بەچاوى خۆى بینیبوى   "  ڕۆژێکیان بۆلاى دەرگاوان ئەچوم لەکاتێکدا خاوەن شکۆ سەفەرى کردبو بۆیەکێک لەوڵاتە جوانەکانى ئەوپەڕى دنیا ، بینیم دەرگاوان خەڵکێکى زۆرى خڕکردووە و بەدەم قیڕەقیڕێکى ناسازەوە خەریکى خوێندنەوەی نوسراوەیەکە . وەک قەلەمون بان مینبەرەکەى لێگرتوون وئەوانیش لەخوارەوە بەدەم گوێگرتنەوە هەڵاوى گەرم لەدەمە داچەقاوەکەیان هەڵئەسا : "  ئامادە بووە بەڕێزەکان ، گوێبگرن با وتەیەکاتان لەسەر تاوانى ئەم ناپاکە بۆ بخوێنمەوەو ئێوەش دوایى نەفرەتى خۆتانى لێبکەن ، ئەم خائینەى پاش چەند خولەکێکى تر کۆمپیوتەرى مەزنى کۆشک فەرمان ئەکات بەیەکەى کۆنترۆڵى وزەى کارەبا ، ئەویش لەلاى خۆیەوە ئیزرائیل ئەینێرێت بۆگیان کێشانى ... ئەم شەواڵ پیسى چاوحیزە هەروا بەهەڵواسراوى تاهاتنەوەى خاوەن شکۆ ئەیهێڵینەوە  ، چونکە ئەم نمەک حەرامە کۆمپیوتەرەکەى کۆشک کەشفى کردووە کەچۆن  ویستویەتى  بچێتە باخچەى مەحرەمەکانى خاوەنشکۆوە و ...چۆن چڵێسانە ویستویەتى دەستى شەهوەت وپیسى بخاتە ناو دەستى یەکێک لەخانمانى ... "  . دواى تەواو بونى کردەى هەڵواسینەکە هەردەرگاوان خۆىبانگىکردمە ماڵەوەو پێى وتم  " بتبینم چۆن وتارێکى لەسەر بنوسیت  ، ئێمەئاوەها  عەدالەت جێبەجێئەکەین  " .

 ئێستا  کەبەراورد لەنێوان بارودۆخى ئەوساو ئێستاکەى ئەکات ، ناتوانێت ئەوهەمو گۆڕانکاریە هەزم کات  ...لەڕۆژنامە نوسێکىناودارى وڵاتەوە  بۆمرۆڤێکى بێ ڕێزى پەراوێزکەوتوى لەبیرکراو... هەمیشە بیرلەم گۆڕانە پڕنە هامەتیەئەکاتەوە  . بیرئەکاتەوەوئاگرى داخ وخەفەت هەناوى ئەبرژێنێت . نازانێت چۆن بتوانێت لەم بارەناهەموارەدا هەڵبکات ؟ 

 ئێوەش وەرن بابەهەمومانەوە  ڕێگایەکى گونجاوى بۆبدۆزینەوە . ..

 بەیانیان کەلەخەو هەڵئەسا قۆزو پۆشتەو پەرداخ بەبۆنى گوڵاوێکى ناسکەوە خۆى ئەگەیاندە دەرگاوانى خاوەنشکۆ  ، کوڕنوشى ڕیزگرتن ودوبارە کردنەوەى پابەندى بۆئەبرد . ئامادەیى خۆیشى دەرئەبڕى بۆ نوسینى هەرشتێک کەئەو پێى بفەرموێت  ، خۆش خۆش زەردەخەنەیەکى درۆینەى بەلێوەکانى دروست ئەکرد و ، بێوچان ئەیوت " قوربان ڕاست ئەفەرمویت .. بەسەرچاو .. هەمیشە لەخزمەتدام .. " ئاسودە و دڵخۆشبو ، ڕۆژانە ناوەکەى خۆى لەگەڵ ئەوناونیشانانەى دەرگاوان بۆى دیارى ئەکرد  ئەبینیەوە لەسەر لاپەڕە سەرەکیەکانى  ڕۆژنامە فەرمیەکانى دەوڵەت ، لەناخەوە هەستى بەهێزوو سەرکەوتن ئەکرد . هەر ڕۆژێک دەرگاوان بیوتایە ئەمڕۆ خاوەنشکۆ چاوێکى بەنوسینەکەتدا خشاندووە ، زۆردڵخۆش ئەبو ، وەک ئەوەى گرەوێکى مەزنى بردبێتەوە . 

 ئێستا بەسێو چوارگیرفانى بەتاڵەوە کە لەبازاڕدا ئەسوڕێتەوە زۆرلەبرادەرەکانى جارانى  خۆیان لەسەلام کردنیشى ئەشارنەوە  . وەک ئەوەى سەدان مێزى ڕازاوەى ڕەنگین بە خۆشترین مەزەو هەمو جۆرە شەرابێکەوە پێکەوە کۆى نەکردبێتنەوە ... لۆژە لۆژ دێت وئەڕوات لەنێوان بازاڕوماڵدا  ، ئەگەڕێت بەدواى ناونیشانى هاوڕێ کۆنەکانیدا  ، ئەگەڕێت بەدواى چارەنوس ، شوێنى کار ، هەموشتێکى نادیاریاندا کەچى هیچیانى بۆنادۆزرێتەوە . وەک کوانویەک ئاوى ناوەختى بەسەردا کرابێت هەرچى بەهرەیەکى نوسینى هەبو کوژایەوە  .

 کەدەستى قەڵەمى گرت فێرى ڕاپۆرت نوسینێکى چاک بو  ، دەیان سەردانى تایبەتى ئەکرد تاچواروشە لەزارى ناڕازیەکەوە دەربهێنێت  وبیکات بەڕاپۆرتێکو بینێرێت بۆ...   ،هەرلەوێوە بەهرەی نوسینى خۆى دۆزیەوە...

 ڕۆژنامەو گۆڤارەکانى ئەوکات هەمویان وەکو یەک وابون  ، یەکناوەڕۆک بوون تەنها شێوەیان جیاوازبو ،گەورەترین ڕوداو تابچوک ترینیان بەیەک جۆر هەواڵ دائەبەزاند ، یەک هەڵوێستى سیاسى هەبو بەرامبەرى ، یەک وتار هەمو ڕۆژێک خۆى دووبارە ئەکردەوە ، بەڵام چەند ناوێکى جیاجیا  ئەنوسرا لەسەرى ، وێنەکان هەروێنەى یەک کۆبونەوەو یەک سەردان بوون ، هەمو شتێک هەریەکبوو ، نەئەبو زیاتر وجیاوازتر بێت، لەڕۆژى لەدایکبونەوە تامردن هەریەک شێوە ژیان هەبو ،  بەئامادە کراوى وبەرنامە ڕێژکراوى  ،یەک ... و  یەک ... هەمووشتەکان لەیەکێتى خۆیاندا توابونەوە ، هەمو دنیاو ژیان بەگشتیش هەرلەبەر ڕەحمەتى یەک خاوەنشکۆدا بوو . زۆرهیلاک نەبو تا کڵێشەیەکى هەڵوێستە باوەکەى دەرخ کرد ، ئیترفێربوو چۆن بنوسێت ، بنوسێت بۆئەوەى خەندەى لێوەکانى دەرگاوان ببزوێنێت و دۆست وئەحبابەکانى خاوەنشکۆش ئاسودە بکات . هەموجارێک کەئەیبینى دەرگاوان و دەست و پێوەندەکانى لەتەنگژە و دڵەڕاوکێدان ، خۆزگەى ئەخواست بیتوانیایە وەهابنوسێت کەلەئاستى ئاسودەکردنیاندا بوایە . بەڵام ئەیشى زانى تائاژاوەى تابورى پێنجەم و منداڵ ومەزم بمێنێت ئەم بەختیاریە بەدەست نایەت . 

بەدەرگاوانى ئەوت - "  هاتوم بۆئەوەى بزانم بەلاى جەنابتانەوە چى پێویستى بەلەسەرنوسین هەیە .. مەترسیەکانى ئەمڕۆى سەروڵات چین . پێویستە گەل لەچ نەخشەو پلانێکى دوژمنان ئاگادارکەینەوە "  ئەویش بەساردیەکى پڕلەبێڕێزیەوە بابەت وناوەڕۆک وئەنجام گیرى بۆدیارى ئەکرد ،  پێیشى ئەوت بازمانەکەت پاراوبێت  ، وشەى بێگانە نەخەیتە ناو زمانە شیرینەکەمانەوە  ، چونکە خاوەن شکۆ پێى قەڵس ئەبێت. 

 ئەمیش ئەیوت - " باشە گەرورەم بۆهەربەبیرتیژىو خەیاڵەناسکەکەى خۆت ناونیشانێکى جوانم بۆ دانانێیت "؟

هەندێک جارئەویش ناونیشانى هێندە ناڕێک و دورلەبابەتەکەى بۆ دائەنا بەڕاستى ئەحەپەساو دوو سێ ڕەنگى ئەگۆڕى تابەلێوەلەرزەوشەرم وترسێکى زۆرەوە ئەیوت :

--گەورەم ئەڵێم ..

--دەى بزانم چى ئەڵێیت .

ناکرێت بەڕێزت بیرلەناونیشانێکى تربکەیتەوە . 

ئەویش لەبەر بێبایەخى نوسین وبابەت ونوسەریشەوە بێدەربەستانە ئەیوت - " دەبڕۆخۆت چیت پێباشە ئەوە بنوسە ".

بەڵام ئەو ئێوارانە هەرلەگەڵ گەردەلولەکەدا هەمو شتێک گۆڕا ، گەردەلولێکى پڕلە نەگبەتى بوو دووبست لەخوارى زەردەى خۆرنیشینەوە هەڵى کردو هات  ، هات بەخۆى وتەپوتۆزە سورەبۆگەنەکەیەوە هەمو وڵاتى داگیرکرد  .هەرئەو ئێوارەیە ئاژاوە گێڕەکان سەرکەوتن و دەرگاى هەمو کۆشکەکانى خاوەن شکۆیان لەبێخ دەرهێنا ،گەنجینەجوانەکانیان تاڵان کردو بەدارو بەرد بەربونە وێنەو پەیکەرەکانى ، هەریەکەیان باڵى کەنیزەکێکى جوانیان گرت و لەباخچەى مەحرەمەکانى خاوەنشکۆ دەریان هێنان ، ئەوانیش زۆربێ ئەمەکانە نەرمە ڕایان ئەکرد بەدوایاندا  ، بەدەم راکردنەکەوە هەموو گیانیان عیشوەى لێئەبارى ، سمت و کڵۆک و پوزیان تاماوی ئەخستە دەمى پیاوەوە ، مەمک و شلکەى کەفەڵ ونەرمەى ڕانەکەیان ئەلەریەوە ، بەدەم تریقانەوەو پێکەنینەوە خۆشحاڵى خۆیان پیشانى ئەو حەرامزادانە ئەدا  ، خۆشحاڵیەک شەهوەتى لێ ئەچۆڕا .. ئاى چەندە بێوەفا بوون ، چەندە زوو سەرجێ خەوتنەکانى خاوەن شکۆیان فەرامۆشکرد  ، هەرئەو ڕۆژە هەمو شتێک تەواو بوو .

 "  ڕەشەبایەکى گڵاو بو هەموو دنیاى پیسکرد  " ، ئەمە قسەى ئەو مەلا  بو کەموفتى تایبەتى خاوەن شکۆبوو ،  هەموو جارێک وەها باسى ئەو ئێوارانە شومەى ئەکرد .

ئەم داماوەش  لەو ڕۆژەوە بازاڕى نوسینەکانى نەماوە ،کەپێنوسەکەى ئەخاتە سەرکاغەزە سپیەکان یەکسەرمرەکەبەکەى وشک ئەکات  ، بڕیار ئەدات ئەم شەو نەخەوێت وبنوسێت ، بەدەم نوسینەوە خەوى لێئەکەوێت و لەقیژەى شەمشەمەکوێرەکاندا بێدارئەبێتەوە  ، لەهەمولایەکى پەنجەرەکانەوە شەمشەمەکوێرەکان  هێرشى بۆ دێنن و بەسەرسەریەوە کەپرێک دروست ئەکەن  ، میز بارانى ئەکەن و  دەستنوسەکەى  تەڕ ئەبێت  . خەوى دێت وبڕیارئەدات سبەینێ بنوسێـت  ، سبەینێش تاقەتى نوسینى نامێنێت   ... 

هەمووجارێک لەبەر خۆیەوە ئەیوت :- بەڕاستىکەوتومەتە ڕۆژگارێکى شومە وە ، هیچ شتێک نابینم ئومێدێکى تازەم پێ ببەخشێت   ، هەمو دەرگاکانم بەڕودا داخراوە..

هەرکاتێک بەلاى کۆشکە ڕوخاوەکەى سەرۆکدا ئەڕوات هەردەرگاوانە سەرزلەکەى دێتەوە پێش چاو ، هەربەردەوامە لەترساندنى و ئەیترسێنێت  ... هەرچى ئەکا ناتوانێـت لەتارمایەکانى دەربازبێت  .

 بەبەردەم کۆشکى پادشاتازەکاندا تێئەپەڕیت ، لەهەمو لایەکەوە تارماییە زەبەلاحەکانى دەرگاوان هێرشى بۆ دێنن  ، لەناو ماڵى خۆیاندا ، لەژورى نوستنەکەیداوەختێک دەرگاکە کڵۆم ئەدات ، دەبینێت تارماییەکەى دەرگاوان لەپشتیەوە وەستاوە ..

 جاران هەریەک خاوەن شکۆهەبو ،  یەک کۆشکى شانشین ، یەک دەرگاوان ، یەک جۆرنوسین هەبو، ئەم دەیتوانى کارى خۆى بەڕێوە ببات . ئێستا هەمو ئەو یەکانە بووە بەدەیان وئەویش وڕو کاس لەنێوانیاندا ئەسوڕێتەوە . وەک ئەوەى ماناى هەمو وشەیەک گۆڕابێت و ئەو زمانە تازەکەنەزانێت ، یاساو ڕیَِساى نوسین گۆڕابێت و ئەو یش زمانى دایکى خۆى لە بیر چوبێتەوە ، ئەو پاشخانە ڕۆشنبیریەى بەدرێژایى  چل ساڵى تەمەنى کۆى کردۆتەوە ڕەوانەى خەڵکى سەرئەستێرەیەکى تر کرابێت  ، بەشەوان تادرەنگێک ناخەوێت ، خۆى شۆڕئەکاتەوە سەر مێزى لەسەر نوسینەکەى و جگەرەبەجگەرە دائەگیرسێنێت ..دەیان فنجان قاوە ئەخواتەوە ..هەرهیچى بۆنانوسرێت .بڕیارئەدات ئیتر لەترسى دەرگاوان خۆى قوتارکات ، نا  ..ئەى ئەو هەمو دەرگاوانانەى تر سبەینێ چاوەڕێى ئەکەن  ،ناتوانێت بەکۆڵانێکدا تێپەڕێت و وێناى چاوسورکردنەوەکانى دەرگاوان نەکات ..ناتوانێت بۆچرکەیەکیش بژى وچاودێرىکۆمپیوتەرەکەى خاوەنشکۆ فەرامۆشبکات ، بڕیارئەدات ئیترنەترسێت و بیرلەهیچ ترسێکىترنەکاتەوە ، بەڵام هەرکەبڕیارەکەى بیرچوەوە دووبارە ترسەکانىئەوساى سوار سەرى ئەبنەوە .

تاڕۆژى ڕەش نەبوو ، تاقەڵەمەکەى لەخزمەتى بەردەوامى ... دابوو   نوسینەکانى وەها دەست پێئەکرد " خاوەنشکۆ خوا بیپارێزێت لەفەرمودەیەکیدا ...، ئەو ئاژاوە گێڕەخائینانەى ..،ئەو مەترسیانەى وڵاتەکەمانى گەمارۆداوە .."  هەوڵ ئەدات هەموو ئەو سەرەقەڵەمانە بسڕێتەوە و وەکو مۆدێلەکانى ئەمڕۆ بنوسێت ، نازانێت و شکست دێنێت ، مێشکى خۆى ئەگوشێت وبڕیار ئەدات بێترس بێت وئیتر سڵ لەهیچ شتێک نەکاتەوە  .لەسەر ئەو کێشانە ئەنوسێت هەر ئەمڕۆ چەند ڕۆژنامەنوسێکى تر لەسەر یان نوسیوە ... دیسانەوە هەم ڕەشنوسەکەى لول کردو خستیەوە ناو تەنەکەى خۆڵەکە ، بەتوڕەییەکەوە کەتاى گیانى گەرمتر کرد قەڵەمەکەی شکاندو وردىکرد ، خۆى کردە ژێرجێگەى نوستنەکەیدا ، دیسانەوە دەرگاوانى بینیەوە ، وەکو کەسێکى نائاسایى ڕەشى زۆر زلە ، لۆچەکانى ناو چاوانى لەجاران زیاتر بوو ، ڕوگرژو توڕەتر . حەبێک ئەخوات بۆئەوەى خەوى لێ بکەوێت . سبەینێ ئەڕوات وئەگەڕێت بۆئەوەى بزانێت نوسەرەکانى ئەمڕۆ  چ بابەتێک سەرقاڵیان ئەکات ، ئەو هەمو گۆڤارو ڕۆژنامەیە ، ئەو هەمو هەڵوێستە ناکۆک و نەگونجاوە ، هیچ ماقوڵ نیە بەبێدەرگاوانێک ئەوکارانە ڕایى بکرێت .

 چووە بەر دەرگاى هەمو چاپەمەنیەکان ، نامەى چەند برادەرو خاتر جەمێکى برد ، کەچى هەروا بەدەست بەتاڵى گەڕایەوە .هەتائەو ئێوارەیە.. ئەو ئێوارە ساردەى کەتازە باى پاشبارانێکى سارد هەڵى کردبو ، لەبەردەرگاى یەکێک لەڕۆژنامە تازەکاندا بەخەتێکى ڕەشى گەورە نوسرابو  " هیچ سانسۆرێک قبوڵ ناکەین ئازادیمان بەرتەسک بکاتەوە  "  ئەویش وەستاو چاویلکەکانى کردە چاوی و یەک دووجار خوێندیەوە ... لەدڵى خۆیدا وتى تۆبڵێى ئەمانە دەرگاوانێکیان نەبێت پێیان بنوسێت .. ئەبێت دنیا وەهاگۆڕابێت ومن پێم نەزانیبێت ..فزوڵیەتى ئارامى لێبڕى و خۆى کردبەژوردا .

سەرنوسەرى ڕۆژنامە تازەکە پێىوت 

-" سەرۆکەکانى ئەمڕۆخۆیان پێت ئەڵێن ڕەخنەیان لێبگرە ..  بەڵێ..خۆیان .. بەڵام بەمەرجێک کەباسى گەندەڵى دەرگاوانەکانیت کرد  نابێت ناوى کەس بهێنیت . دەبێت ئەوان هەمیشە بکەرى نادیاربن  ، دەبێت ئەوەندە بەگشتى قسەبکەیت کەس نەزانێت لەگەڵ کێتە .گەرهەمو وڵات تاڵان کرا ئاساییە تۆهەڵوێستى خۆتت هەبێت  ، بەڵام لەبیرت نەچێت نابێت ناوى هیچ تاڵان چیەک بهێنیت ، ئەبێت باسى دیموکراسى و ڕەخنەى بونیادنەرو خەباتى مەدەنیانەو دەسڵاتى چوارەم و... لەم زاراوە تازانە بکەیت . چونکە سەرۆکەکانى ئەمڕۆ ئەزانن پێویستە کڵێشەکۆنەکان بگۆڕرێت ،  هەروەها بەرنامەى خۆشیان هەیە بۆتوشکردنى ئاگایى خەڵک بەپەتاى گەمژەیى ، ئەوان هونەرى تایبەتى خۆیان هەیە لەدەم چەورکردنى خەڵکدا ، هەرکەسێکیش دارودەستەکەى سەرۆک دەمیان چەور کرد ئیتر توشى ڤایرۆسێکى هێمنى زۆرلەسەرخۆى مەدەنى ئەبێت ، ڤایرۆسێک واى لێبکات هەمو هەستەکانى بینین و بیستن و هۆشیاریشى بشێوێت ، ئیتر هیچ کارى لێناکات ودەبێتە دەبەنگێکى چەپڵەلێ دەر بۆ دەسکەوتە گەورەکانى سەرۆک .. هاوڕێم بۆئەو خەڵکەى ئەمڕۆ بنوسە ئەگەرئەتوانیت ، کەئەیشنوسیت ترسى سەرۆک لەخەیاڵى خۆتدا دەرکە . چونکە سەرۆک خۆى شتێک نەماوەتەوە لێى بترسێت ، ئەو بەتواناترە لەهەمو ترسێک ، ئەى تۆنازانیت لەتاقیگەى دیوەخانەکەى خۆیدا هەمو جۆرەکانى ڕاى گشتیت بۆدروست ئەکات ، هەموو جۆرە نوسەرو شاعیرێکى خەیاڵ ناسکت بۆدروست ئەکات . ئەم سەرۆکانە زۆرلەسەرۆکەکۆنەکەى ئەوساى تۆ لێزان ترو دیموکراسى ترن لەم شتانەدا . ئەگەر ئەتەوێت نوسەرێکى دیارى ئەمڕۆبیت خۆت فێرى ئەوە بکە بۆئەو ڕاى گشتیەى ئەمڕۆ بنوسە . بنوسەو بیرلەترسى کۆمپیوتەرى هیچ خاوەنشکۆیەک مەکەرەوە . ئەمڕۆئەوان بێباکن لەوەى تۆیش و هەرکەسێکى تریش چى ئەڵێن ، چونکە ئەوان هەموو خەڵکیان توشىپەتاى  سڕبونى ئازادى کردووە . هەستى حەوتەمیان بۆخەڵک داهێناوە کەپزیشکەکان خۆیان ناویان ناوە هەستى گێلێتى .ئێستا هەوڵبدە لەم دنیاتازەیە تێبگە  " .

سڕو سکون گوێ قوڵاخى قسەکانى سەرنوسەرى ڕۆژنامە تازەکە بوو ..ئەو هەردەیوت و ئەمیش خۆش خۆش سەرى ئەلەقان ..ئەو هەربەردەوام بوو لەوتن وئەمیش هەربەردەوام بوو لەبەڵێکردن ...

                                          ***

لەپەناى گا بەردەکەدا
گوڵاڵەبەشوێن حەکایەتێکدا وێڵبو کەهەزاران حکایەت خوانى هەبوو  ،بەڵام هیچکامیانى دەستگیرنەئەبوو ،حەکایەتێک لەژیان زیندوتر بوو ،لەمەزنى هەموومەزنیەک مەزنتربوو ، دورنیەبڵێم هەموودنیا لەگۆشەیەکى یادەوەرى یەکێک لە حەکایەتخوانەکانیدا جێگاى ئەبووەوە ،دواجار ..دواى تەمەنێک لەگەڕان گوڵاڵەیەکێک لەوهەزاران حکایەتخوانە کەنەفت وپەککەوتەى دۆزیەوە تابەنیوەوناچڵ حکایەتەکەیان پێبگێڕێتەوە .

                                            **

 بەبەردەمدا خۆى دابوە سەر مێزەکەداوهەردو ناولەپى خستبوە ژیرچەناکەى  و زۆربەکوڵەوەلێى ئەپاڕایەوە و بە(مامە) بانگى ئەکرد ، بۆئەوەى  هەرنهێنیەک هەبێت لەو کوشتنەداکەتائێستا پێى نەزانیوە بۆى بگێڕێتەوە .ئەویش وەکوکەسێک کەبێزاربوبێت لەچەند بارەکردنەوەى داواکەى،بە هێمنى وخۆگرتنێکەوە ،بەدەم سەیر کردنێکى چاو حیزانەوە لەدرزى مەمکەکانى ( کەوەک درزى قاژەکانى پرتەقاڵێک لەیەخەى کراسەکەیەوە دەرکەوتبو ) دەستى بەگێڕانەوەکەى کر " زانینى ئەم نهێنیانە کەبوغزو قین بەهێز ئەکەن کەسێکى ئەوێت تواناى بەرگە گرتنى هەبێت ،گەرماوسەرماى ڕۆژگارەکانى دیبێت  ،ئەو گەمانەى بینی بێت کەبە گولەکان وخوێنى براکان ئەکرێت ..  گولەیەکى سەرشێت بو هاتوو لەسنگى باوکت چەقى ،گولەیەکبوو یان زیاتر ئەوە نازانم ،  چونکە ئەوەى من بیستم هەرئاخێک بوو،ئاخێک کەدواى ماوەیەکى زۆر ئەوسا زانیم جیاوازە لەو ئاخە ئاساییانەى تر کە ڕۆژانە لە بۆنە جیاوازەکاندا دەرى ئەبڕین..."

   بەوریاییەکى تەواوە  گوێى لێگرتبوو ، سورایى ڕومەتى ئاڵتر دەینواندلەژێرئەوئارەقە تەنکەدا کەحەسرەتى چاوەڕوانى پێى کردبو  ، هەرکە کۆتایى بەهەر ڕستەیەک دەهێنا خێرا دەیوتەوە ئەى دواتر…،  ئەویش ئەیوت 

- " نازانم چیت بۆ بگێڕمەوە گوڵاڵە  ،ئەزانم گێڕانەوەیەکى سەختەو هەمومان ئازار ئەدات ،ئەوەى تۆ دەیپرسیت تائێستایش هەرخوێنى تاوانێکى قێزەونى لێئەچۆڕێت ،لەپشت هەرپرسیارێکتەوە تاوانێک لەوپەڕى گەورەیداو ،  گورگێک لەو پەڕى دڕندەیدا  خۆى حەشار داوە ،  ئەزانم وشەیەکم نابێت ڕاچەنینت لادرو ست نەکات ،هەناسەیەکم نابێت وەک تەمى شەوى شەڕەکە وێنەکانت لاتەڵخ و لێڵ نەکات ،ئەوەى من دەیگێڕمەوە دانپیانانى تاوانێک نیە کە دەمانتوانى نەیکەین ...نا.نا…ئێمە داشى دامەیەک بوین هەمیشە دەستەکانى پشتەوەمان دەیجوڵاندین .

ئێوارەیەک بوو جیاواز لەئێوارەکانى تر ،هەموشتێکى جیاواز بو ،سەرماسەختەکە ،ئاوابونى خێراى خۆرەکە ،ئەو تاریکیەى کەگومانمان هەبو بەخوێنێک ڕەنگ کرابێت ،ئەو  سڕبونەى لە ترس و لەسەرما  قیژەى بایە قوشەکەى لێکردبوین بەزەنگى مەترسى  ..تاریکى هەمووشتێکى لەناو خۆیدا بزرکرد ،وەک پەردەیەکى ڕەش کەون کردنى ناڕێکیەکانىژیانى مەبەست بێت ، هات وهەمو ڕوناکیەکى لە بینایمان دزى ، ئێمەیش هەرکەسەو  هاوڕێ زۆرنزیکەکانى خۆمانمان دۆزیەوە،چونکە ئەمە ئەو کاتانە بو پێویستمان بە هاوڕێبوو  ،هاوڕێکانیشمان  یان گابەردێک بون  کەخۆمان ئەدایە پاڵى ، یان سەنگەرێک ،دۆڵێک ،پاڵ بنچکە دارێک ،یان هاوڕێیەکى وا کەچاوەڕێى ئەوەى لێبکرێت چەند تەنگانەش بێت لاشەکەت جێ نە هێڵێت . شەماڵێکى سارد بەسەر بەفرە تازە باریوەکەدا خۆى پێگەیاندین و کەوتە تەزاندنمان ، وەک نوکى گولە گەرمەکان دەیبڕین و هەرچى بزوتن هەبو لەلەشماندا وەستاندى ،دیاربو ئاسمانیش ئەم شەڕەى پێخۆش نەبو کەئێمە ئەمان کرد ، ئەمان بینىسەرماکەو گولەکان دەکەوتنە پێشبڕکى َوەو  لەنەشتەر  تیژتر  ئەهات و ئەیبڕین و روِمەتە تەزیوەکانى دەرزى ئاژن ئەکردین. ئەستێرەکانیش ئەدرەوشانەوە لەپشت ئەو پەردەى تاریکیەى کەجارناجارێک گڕى گولەیەکى گڕدار شەقى ئەکرد،کەگولەکان زۆربون  ئەستێرەکان وگڕى گولەکان تێکەڵ بون وئاسمانیان زەرد کرد ، وەک ڕوبەرى مانگێکى گیراو کەلەلێڵیدا سوربکاتەوە  .هاڕەى گولە کان و هەناسە بڕکێ و چرپەى ڕاو ڕاوێنى ئەوانەى دەیان ویست ئەمجارەش لە گولە دەربازبن ئارەقەى ترسى پێئەکردین .. سەرسم دان لەو لاشانەى کەتانەکەوتایەین نەمان ئەزانى لاشەى هاوڕێیەکى نزیکمانەو ،لەو کۆترە دارانەى لەبەر کۆنى خۆیان تەواو ڕزى بون ئەوسا کەوتبون هێزى ڕاکردنى لێبڕین . دواى کەمێک ماندوبون  کپبوینەوە  ،هێمنییەکى وا باڵى کێشا بەسەر کەشەکەدا کەئەتوت خاکى گۆڕستانی بەسەردابێژراوە ، ماوەیەکى کەم بوو لولە ماندوو گەرمەکانى تفەنگەکان دەیانویست پشویەک بدەن .

ئەزانى بۆگوڵاڵە …؟چونکە ئەویش ئامێرێکەو  پشودانى پێویستە ، بۆئەوەى کەمێکى تربتوانێت چالاکانە دەست پێبکاتەوە . فەرماندەکەمان کەسەدمەترێک لەدواى من وباوکتەوە بو هەرخەریکى هاندانمان بو ، ئەویش کپ بوەوە .. هەموان دەیانویست پشوبدەن،پەلەورەکانیش کەئێمەلانەى ئاراممان تێکدابون نەفرەتیان لەماندونەناسیمان ئەکرد،ئەو چنگ لێکردن وبێزلێهاتنەوەى گورگ وچەقەڵەکانیش بابوەستێت  ، کەبێشەرمانە ئەمان بینى وهیچى لەهەڵوێستەکەشمان نەئەگۆڕى  . هەموشتەکان تینوى هێمنى وپشودان بون  چیاڕەشەزەبلاحەکەو  دۆڵە تاریکەکەیش …دارو بەردى ئەو ناوە دەیانویست پشویەک بدەن و ساتێکیان بەئارامى و دوور لەتەقەبحەسێَنەوە ، تاتۆزێکى تر بتوانن بەگیانێکى پڕتر لەئەهریمەنەکانى (هابیل  و قابیل ) دەست پێبکەنەوە .

 ئەزانم گوڵاڵە گوێچکەکانت پڕبەئاوەڵایىخۆیان  کراونەتەوە تاچیرۆکەکەم ببیسێت ،ئەزانم چاوەڕوانى ئەوە نیت ئەو تڕۆهاتەم لێببیسێت کەدەبو زوتر بۆم بگێڕایەیتەوە ، ئەزانم حەزناکەیت وێنەکانى ناو خەیاڵت بە ڕشانەوەى ئەم حەقیقەتە تاڵانەم ناشیرین بێت .بەڵام ئەمە حکایەتى نەبەردیە خوێڕیەکانمانەو نابێت تۆ نەیبیسیت .  وردە وردە تەقە لەوبەرەوە دەستى پێکرد ، وردە وردە ئەو ئارامیەى کە ساتێکى کەم بوو ڕۆحى شەکەتىهێمن کردبوین کەوتەوە هەڵفڕین .. سەرۆکەکەى ئێمە کەهەمیشە زاناترو بەشەهامەت ترو زیرەک ترلەسەرۆکەکەى ئەوان دەرئەکەوت ، یان بابڵێین چاوەکانى ئێمەوەهاى ئەبینى ، ئەمەش بۆخۆى ئیلهامێکى  ئەبەخشیەئێمە ، بەتایبەتى دواى ئەوەى چەند شەوێکى پێشتر بینیمان لەیەکێک لە کەناڵە تەلەفزیۆنیەکاندا بڕێکى باش هەڕەشەى کرد لەدوژمن و ئەو مەملەکەتەیش دوژمن ئۆکسجینى لێوە هەڵئەمژێت ،ئەمەیش واى لەئێمە ئەکرد بە جۆرێک  وەڵامیان بدەینەوە گەرمتر  بێت لەهەوەس ساردى  شەڕکەرێک بەناچارى و بێخواستى خۆى ڕاپێچى بەرەکان کرابێت  . خۆم مت کردبو لەپەناى  ئەو بەردەى کەڕەنگە هێندەى هەمو ژیانم قەرزارى بم ، چونکە تائێستایش واهەست ئەکەم ئەوە ئەو بو نەیهێشت بەر لەباوکت ببمە شەهیدى ڕێگاى گەل وپاراستنى دەسکەوتەکان . دوژمنیش هەرواى ئەوت بەشەهیدەکانى خۆیان !!!..ئەزانم پێکەنینت دێت بەو گەمژەییانەى کەنابێت بۆت نەگێڕمەوە ،بۆئەو مەیمون بازاڕیەى کەوەکو مێژوویەکى پڕسەروەرى تۆمارمان ئەکرد.. بەڵام چی بکەین ڕۆژگارێکەو دەبو ڕامان بواردایە  … تازە بەفرێکى فشۆڵ باریبو ،سایەقەى دواى بەفرەکەش هەڕەشەى سەرمایەکى سەختى لێئەکردین، سەخت ترلەهەڕەشەى لولەى تفە نگەکانى دوژمن  ..دارەکان چەترىسپیان هەڵکردبو ، درێژو ناڕێک بەدیارسەرمانەوە وەستابون ،  لەوەئەچوو  ویستبێتیان لەو تاریکیە وەى شومەدا شایەتحاڵێکى ئەوشەڕەنگێزیەى ئێمەبن، تەنگانەیەکى زەحمەت بو  ، قەپاڵى ئەو گورگانەى لەدواوە دەیانویست بمانگەزن ودەستى ئەو هاوڕێیانەى لەخوێنا سوربون و داواى گرتنى یارمەتىییان دەکرد لەیەک جیانەئەکرایەوە بۆمان . لەناو ئەو هاڕەوگرمەدا تەنها دەنگ کەبیستم دەنگە ناخۆشەکەى فەرماندەکەمان بوو کەجنێوەپیاوانە کانى  دەستپێ کردبو " لێیان دەن ئەو …،دایکیان …،وەک سەگ … " ،  وەک خووى هەمیشەیى هەمووجارێک بەو جنێوانە بە شەڕەکانەوە ڕاى ئەبوارد ،دەیویست زیرەکیمان بەو قسە قۆڕو پیسانەى بوروژێنێت ،چونکە  زیرەکى ئێمە ئافەرینى ئەوى تیابو . دەیویست بەوجنێوانەى نیشانماندات لەمردن وگولە ناترسێت ..ئەزانى بۆ ...؟ چونکە ئەو گەورەپیاوى ساتەکانى تەنگانەمان بوو..  یەکەم ڕۆژکەهێنامانى بۆئێرە بەماشێنەتازەکەى خۆى پێش کاروانەکە گەیشتبو .کەدابەزین بینیمان لەپاڵ ئەو بەرپرسەى بەرەکەدا دانیشتبو کەشەڕ کردبویە سۆپەرستارى دەزگاکانى ڕاگەیاندن وبڕێکى تر لەپاڵەوانەکانى بەرەکە ، ئێمە سور ئەمانزانى ئەو زوگەیشتنەى هەربۆئەوە بو کەنیشانمان دات لە هەمو شتێکدا لەئێمە بەتواناترە  .. ئەوە ئێمە بوین گوڵاڵە هەمو جارێک شەڕەکانمان ئەکرد ، کەچى ئەیانوت فەوجەکەى کاک …، هێزەکەى خاڵە ….،لەوڕۆژگارەدائێمە ونیشتمان و پرەنسیپەباڵاکانى  { ...} یش لەبەرژەوەندى  ئەمانەدابوین ، کەئێمەى بینى هات بۆلامان  ،سڵاوى کرد و وەک باوکێک قسە بۆکوڕە گرگنەکانى بکات دەیویست فشمان کاتەوە بەوەى لەتواناى ئێمە بەدەربو ، ئێمەیش گوێلەمشتى فەرماندە بوین هەرشتێکى بووتایە ، تەنانەت ئەو کاتانەیش کەلیکى گێلێتى لەدەم ئەچۆڕا.  باسى ئازاییە گەورەکانى هەڤاڵەکانى خۆمانى بۆکردین کەپێشتر لەم بەرەیەدا نواندویانە ، هەروەها ترسنۆکى وخۆڕانەگرى دوژمنیش .ئەو ڕۆژە وەک ئێستاى شڵەژاو نەبو ، وەک ئێستا دەنگى دانەنوسابوو،ویقارو کەشخەییەکەى لەدەست نەدابو ،ئێمەش وابچوک و داماوو بودەڵە نەهاتبووەپێشچاومان   .واتێنەگەى ئەوپیاوە زەبلاحانەیش شەڕپەرپوتیان ناکات ،نا .نا...هەندێک جار زەبونیان زۆرلەزەبونى کەسێکى ئاسایى زیاتر بەزەیت ئەوروژێنێت .

بەتەمانەبوین بەوجۆرەى کەهاتن لێمان نزیک ببنەوە ،وەهاتێکەڵ بوین کەگڕى لولەى تفەنگەکانیانمان ئەبینى ،دیاربو ئەوانیش فەرماندە یەکیان  هەبو کەبەهاندان وجنێودان ڕەوانەى کورەى شەڕەکەیان بکات . تەقە گەرمبوو ، هەڵیان کەندین لەپاڵ ئەو بەردەى کەبۆساتێکى کەم باشترین پەناگەم بوکەتائێستا لەیادم مابێت .من وباکت وکەسێکى تریش کەپەناى ئەوبەردە کردیە هاوڕێمان دەمانویست بگەڕێینەوە ئەوچاڵاییەى پشتەوەمان کەنزیکتربو لەڕەبایەکەىخۆمان ودورتریش بو لەچەقى ئاگربارانەکە ، گزەى بڕێک گولەوئاخێکمان بیست . ئەڵبەتەدواى تەواوبونى هەمو شتێک ئەوسازانیم ئەوئاخە باوکتە ،کەلام کردەوە زانیم سیانەکەیەکێکمان دەنگى ها سکە ها سکى دێت و ئەوى تریان جێماوە ، بەڵام وامەزانە هێندە بێئەمەکم کەدەمتوانى لەجێهێشتنى زیاتر هیچى تربکەم ،دەبوایە لەنێوان ژیانى خۆم وهێنانەوەى ئەوتەرمەدا یەکێکیان هەڵبژێرم . لەو شڵە ژانەدا بەڕاکردن هاتینەخوارەوە بۆ تەختایەکەى بنارى چیاکە ، ئاراستەى ڕاکردنەکەم   لێتێکچو ، نەمدەزانى بەرەو ناو دوژمن ڕائەکەم یان بۆناو هاوڕێکانى خۆمان ، ئەچوینە بان دارەکان و وەک مەیمون بێئارامانە هەڵقونکێ مان ئەکرد،دائەبەزین و دەچوینە سەردارێکى تر و هەم دائەبە زینەوە و... ، ئەچوینەبەردەرگاى هێلانەپاساریەکان و بەزۆرخۆمان ئەکرد  بەژورداولەبن باڵىپاساریەکداخۆما ن مەڵاس ئەدا ، کەچى هەرخۆمان بۆ نەئەگیرا. دەمانویست بچینە کونى کەروێشکەکانەوە و وەرنەئەگیراین ،دۆڵى چەقەڵەکانەوەو خێرادەرئەکراینەوە ، لەهەرلایەکەوە گزەى گولەکان زیاتربونایە ڕامان ئەکرد بەرەو لاکەى تر .. ئاه گوڵاڵە ..ئەوشەوە لەو شەوانە بو کەس دۆست  و دوژمنى خۆى نەئەناسى ،هەرئەوەمان پێ ئەکرا بڵێین   "  تۆجەماعەتێکێیت ...؟ جەماعەتى خۆتانم ...  " ، بەم جۆرە داستانە مەزنەکانمان تۆمارئەکرد ،ئاوەها بوین بەکوڕە بەجەرگەکانى نیشتمان .. بەیانى کەبەماندویى گەڕاینەوەو هەمومان لەدەورى ڕادیۆکە کۆئەبوینەوە و بەدەنگێکى زوڵاڵ باسى داستانە مەزنەکەمانى ئەکرد ، شەرمەزاربوین بۆئەو هەموو ئازایەتیەى بەدرۆ پێى ئەبەخشین وشانىئێمەش هەڵى نەئەگرت . ئەوجۆرە شەوانە هەروابەسانایى کۆتاى نایە ، دواى هەمو شەڕو تەقەیەک ،  کەئەگەڕێیت بەدواى هاوڕێ کانتدا و سمۆرەیەک لەبندارێکدا ڕاتئەچڵەکێنیت ، سەرسم دان لەبەردێک کەبەدەمدا ئەیخستیت ودەمت ئەچەقیە قوڕەکەدا، هەتاکۆتاى ڕۆژى دوایى کەهەواڵى شەڕەکەت ئەبیست جیاواز لەوەى تۆى تیا بویت هەر ئازارى ئەدایت ،ئەمە ئەو شەوانەبوهەمو شتەکان ناشیرین دەر ئەکەوتن ،خۆشترین چێژ بە ناخۆشى ئەبینرا ، فریشتەکان هەمویان دیاربون بەلاق شکاوى و لارە لار  ڕوى ئاسمانیان لێ ناشیرین کردبوین و هەریەکەو ڕۆحى لاوێکى بەدەستەوە بووئەى فڕاند ،گولەکان وفریشتە ڕۆح بەدەستەکان وەکو کەپرێک  ڕوى ئاسمانى لێداپۆشتین ، وەخت بو ئاسمانیش ڕەنگى تەیرێکى لا قشکاوى لەخوێنا سوربو وەرگرێت . 

گوڵاڵە وتى 

- " ئیترهەرئەمەو بەس ..ئەى بۆ …ئەىدواجار…ئەى باوکم... "

ئەیویست چیرۆکەکەىپێ تەواو بکات ، چاوەکانى زاق زاق سەیریان ئەکرد وەک ئەوەى  بارگاوى کرابێت بەهەستى بیستن ، چاوێکى نائاساى بو  ، گەورەترو کراوە ترلەهەرچاوێکى تر ، ئەیویست ئەو وردە کاریانە ببیسێت کەدورنیە زانینیان خۆریش خوێناوى بکات ، ئەمزانى هەزاران پرسیار خۆى تیامەڵاس داوە دەربارەى باوکی... ، دواهەمین وشە کەئەو لێى بیستبێت ، دواهەمین ئاخ کە دەشێت ئەو دوژمنانە لێیان بیستبێت بە زیندویى هاتنە سەر لاشەکەى  ، دواساتى شەڕەکە ...  نەى دەویست شەرمەزارى پرسیارە ڕوگیرەکانى بێت ،کەپێى دەوت وابوو ،واکرا ،لەوێ بوو ،ئێمەپێشتر لێماندان  ،هێرشەکەمان ...،ئەو هەر دەیویست قوڵتر بچێتەناو زنجیرەى ڕوداوە کانەوە ، دەیویست باشتر ئەو ئاگرە بناسێت کەلەوانەیە بۆهەتاهەتایە پشکێکى هەرئەم بسوتێنێت. 

نائومێدانەپشتىبەکورسیەکەیەوەداو زەرد هەڵگەڕابولەداخى جێهێشتنى حەکایەتخوانەکەى ، دواپرسیارى کە کوتەکوتە وبەمەیشتویىپیتەکانى لەسەرلێوداهەڵوەریبوەخوارەوە بەشوێن وەڵامەکانیدا ئەگەڕا......ئەگەڕاو.....هیچى دەستگیرنەئەبوو...ئەگەڕاو...

                                          ***

لەچایخانەکەدا
گوێى لێبوو وتى :

" ئەمە پیاوەکوێرەکەى دراوسێمانە کەژنێکى جوانى (…)  هەیە "

 ئەولەبەر خۆیەوە قسەیەکى کرد و خێرا تێپەڕی ، بەڵام دەنگى لەناو گوێی ئەمدا زرنگایەوە  ، دیار بوو قسەى بۆکەسێکى تر ئەکرد  ..ئیدی خوائەزانێت کێیە .. بەڵام ئەمیش چاک بیستى ...

 ئەگەرمن و تۆی خوێنەریش قسەیەکى وامان بەبەرگوێدا بدرێـت چی ئەکەین ؟ 

کام لەئێمە تواناى بیستنى هەواڵێکى وامان هەیە دەربارەى کەسێک کە هاوسەرمان بێـت ؟

 بالێىگەڕێین و تەماشاى کاردانەوەکانى بکەین  ، بەدوایا بڕۆین و بزانین بەکوێ ئەگات .. تۆکەتەواو ئەم چیرۆکەت خوێندەوە داواى ئەوەت لێناکەم بەزەیت پیایا بێـت ... یان پڕبەدڵ حەزبکەیت بەردبارانى کەیت  . ئەوە خۆت و ویژدانت بڕیارى لەسەر بدەن ...

 ئەو بەیانیە لەهەمو ڕۆژەکانى تر زوتر هات بۆ چاخانەکە ، چاخانەى چى.. گۆرانى ( کەتانە وکەتانەى ) حەسەن زیرەک و ، تەقەى پیاڵاو ژێرپیاڵاو ، شەقەى مێزى دۆمینەکردن و شەڕە سوێنى یاری چیەکان ، هەراو ژاوەژاوێکى واى دروست کردبو لەهەموو بەیانیەکانى تر خۆشتربوو (بۆهەر  کەسێک کەوەک ئەو خواخراپى بۆنەکردایە ) .. ئەم چاخانەیە بۆئەو وەک پانتایى هەمووجیهان وابوو  ، لەبارەگاى نەتەوە یەکگرتوەکان گرنگتر بوو ، ڕۆژانە هێندەى ئاژانسێکى نێونەتەوەیى هەواڵى تیا بڵاوئەکرایەوە . هەرکەهات  لەسەر کورسیەکەى دەرەوە دانیشت و خۆى داوە بەر خۆرەکە ، لەوەدابوو بانگى شاگردە بچکۆلە تازەکەبکات چاى بۆبێنێت ، کوتوپڕ دەنگێکى نەناسراوى بیست . دەنگێک ئێستا ئەزانێت چەندە ڕەق بوو ، چەند ناسازو تاڵ  بوو .  وەکو ئاگرێکى سور کە بیەوێت هەناوى بسوتێنێت شەقەى لەدڵى هەڵساند ، کاتێک بیستى ئەڵێت 

"  توخوا  چەند گوناهە ، ئەمە پیاوە کوێرەکەى دراوسێمانە کەئەو ڕۆژە بۆم باس کردیت ... ئەوە نەبوو وتم ژنێکى زۆرجوانى حیزى هەیە  " 

یەکەم جار بوو دەنگى وا ببیسێ  ، یەکەم جار بوو گوێى لەکەسێکەوە بێت ئەو گومانانەى بۆپشت ڕاست بکاتەوە کەلەماڵ دەرچونى ڕۆژانەی ، میوان هاتنى بەردەوامی ، ونبونى شەوانەى ناو جێگەکەى ،  گفتو گۆ تلیفۆنیەکانى نەسرین لاى دروست کردبوو . ئەو قسەى بۆ کەسێکى تر کرد .. کەسێک بێگومان شان بەشانى ڕێی کردووە ، چێژى لەگێڕانەوەى چیرۆکەکەى بینیوە ، وێناى ژنێکى جوانى ناسکى کردووە کەلەپشت سەرى پیاوە نابیناکەیەوە ( ...) و  هەمووشتێکى تریش خۆى پێى خۆش بێـت ئەیکات  . 

کێ حەز لەچیرۆکێکى وەها ناکات ؟.. حەتمەن دوایى پرسیارى ناونیشان و شێوەى ڕوخسارو گەڕەک و ماڵیشى کردووە ، ئەى بۆنا ...! ، بەڵام ئەمیش قسەکانى بیست  ،  لەم گوێیەوە هات و لەو گوێیەوە دەرچوو . تەنانەت گەرمى هەناسەکەیشى ، بۆنەناخۆشەکەى دەمیشى هەست پێکرد . 

خۆى بەپشتدا بردوو کۆڵنجەى شانى تن کرد لەڕەقایى پشتەى کورسیەکەى . بەقورسى هەناسەى بۆئەدرا  . هەستى کرد ناتوانێت خۆى ڕاگرێت بەسەر کورسیەکەیەوە ، خەریک بو لێدانى دڵى تێک ئەچوو .  بیرى کردەوە دەشێت زۆرشت لەپشت سەرى ئەوەوە ڕویدابێت ، ئەو شەوانەى جیاواز لەشەوەکانى ترى نەسرین بەبۆنى گوڵاوێکى نامۆ و جیاوازەوە ئەخەوت ( لەو بۆنانەى ئارەزوى سیکس کردن ئەوروژێنێت ) . ئەو ڕۆژانەى خۆرئاوایەکى درەنگ بەئۆتۆمبیلێکى تایبەت ئەگەڕاوە بۆماڵ . وردە وردە  هەموو ئەو دیمەنانەى ڕابردووى هاتەوە پێش چاو کەبەهەستى بیستن وبۆن کردن پێى زانى بوو  .

ئێستا دەرکەوت تێپەڕینى ڕۆژگارگومانەکانى لاناڕەوێنێتەوە ( وەک ئەوەى  نەسرین هەموجارێک بۆدڵنیاکردنەوەى ئەیوت )  بەڵکو قوڵتریشى ئەکات ... زۆرناهەقیشى نیە ، جوانیەکەى نەسرین لەوانەیە دڵى ئێوەش پیس بکات  ! 

لەتەقەى پیاڵاکەدا ڕاچەنى ، ئەو شاگردە منداڵەى کەتازە باوکى لەشەڕى ناوخۆدا کوژرابو ، هەمیشە لە ئارەزوى گێڕانەوەى چیرۆکە تراژیدیەکەى مەرگى باوکى و ژیانى پڕمەینەتى دایکیدا بوو ، وەک خۆى گوتبوى  دایکى لەداماویدا لەقوتابخانەدەرى کردووە بۆئەوەى لەم چاخانەدا کاری پێ بکات .. پێی وت " چاکەت بخۆ کاک... "  هێندە دڵتەنگ ونائارام بوو بیرى چوو چاکەى تێکدات و بەتاڵى خواردیەوە . ئەیویست بەسەر ئەو بارە دەرونیە تێک چوەیدا زاڵ بێت وهاوسەنگى خۆى لەدەست نەدات . لەتاڵى چاکەدا تاڵى ئەو ڕەوشەى هەست پێکرد کەتێى کەوتبو . بڕواى نەئەکرد .. نا . ..گەلێک زەحمەت بوو بڕوا بکات نەسرین حیز بێت ، ئەو هەموو ساتە خۆشەى ژیانى هاوسەرێتیان ، ئەو لوتبەرزیەى کەهەرگیز نەسرینى نەهێنایە سەربارى دڵخۆش کردن بەم هاوسەرێتیەى ، ئەو شەوانەى بەرامبەرى دائەنیشت وئەیویست بیهێنێتە قسە بۆ ئەوەى شۆڕنەبێتەوە ناو یادگاریە پیسەکانى .. ئەو تەنانەت لەیادگاریەکانیشى بەگومان بوو ، تەواو بەخەیاڵاتى پیس و زیندە خەونى  حەرامی ئەزانى ، پێى وابوو هەموى یادی یەک ڕاموسان و تێک ئاڵانى حەرامە ، ختوکەى شەیتانەو دنەى ڕۆحى ژنەکەى ئەدات . بەڵام ئەگەر ئەوسا هەر گومانى لەیادگاری و ساتە بێدەنگەکانى ئەکرد ، ئێستا گومانى لەجەستەیشى هەیە ، لەچرپەو هەناسەو خشەى لەعنەکانیشى . کەدەستى ئەبرد بۆجێگەکەى و لەژێربەتانیەکەدا نەئەما ئیتر وێناى هەموو شتێک ئەکات ، هەموو شتێکى خراپ ، هاسکەهاسک و ئۆخژنى ئەو پیاوە چاوڕەشە باڵابەرزەى کەوەک لاولاو خۆى لەباڵاى نەسرین ئاڵاندووە و بەهەردوو دەست مەمکەکانى هەڵئەفلیقێنێت ، تەمى هەناسەیانی ئەبینى بەرەو ئاسمان ئەڕۆیى ، تەمێک بوو پڕلەشەهوەتى گڵاو ، پڕلەبۆنى عارەقەى بن باڵ و ماچى تەڕ . هەربۆبازاڕ چونێکى و درەنگ هاتنەوەیەکى ، هەردەرگاکردنەوەیەکى و پێشوازى کردنێکى میواندۆستانەى .. دەیان چیرۆکى لەخەیاڵە ئالۆزەکەیدا دروست ئەکرد ، ( لەو چیرۆکانەى پاڵەوانەکەیان شەهوەت بازێکى ناموس دزە ). خەیاڵى هەموو شتێکى ئەکرد کەڕەنگە ئەو قەت نەیى کردبێت ، یان چەندین جاریش کردبێتی و ئەم پێى نەزانیبێت .

وا هەستی ئەکرد نەسرین نابینایى ئەمى وەک هەلێک قۆستۆتەوە بۆ ئەوەى هەرچى ئارەزوى لێبێت بیکات .  لەبێ دەسڵاتیدا گریانێکى قوڵ لەگەرویدا گیربوو.. چۆن گریانێک .. کوڵەى ناو دڵى وەخت بوو هەموو شادەمارەکانى بقڵیشێنێت ، نەیدەویست ئەو بارە ناهەموارەى لێ دەربکەوێت ، توڕەیى وشەرم و قین وهەست کردن بەحەیا چون ، دنیایان لێکردبوە تونێلێکى تەسکى تاریکى ئەو سەر گیراو .  

هەستا بۆ ئەوەى چاخانەکە جێ بهێڵێت و... ، کەخۆى دابەسەر دارشەقەکەدا واخۆى بینییەوە لاشەى بووە بەبارێکى قورسى ڕەق بەسەر تەنها قاچەکەیەوە . لەو ڕۆژەوە مینەکەى پیاتەقى هەمیشە کچەگەورە هەشت ساڵانەکەى دەستى ئەگرت و ئەیگەڕاند .. هەستاوە سەرپێ و بانگى کرد ( شیلەگیان ) ، هەموو جارێک هەروا بەشیلە گیان بانگى ئەکرد ، دواى سێبارەکردنەوەى بانگەکەى شیلەگیان  هەرنەهاتە وەڵام ، تاشاگردە بچکۆلە ڕۆح سوکەکە چوو بۆى بانگکرد . دەستى لاى قاچە ساقەکەى درێژکرد بۆئەوەى شیلەگیان بۆى بگرێت ، بەزمانى گلەییەوە وتى 

--" لەکوێ بویت ئەوەندە بانگم کردیت ... تۆیش فیربوویت فەرامۆشم کەیت... "

--" دوورنەبوم باوکە گیان ، لەبەردەم ئەو دوکانەدا بوم ..ئەوەندە بوکە شوشەى جوانى هەبوو..."

بێوچان باسى بوکەشوشە جوانەکانى ئەو دوکانەو ، ئەو نرخانەى ئەکرد دووکاندارەکە پێى وتبوو ، بەراوردى ئەکرد بەو بوکە شوشە جوانانەى  پێشتر لەگەڵ دایکیدا لەبازاڕ بینیوونى .  جیاوازى نرخەکەیان ، جیاوازى بوکەکان خۆیان ...بێوچان قسەى ئەکرد .. بێئەوەى ئاگاى لەوە هەبێت باوکە گوێى لێ گرتووە یان نا .. بێ ئەوەى بزانێت کەئەو لەناو جیهانە تایبەتیەکەى خۆى دا ئەبرژا . لەناکاتێکدا وتى "  گەروا بڕوات بڕى ماڵ ناکەم ئەخنکێم  " .

 ئەو ڕۆژەى مینەکە قاچى پەڕاند زانى ئیتر ژیانى وێران بووە ، بەڵام ئومێدێکى هەرمابوو بەوەى کە ماڵ و منداڵێکى دڵسۆز و خاوێنى هەیە و دەشێت لەباوەشیاندا بحەسێتەوە ، ئەگەرچى نەی ئەتوانى فەرامۆشى ئەو هەموو گومانە بکات کەنێوانى ئەوو نەسرینى کردبووە دیوارى چین . ئەیزانى قەت ڕۆژێک لەڕۆژان خۆشى نەویستووە ، دەست لەملانێ و ماچێکیان نەبووە بەڕۆح وناخێکى عاشقانەوە . نەسرین هەمیشە هاوسەرێتى ئەمى وەکو قەدەرێکى شوم قبوڵ کردووە . والێى ئەڕوانى کەجارێک خەندەیەکى بەم بەخشى بێت هەزاران پێکەنینى شەیتانیانەى داوەتە ئەوان . هەرئەو ڕۆژەى باوکى پێی وت  " بۆت داوائەکەم ، کچى وەستا ( ج ) قەرزارى خۆمە ناتوانێت بڵێت نا ..من بەپارە هەموو شتێکت بۆتەواو ئەکەم ..."،  بەڕاستى کردى ، هەموو شتێکى بۆبەدەست هێنا بەس بەختیارى و خۆشەویستیەکى عاشقانە نەبێت ، ئەو شتەى وائەوان وەک هەرژن وپیاوێکى تر پێویستیان پێى بوو .

 بەدواى یەکدا منداڵەکانیان بوو : 

ئەم دڵى پێخۆش بوو : چونکە وەک زنجیرێک ئەیبینى کە دڵە سەرشێتەکەى ئەوى پێجڵەو بکات ، تەنها هیوایەکى منداڵ بون بوو  بۆ ئەوەى بتوانێت نەسرینى پێ تەسلیم بە قەدەرى هاوسەرێتى خۆى بکات .

 ئەویش بەپێچەوانەوە : هەرمنداڵ بونێکى بەغەرق بوون لەگۆمێکى قوڵتردا ئەبینى ، خۆى جارێکیان وتى "  بونى هەرمنداڵێکم دەیەیەک لەپیرى نزیکترم ئەکاتەوە ".

 ئێستا بەرەوماڵ ئەڕواتەوە بۆئەوەى هەموو شتێک لەگەڵ نەسرین باس بکات .  هەرکەسێک بەلایا تێئەپەڕێت و ورەیەکى لێوە دێت یەکسەر گوێ قوڵاخى ئەبێت بزانێت چى ئەڵیت دەربارەى نەسرین .

 گوێى لێبوو هەموو شار باسى نەسرین ئەکات ، هۆرنى ئۆتۆمبیلەکان هەر بۆئەو بون ، شاورى  پۆلیسەکانى هاتوو چۆ ، بانگە بانگى دەست گێڕەکان ، هەمووى هەر بۆئەو بون ، بۆئەو قەدباریکى چاومەستەى کەبەهەموو تەمەنى هاوسەرێتیان نەیتوانى گرەوى دڵى  بباتەوە .

 قاچى درێژ ئەکرد بۆهەنگاو نان پێى ئەچوو بەچاڵێکدا و پڕناو کەوشەکانى ئەبوو لەچڵکاو ، لەزێرابی بۆگەن ، ناچار هەنگاوەکانى نەرمتر ئەکردەوە .  نوکە پێى ئەیدا لە لێوارى شۆستەیەک ، پلەى یەکەمى قادرمەیەک ..وسەرسمێکى توندی ئەدا . هیلاک بوو .. تەواو پەکى کەوت . 

لەسەرداواى باوکى شیلە گیان تەکسیەکى گرت . لەبەردەرگادا دابەزین و بێ لەدەرگادان خۆیان کرد بەژوردا ، بۆنى حەوشەکەى و بەردەرگابەرزەکەى ئەوەى پێوت کەماڵى خۆیان نیە . هەرلەڕێکردنە خۆش ونەرمەکەى سەرکاشیەکەدا هەستى کرد بەهەڵەهاتونەتە ئێرە ، پیش ئەوەى شیلان بڵێت " ویى ..باوکە خۆئەمە ماڵى خۆمان نیە " ژنی خاوەن ماڵ کەئەمانى بەسواڵکەر زانی  هاتە دەرەوە ، کە بینى  واخەریکە بەرەو دووا ئەگەڕینەوە بانگى کردن " ڕاوەستە تاشتێکتان بۆدێنم  " ، هەرکە گوێ بیستى قسەکانى ژنەکە بوو بەپەلە دەستى شیلانى ڕاکێشا و  ویستى هەرچى زووترە ئەو ناوە جێ بهێڵن  ، ئەوەندە تن باڵى ڕائەکێشا ، وەک ئەوەى بەدواى خۆیدا کێشى بکات ...  خۆش خۆش ئەیوت .. دەخێراکە ،  نەیهێشت ئاوڕبداتەوە تالەو سەرى گەڕەکەکەوە دەرچون .

 زۆرئەترسا تائەچێتەوە ماڵ نەسرین ماڵەکە بداتە کۆڵیاو خۆى بگەیەنێتە شارێکى تر ، بڕوات و ئیتر بەئازادى خۆى چى پێ خۆش بێت بیکات .

 بیرى کردەوە ڕێى ماڵى لێ تێکچوە ، بەڵکو لەشیلانیشى تێکداوە . گەیشتە ئەو بڕواى کەزۆرلەوە کەمترە نەسرینى پێ ڕازى بێت . ئەمە دووەم جارە ڕێى ماڵ خۆیانى لێتێک بچێت ، جارێکیان لەگەڵ دایکیدا بوو کەپیرى گەیاندبویەپایزى تەمەن ، خۆرئاوایەکى درەنگ ڕێگەى ئەو خانوەیان لێتێک چوو  کەدووسێ ڕۆژێک بوو چوبونە ناویەوە ،  ئەو کات دەستى بەدەستى دایکە دڵسۆزەکەیەوە بوو  ، دڵنیا بوو.. دڵنیایى بەئومێدى ڕێگا دۆزینەوەى لەو ئێوارە تاریکەى شاردا . بەڵام ئێستا سەرەڕاى هەموو پەشێویەکى خۆى ، شیلانیش ڕێگەکەى هەڵە کردووەو جارجار ئەڵێت " بەخوا  تۆ لەمنیشت تێک دا ، ئەگینا  ..."

 بەتەمابو بە دەستەکانى باوکى بەختیاریەکى ئەبەدى دابین بکات ، هەربەو هیواوە وەک بازى بەخت بەسەر نەسرینەوە نیشتەوە . کەجوانى وناسکیەکەى بینى ، باڵاى سەرنج ڕاکێش و کچێتیە سەرچڵەکەى بینى ، کردیە جێ نیشان و وەک نێچیرێکى خۆش دەست زوو بەدەستى هێنا . بەڵام ڕۆژەکان و  ساڵەکان ئولفەتى پێکەوەبونى بۆپێک نەهێنان . هەریەکەو لەبیابانى خۆیاندا بون ، هەرفریاى ئەوە ئەکەوتن گومان لەخەیاڵ و زیندە خەونەکانى یەکتر بکەن ، پێکەنینێکیان نەبوو ئاماژە بۆبەدگومانى لەخیانەتى هاوسەرێتیان نەکات ، ڕۆژێکیان ڕانەبوورد بێ ئەوەى درزێک بخەنە  ئاوێنەى بەرهەیوانەکەوە   .

دواى گەڕانێکى زۆر درەنگانێک شیلان هاوارى لێ هەڵسا 

" ئەمە کۆڵانەکەى خۆمانە باوکە "

 کەچوە بەردەرگاکە  چاوەڕوان بوو شیلان پێی بڵێت دەرگاى حەوشەکەمان نەماوە ، دەرگاى ژورەکان ، پەنجەرکان ، خاولى حومامەکە  ، ژێرکراس وشەواڵ کوڵ و ستیانەکەى نەسرین ، هەمووى بەئاسماندا دێت و ئەچێت و ڕەشە با ڕاى ئەوەشێنێت ، لەشینایى ئاسماندا بەدەورى خۆیاندا ئەخولێنەوە . ئەوە نەسرینەو بەڕوت وقوتى چوەتە ژورە بنینەکەو هەر دەنگی دێت و ئەڵێت نایەمە دەرەوە ...

چاوەڕێى ئەوە بوو ئێستا دراوسێکانى کۆبوبێتنەوەو بڵێن  :-

 " بەر لەدووکاتژمێر بایەکى زۆرتوندلەخۆر ئاواوە هاتوە و ماڵەکەى تۆى پەرتەوازە کردووە " .

پیرەژنەکەى بەرامبەر ماڵیان  بڵێت :- 

" مشکە نێرەکان تەنها بونەوەرێکن بەماڵەکەى تۆدا حەز لەڕاوڕاوێن بکەن ، پاساریەنێرەکان بەسەر دار تێلەکەتانەوە یاری بەئەندامەکانى سێکسى یەکترى ئەکەن ، پشیلە نێرەکان بەشوێن یەکدا ڕائەکەن و ئەپەڕنە کۆڵى یەکتر ".

چاوەڕێ بوو ( هەتیوە شەواڵ حیز ) ە کەى ماڵەکەى پشتەوەیان بێ بۆلاى و  بچپێنێتە  گوێیاو  بڵێت -" هیچ  نیە خۆمانین "

داى لە دەرگاو نەسرین دەرگاکەى بۆکردەوە . هیچ بۆن وبەرامەیەکى نائاسایى لێ نەبیست .

ئەو هەر ژنەکەى جاران بوو .. بەس لەخەیاڵگەى ئەمدا گۆڕابوو . دەستى کردەوە بەپرسیارە دووبارەکانى هەمو ڕۆژەى  " کێ هات بۆئێرە ، کێ تەلەفونى کرد ، کێ پرسیارى ... کرد ، کێ ... ،کێ ... " ئێستا سەرى سوڕماوە ، نازانێـت ئەو دەنگە لەبیربکات کەلەچاخانەکەدا بیستى ، یان بەڕاستى نەسرین ... ، نازانێت تاکەى ئەو وەها لەم دڵەڕاوکێدا ئەژی ، لەهەمووى سەیر تر، نایشزانێت هەروەکو ڕۆژەکانى ڕابردووى سبەینێ بگەڕێـتەوە بۆچاخانەکەى ؟ یان کاتى ئەوەى هاتووە ئەوێیش تەرک بکات ...

ڕۆژەکانى دواتر بڕیارى یەکلایی کەرەوەى خۆیدا ، بڕیارىئەوەى :- باربکات و ماڵەکەى ببات بۆ ئەو گەڕەکە ڕاقیەى ناوەڕاستى شار کەبەم دواییانە بونیاتنراوە . لەم گەڕەکەدا هەموو ماڵێک دەزگایەکى کۆمپیوتەرى ورد بینى زیرەکیان خستۆتە سەروى دەرگاى حەوشەکەیان ، ئەرکى ئەم دەزگا بریتیە لە چاودێریکردنى هەڵسوکەوتى مرۆڤە مێینەکانى ماڵەوە ... ئەم دەزگانە کەبە پاسەوانى ئەمنى ئەخلاقى ناوئەبرێت خەرجى و تێچویەکى زۆرگرانى هەیە . بەڵام لەبەر پێداویستى لەلایەن خەڵکەوە و گرنگیان بۆمانەوەى شورا شەرەفیەکانى ئەو خێزانانە ، خاوەن ماڵەکان خەرجی لەدەمى خۆیان ئەگرنەوەو ئەیکەنە خەرجى ئەم دەزگا قورس و مەزنە ... ئەم جەنابەى لاى خۆیشمان بڕیارى دا ڕوبکاتە ئەو گەڕەکەو بەهەر حاڵێک هەیە دەزگایەکى لەو جۆرە بکڕێت .

                                        ***

حکایەتى ڕێکەوتن نامە هەستیەکە
من ئەو شەوە لەبارێکى زۆرئاسایدا بووم تاچومە سەرجێگەکەیشم ، هیچ شتێک ڕوی نەدا تائەو شەوەى لەشەوەکانى تر پێ جیابکەمەوە .. هەر کە چاوم چووە خەو سەرتاپاچەرمویەک هاتە ژوورسەرەکەم و سڵاوى کرد ، دەستێکى هەتیوانەى هێنایە سەرماو گوتى :

- " گوێبگرە  ، تۆیەکەم کەسیت من ئەم هەواڵە گرنگەت پێئەڵێم . دواهەم کەسیش ئەبیت ... لەوانەیە تاڕۆژى حکایەتەکە تەمەنت درێژنەبێـتەوەو بمریت ، لەوانەیشە ... ئەوە جێ ئەهێڵین بۆئەوەى خودا بڕیارى لەسەربدات . من بەڕێکەوتێک کەمەگەر هەرخودا بزانێـت چ حیکمەتێکى تیایە ، نێردراوم بۆلاى تۆ ، هاتووم بۆئەوەى پێت بڵێم :-  دواى پەنجاساڵی ترلەلایەن پیاوێکى قسەلەڕوى چاونەترسى وریاوە ، کە زەمانێک خۆى بەڕاستگۆترین پیاوى وڵات زانیوە ، حکایەتێکى ئەفسانەیى مەزنتان بۆئەگێڕرێتەوە ،  ئەم حکایەتە وەک دەقێکى پڕلەتەلیسم و نهێنى مشتومڕێکى زۆرى لێ ئەکەوێتەوە ، ماوەیەکى زۆر خەڵکى هەموو کیشوەرەکانى جیهان بەخۆیەوە خەریک ئەکات . ڕاستە ئەم پیاوەهەر سەربوردەى ژیانى خۆیتان بۆئەگێڕیـَتەوە ، بەڵام ئەشێت هێندە چیرۆکى گرنگ لەژیانیا هەبێـت کەئەو هەمووساڵەى چاوەڕوانى کردن بهێنێت . ئەوشەوەى بڕیار ئەدات بێـتە سەر شاشەى تەلەفزیۆن و حکایەتەکەى بۆبینەران بگێڕێتەوە ، ئەبێتە یەکێک لەشەوە مێژووییەکانى وڵات . لەسەرەتاى گێڕانەوەکەیدا ، هەموو ئەو وردەکاریانەى دەربارەى ڕۆژەکانى فەرمانبەرێـتى خۆی و ، هەڵسوکەوتەکانى لەچوارچێوەى ( ڕێکەوتننامە هەستیەکەى ) ناوفەرمانگەکەیدا بۆ بینەران ئەگێڕێتەوە  . هەر ئەوشەوە لەلایەن هەموو کەناڵە ناوخۆیى و جیهانى و ئینتەرنێتیەکانیشدا پەخشى ڕاستەوخۆئەکرێت ، هاوکات لەلایەن دیان وەرگێڕەوە دەگوازرێـتەوە بۆسەر زمانە زیندوەکانى ترى جیهان ، بۆ ئەوەى میللەتانى تریش بێبەش نەبن لە تێگەیشتنى ئەو  هونەرە کەم وێنەى کارگێڕی ، کەوەک داهێنانێکى زیرەکانەى بەرزى وڵاتەکەى ئێوە ئەناسرێت   .

لەکاتێکدا هەموو خەڵکى جیهان چاوى لەدەمى ئەو کادیرە بەئەزمونە ئیداریە ئەبێـت ، چاوەڕێن بزانن ئەو حیکمەتانە چیە کەپاش تۆزێکى تر ئەیدرکێنێـت ، ئەویش خۆى ئامادە ئەکات بۆبەرچاوى بینەران .. زۆربەنەرمی ، بە ویقاریى کەسێکەوە چاوەڕێ بێت بۆخەڵاتى نۆبڵى بپاڵێون ، دەست ئەکات بەگێڕانەوەى حکایەتەکانى ژیانى فەرمانبەرێتـى خۆى .

ئەڵێت:--

 "هەموومان لە فەرمانگەى (G.G.G) هەژدە فەرمانبەربوین ، بەجەنابى بەڕێو بەریشەوە ، بەڵام زیرەکانە کارى 180 فەرمانبەرمان ئەکرد ، هەریەکەیشمان لانى کەم داهاتى 180 فەرمانبەرى ترمان بەدەست ئەهێنا ، لەوانەى وا نەیانئەزانى هونەرەکەى ئێمە بەکاربهێنن  ... ئێمە هەرهەژدەکەمان ، بەسەرپەرشتى جەنابى بەڕێوبەر ، وەک ئەوەى دەزگایەکى کۆمپیوتەرى کارامە پێکەوەمان ببەستێتەوە ، یان کارئاسانیمان بۆبکات ، کارەکانمان زۆر بەجوانى ڕایى ئەکرد . 

هەموومان پێکەوە ستافێکى کارامەو لێزان و هونەرکارمان لێ پێکهاتبوو ، لەوجۆرە فەرمانبەرانە بووین کەهەریەکێکیان بەشى گیرۆدەکردنى وڵاتێک ئەکات ، ( وەک ئەوەى عەقڵێکى ئەلکترۆنى ورد  پێکەوەی گرێدابین ، بەدەم کارى یەکترەوە ئەهاتین و هەریەکەمان ئەوى ترمان تەواو ئەکرد) . متمانەیەکى سەیرمان لەنێواندا هەبوو ، کەسمان خۆمان بەدرۆزن نەئەزانى ، کەسیشمان متمانەمان بەهیچ کام لەهاوڕێکانمان نەبوو .. بۆگێڕانەوەى بچوکترین ڕوداو ئەبوایە تاوێکى باش سوێندمان بخواردایە تا بڕوامان پێبکەن .. بەڕێوبەرەکەمان هەرکە دەمى ئەکردەوە ئەیگوت " من زمانیشم ببڕن درۆناکەم " تەواو گومانیشى هەبوو لەوەى کەئێمە بڕواى پێبکەین . 

بەتێپەڕینى ڕۆژگار ، لەگەڵ سەرکەوتنمان لەهونەرەکەماندا فێرى چڵێسیەکى خراپی بەرتیلخۆری بوین ، سەرەتا بەکەمی زۆربچوک دەستمان پێکرد ، بەڵام هەرئەوەندە خۆشبوو دەممان لێیدا ، ئیتر هەموو ڕۆژێک ئەبوایە وەک هەناسە هەڵیمژین . خۆیشمان نەمانزانى چۆن لەکوتوپڕێکدا وا فێربوین . لێزانى و شارەزایمان مرۆڤى سەرسام ئەکرد ..! ( بەداخەوە زانکۆکانمان ئەوەندە دڵسۆزییان نەبوو  پێشنیارى چەند تێزێکى دکتۆرای لەسەربکەن ).

 وەک مامۆستا ڕۆژانە لە ڕێگاى  کارەکانمانەوە جەماوەرمان فێرى بەرتیلدان ئەکرد ، پاساوى جۆراوجۆرمان بۆئەهێنانەوە ، ڕازیمان ئەکردن بەوەى گەر ئەوبەرتیلە نەبێـت ئێمە ناژین ، کەئێمەیش نەژیاین ئیتر کارو بارى شارە خۆشەویستەکەمان ناڕوات بەڕێوە ..ئەمانگوت ئەم وڵاتە بەئێمە هابەپێوە ، کەئێمە وەستاین ئیتر ژیانیش لەودا ئەوەستێت ، خۆمانمان کردبووە فریادڕەسى ئەو خەڵکانەى کاریان ئەکەوتە لامان .. زۆرجار قسەمان لە سەرمەسەلەکانى وەک دڵسۆزى پیشەیى  ، دەستپاکی پیشەیى ، خزمەتکردنى وڵات و لەم جۆرە قسانەمان ئەکرد . لەسەرەتاى ڕوبەڕوبونەوەمان لەگەڵ هەر هاووڵاتیەکدا ، یەکسەر کەشێکى وامان لا دروست ئەکرد کە بە سوپاس و پێزانینێکى زۆرەوە خۆیان بەرتیلەکەمان بدەنێ ، پارەکەیان لول کەن و لەپەناوە بیخەنە گیرفانمانەوە . گەر بمانزانیایە کابرا چنگ نوقاوەو هیچى لێهەڵناکڕێت ، ئەوا بەمەبەستەوە دوامان ئەخست و ئەمانخستە سرەوە .. بۆئەوەى لەسرەى خۆیدا بتەزێت ..

هونەرەکەمان گەلێک پێداویستى دەرەکی ئەویست ، لەوانە
{ تۆڕێک ڕۆژنامەنوسی دۆستمان پەیدا کرد ، تایبەتمەندمانکردن بۆهەواڵ و چالاکیەکانى فەرمانگەکەمان . شاعیرى خاوەن وشەى پاراومان پەیدا کرد ..بۆئەوەى ئەوهەموودڵسۆزیەمان بکاتە بەشێک لەکەلەپوری ئەدەبی نەتەوەکەمان} 

ئێمە بەڕادەى لێزانیمان لەکارەکانى خۆماندا پێویست بوو گەلیش ڕازی کەین بەوەى گەر ئێمە نەبین کارەکانى وڵات ناڕوات بەڕێوە .

فەرمانگەکەمان زۆربە هێورى ئەم ڕەوتە ئاساییەى کارکردنى خۆى وەرگرت .. هەر دووسێ مانگ جارێک لەوەزارەتەوە ، نامەیەکى ( سوپاس و ڕێزلێنان )ی فەرمیان بۆئەناردین ، لەسەر باش بەڕێکردنى کارەکانى هاووڵاتیان .. جەنابى بەڕێوبەر ژێربەژێر زۆربەى ئەو کارانەى ڕایى ئەکرد کەبەڕۆژو بەپێی یاساو پێڕەوى کارەکە نەئەبوو بکرایە .. خوا تەمەنى درێژکات بەرامبەر ئێمەیش زۆر میهرەبان بوو ، هەموومان پێکەوە ، بەڵکو هەریەکەمان لەلاى خۆیەوە ڕێکەوتننامەیەکى تایبەتیمان ئیمزاکرد ، ڕێکەوتننامەیەک کە لە مێژووی مرۆڤایەتیدا هاوشێوەى نیە .

 ڕێکەوتن نامەکەمان لەسەر کاغەز نەنوسرابوو ، بەپێویستمان نەزانى ئیمزاى خۆمانى لەسەر دابنێین ، یان وەک نەریتى ڕێکەوتننامە بەبەند و مادەى ڕێکخراو  ڕونیبکەینەوە  ، بەڵکو هەریەکەو لەلاى خۆمانەوە پێیەوە پابەند بوین بەبێ ئەوەى هیچ قسەیەکیشمان لەسەرکردبێـت . پوختەى ڕێکەوتننامەکە ئەمە بوو :

{ جەنابى بەڕێوبەر هەرچى کردو وهەرچى خوارد ئێمە لەخوارەوە لێى نەکەینە هەرا ، بەهیچ جۆرێک  لاى کەسیش نەیدرکێنین × لەبەرامبەردا ئێمەیش هەرچۆن بوارمان هەبوو وەرگرین و ، بیخۆین و ، بیخەینە لاوە و جەنابی بەڕێوبەر بێدەنگ بێت لێى .. ئەگەر پاروەکەمان گەورە بوو ئەوا بەشێکى ئەویشى تێئەخەین ، گەر لەو بڕەیش زیاتر نەبوو کە بۆخۆمان بەڕەوامان ئەزانى ، ئیتر ئەویش بەمیهرەبانى خۆیەوە هیچمان لەگەڵ ناڵێـت و هەمیشە چاوپۆشیەکى هاوکارانەمان لێئەکات } 

ئەمە دەقى ئەو ڕێکەوتن نامەبوو ، کەنەبە نوسراو و نەبە زارەکیش دامان نەنابوو ، بەڵکوو بەشێوەیەکى هەستى هەریەکەو لاى خۆمانەوە هەستمان پێ ئەکرد و پێیەوە پابەند بوین . تاڕادەیەکى زۆریش هەستمان بەبەرپرسیارێتـى ئەکرد بەرامبەرجێبەجێبون و بەردەوام بونى ، هەم ئێمەو هەم جەنابى بەڕێوبەریش ڕاستگۆیانە پێوەست بوین بەجێبەجێبوونیەوە .. خوالەچاوى بەد بمانپارێزێت ، توانیمان وەک وەڵامێک بەپێداویستیەکانى ئەو سەردەمە ئەم هونەرە پڕبایەخەى کارگێڕی دابهێنین .

 جا گوێ بۆکۆتای قسەکانم ڕاگرن ، عاقیبەتى هونەرەکەمان وەک سەرەتاکەى خێرنەبوو  ، بەچارەنوسێکى خراپەوە کۆتایمان پێهات ، نەگبەتى سەرى لەجەنابى بەڕێوبەرشێواندو نەیهێڵا پێکەوە (کولێرەو ڕۆنەکەمان ) بخۆین .. ئەم کابرا هەرلەخۆیەوە دەستیکردە قسەى قەبەو قەڵەو و ، بەرزکردنەوەى دروشمى نەهێشتنى بەرتیل و گەندەڵی و ... ، ئیتر نەگبەتی گرتی و  کەوتە دواى مۆدەى ئەم جۆرە قسانە کە لەو ڕۆژگارەدا  شارو وڵاتى پڕکردبوو .. جەنابى بەڕێوبەر خۆی جیاکردەوە لەئێمە ، لەئامانج و پرەنسیپى ڕێکەوتننامە هەستیەکە لایدا ، ئێمەیش لاى خۆمانەوە ئەوەندە تەپڵمان بۆلێدا و گەندەڵیەکانیمان باسکرد ، ئیتر ئەو بەرپرسە مەزنانەى کەدواى ئێمە بوون بەهاوبەشى وازیان لێهێناو دەریان کرد لەپۆستەکەى " 

ئەمە کاکڵەى حکایەتە مەزنە کەیە ، ئەو حکایەتەى سەرتاپاچەرمووەکە پێی وتم :- "پێویستە پەنجاساڵى تەمەنت بەحەسرەتەوە چاوەڕێى بیستنى بکەیت " .

شەوى بینینى خەونەکەم بەدەم جگەرەخواردنەوە تابەیانى بیرم لێکردەوە ، باوەڕم وابوو هەرکە ئەم حکایەتە ئەگێڕێتەوە هەمووبینەران و بیسەرانى  ئەبنە دووبەشەوە :-

بەشێکیان پێى وایە کۆمەڵێک قسەى پڕو پوچەو ئەوەناهێنێـت تابەدیاریەوە دانیشیت و  گوێى لێبگریت ، یان لەوڕێنەى گێلەپیاوێک زیاتر نیە .. وەک ئەو هەموو وڕێنانەى ڕۆژانە دەزگاکانى ڕاگەیاندن بازاڕی خۆیانى پێ گەرم ئەکەن .

بەشەکەى تریش پێى وایە پڕە لەحیکمەتى بەنرخ .. پێویستە بەوردبینیەوە گوێى لێبگیرێت . 

پێتان سەیرنەبێـت گەر بڵێم ، نەیان هێشت خەونەکەم چلەى بچێت ، نەیانهێشت وەک زانیاریەکى ئەستێرەناسانە بەچوارکەسى بفرۆشمەوە . ڕۆژنامە محەلیەکانى خۆمان کردیانە هەرا ، هەر ئەوەندە باشبو هەواڵی گەندەڵی یەکێک لەبەڕێوبەرەکانى شار بڵاو بوەوە ، ئیتر بوو بە  بیگرەو بەریمەدەیەک سەگ خاوەنى خۆى نەناسێت  .. هەروا ڕۆژنامەبوو پەلامارى ئەدا و پەیامنێرو ڕیپۆرتێرەکانى خۆى ئەنارد بۆئەوەى نهێنیەکانى گەندەڵی لەو فەرمانگەدا بخاتە پێشچاوى خوێنەرەکانى . پێش بڕکێیەکى گەرمی کات دەستى پێکرد لەنێو ڕۆژنامەنوسە فزوڵیەکانى شاردا ، هەریەکەو نهێنیەک ، نەخشەیەک ، هونەرێک ، داهێنانێکى گەندەڵی لەو فەرمانگەدا ئاشکرا کرد زۆر مەزنتر لەوەى من لەخەونەکەمدا پێم وترا ، گەلێک زانیارى وردیان داینێ لەسەر ئەو هونەرو وردەکاریانەى لەم فەرمانگەیەدا بەکارهێنرابوو ، هەریەکەیان سەدانجار زیرەکانە تر بوو لەوەى پیاوى ناوحکایەتى سەرتاپاچەرمووەکە پێی وتم . هەرچى دەکۆشام نەمئەتوانى بارو دۆخەکە هەزم کەم ، ئەوەى لەخەونەکەمدا بڕوام پێنەئەکرد لەواقعدا هاتە پێشچاوم  ..  من ئێستا گەیشتومەتە ئەو بڕوایەى خەونەکەم هەمووبەهایەکى خۆى لەدەست داوە .. زانیاریەکى تیانەماوەتەوە ئێستا بشێـت وەک هەواڵێکى ( کەس نەبیستوو )   پێشچاوى خەم  .. شتێکم نەماوەتەوە بۆئەوە بشێـت بەکەسى بڵێم ..

                                   ***

چیرۆکەکانى بازاڕ
***

بازاڕ
ئەڵێن باپیرم پێش ئەوەى بمرێت وتویەتى " بۆئەوەى ژیانمان لەفەرامۆشکردن بپارێزین پێویستە هەموو ڕوداوێکمان بکەینە حەکایەت "

ئەویش هەر لەم بازاڕەى ئێمەدا زۆربەى چیرۆکەکانى خۆى ئەچنى   ، چۆن ئێستاکە بەشێکى زۆرى تەمەنمان لەبازاڕدا بەسەرئەبەین .. لەبازاڕدا هەریەکەمان چیرۆکێک دروست ئەکەین و لەهەمان کاتیشدا  دەبینە پاڵەوانى چیرۆکەکانى ئەوانى تر   ، من بۆچیرۆکێک ئەچمە بازاڕو تۆیش بۆچیرۆکێک ..و هەموو ئەوانىىتریش ... 

باپیریشم بۆچنینى ئەو ڕوداوانەى کەوا 99،9% خۆبەخۆی و بێ بیرکردنەوەى پێش وەخت ڕوئەدەن ،  تەمەنێکى بەنوسینیانەوە بردەسەر .. خۆى گوتەنى کارى لەسەر ئەو چیرۆکانە ئەکرد کە بەیاساکانى ڕێکەوت وگەمژەیى ژیان پێک ئەهێنن ... یادی بەخێر..  هەتا مردیش  هەر بەڕوداوەکانى بازاڕەوە ئیلهامى نوسینی بۆئەهات   .. نەوەک حەسەنى قزڵچى بوو ...نەوەک فیردەوسى و ... زیاتر لەو جادوگەر و فاڵچیانە ئەچوو کەدۆعاى تاڵیى و شیرینی ئەکەن ، ئەوانەى کارەکتەرەکانیان کۆڵان بەکۆڵان بەشوێنیاندا ئەگەڕێن تائەیاندۆزنەوە ، باپیریشم نەئەگەڕا بۆئەوەى بابەتى چیرۆکەکانى بدۆزێتەوەو بیان نوسێت ...هەمووجارێک چیرۆکەکان خۆیان ئەهاتنە گەروى پێنوسەکەیەوە . ئەو بەو کەڕی و کاسیەى خۆیەوە زۆر هەوڵى دابوو چیرۆکەکانى ڕۆژگارى خۆى تۆمار بکات ، بەو جۆرەى کەخەیاڵ و زەوقى ستاتیکى خۆى ڕێگەى پێبدات بیان نوسێتەوە  ... بەڵام بەر لەوەى نیوەى کارەکەى تەواو بکات مرد ... مردو زۆربەى ئەو چیرۆکانەى کەبڕیارى دابوو بیان نوسێت لەدەستى چوو .. وەک ئەو ماسیانەى نایەنە ناو تۆڕى ماسیگرە کەم بەختەکانەوە ...

***

                          منداڵە عارەبانە چیەکە 

دایکى پێی وت : " کوڕە شیرینەکەم بڕۆ بۆکارەکەت و زیرەک بە ، داهاتى تادەڕۆژی ترى داهاتى کارەکەت  ئەدەینە سەرپۆشێک بۆ ( س ) خوشکت ، دواى ئەویش  پاسکیلێکی بۆخۆت پێ ئەکڕین "

دواى ئەم قسانەى دایکى وێنەى ئەو پاسکیلە چاوەڕوان کراوە لەخەیاڵیدا هەر ساتەو ڕەنگێک بوو ، ساتێک پێش بڕکێى پێ ئەکردو پۆلى هاوڕێکانى پێ جێ ئەهێشت ، ساتێکى تریش بەباڵە خەیاڵیەکانیەوە بەچواردەورى شاردا ئەخولایەوەو خێرا خێرا  پایدەرەکانى ئەسوڕاند .

بەیانى زوو هەڵیان ساند وناردیان بۆکار ، خۆى کوڕکردبوەوەو توند قاچى  لەزەویەکە گیرئەکرد بۆئەوەى تواناى پاڵنانى عارەبانەکەى زیاتربێت ، تابەرز بونەوەى خۆرى چێشتەنگاو زۆرلەو کۆڵان و شەقامانەى شاری بەسەرکردەوە کەهەمو ڕۆژێک کارى تیائەکرد ،گەڕاو ..گەڕا ..تاماندوبون وزەى دەمارەکانى قاچى خاوکردەوە ، بە سەرەتایەکى ناخۆش دەستى پێکرد ، ئەمڕۆی لەهەمو ڕۆژێک وشک ترو بێ خێر تربوو ، تەنها چوار باریان پێ هەڵگرت ، پارەى پەنچەرى تایەیەکى عارەبانەکەى لێداو شتێکى واى لێ نەماوە تا بیباتەوە بۆدایکی  . ژانە سەرى ماندوێتى وبێزارى کاردەست نەکەوتنى وای لێکرد خەریک بوو تواناى پاڵنانى عارەبانەکەى لەدەست ئەدا ، بەخەیاڵى ڕوبەڕوبونەوەی چاوەڕوانیەکەى دایکیەوە بوو  گۆشەى پێشەوەى عارەبانەکەى دای لە ڕانى منداڵێکى پۆشتەو جوان کەبەدەستى دایکیەوە بوو ، دایکێکى بەویقارى سەنگینى هەبوو ، لاى لێکردەوەو بەڕوگرژیەوە پێى وت  "  دەک کوێربیت ... " .

 ڕۆیشت و لەو تەنگانەیشى دەربازبوو ، سەرنجى دابووە ئەو پاسکیلە تازە جوانە ی بۆفرۆشتن دانرابو ، کۆشینێکى ڕەشى جوان و نەرمىلەسەربوو ، بریقەى ویلە ئستیلەکەى خەیاڵ و سەرنجى ڕاکێشاو بردى  ، چوو سوارى بوو ، پێى خستە سەرپایدەرەکانى و بەئاسمانى خەیاڵ وئارەزوە چەپێنراوەکانیدا  هەڵفڕی .. ئاسمانێکى تەختى چۆڵى لەبەردەمدا واڵابوو بۆ ڕانینى ، لەئاسمانەوە  شارى زۆر جوانتر لێوە دیاربوو ، گەیشتە سەر باخچە سەوزە کانى یارى کردن ، کەنارە ڕازاوە کانى شار . بەبەردەم کۆشکە ڕەنگاو ڕنگەکاندا تێپەڕى ، بەدەم شەقەى شاباڵەکانیەوە ئاسمانى شارى تەی ئەکرد ،  بەشانى گەواڵە هەورەکاندا تێپەڕى و هەموو شار کەوتنە ژێرسێبەرى باڵەکانى ، لاربوەوە بۆئەوەى لەئاسمانى سەر حەوشەکەى خۆیانەوە لەگەڵ دایکى بدوێـت بەڵاًم هەم لوتى عارەبانەکەى گیرکردەوە لەمێزى بەردوکانێک ، وەختێک کابراى خاوەن دوکان تێى خوڕى و وتى " هۆو ..ئاگات لەخۆت بێت " واى زانى بەزۆر دەستى گرت و  لەبان پاسکیلەکەى دایگرت ، ئەگەر ئەو نەبوایە جارێک دانەئەبەزی ، تا تاسەى لەسواربونى نەشکایە هەردا نەئەبەزی .. 

***

سۆزانەى سمت خڕ
تەنورەیەکى شینى تەسکى  لەپێ کردبوو ، چاڵاى پشت ئەژنۆى وەک وەک لەتە سێوێکى قاژکراودەمی دابوەوە  ، تیشێرتێکى پرتەقاڵى ناسکیش بەسەریا ، لەرەى مەمکە قوتەکانى لەژێرتەسکى تیشێرتەکەدا ئیسپرنگى ئەکرد ، بازۆڵە بێتوکەکانى ڕوت وسوروسپی وجوان  پیرو گەنج بەبینینى ئەهاتە جۆش  . بەباریکە کۆڵانى کەمالیاتەکاندا هات بۆئەوەى تەماشایەکى ئەو جلە تازانە بکات کەلەدورەوە سەرنجیان ڕاکێَشا ، خەریکى تەماشا کردنى ئەو کراسە سورە بوو کە سەرنجى ڕاکێشا ، وەک ئەوەى دووپشکێک پێوە بدات قورنجکێک لەسمتى گیرا ، ئازارێکى کوتوپڕی سەختى تێکەڵ بەتەریقی و بێزهاتنەوە توڕەى کرد ،  دوکانەکەى جێهێشت ، بەبێ دەنگیەکەوە لاى کردەوە ، ئەوى بینى بەخێرایى ئەڕۆیشت  و بەلاچاو سەیرى ئەکرد ، دیاربوو لەوە ترساوە کەئەم لێى بێـتە دەنگ ، بەڵام ئەم لەشەرما ... 

بەکۆڵانەکەدا بەرەو خوارکەوتە ڕێ ، دووکوڕى تر شانیان لێگرت ، خۆى خاوکردەوە بۆئەوەى بکەویـَتە دوایانەوە ، بەحەسرەتێکى گەنجانەوە یەکێکیان پێى وت "  ئەڵڵااااا لەو  قونە جوانە .." وەک ئەوەى بەفراوێکى سارد بکەن بەسەریا هەموو گیانى تەزى ، جوڵەى قاچەکانى خاوبوەوە ، سەیرى ئەملاو لاى خۆى کرد ، زانى کەسێکى واى لێوە نزیک نیە تاقسەکانى ئەو کوڕەى بیستبێـت ، تۆزێک ئارام بوەوە ، ئارامیەک کەبێدەسڵاتى لەبەر دەم توڕەبوندا پێى بەخشی بوو .. دەیویست بەڕاڕەوێکدا ، شەقامێکدا ،کۆڵانێکدا ، ...بڕوات کەسێکى ترى لێنەبێـت ،بەڵام مەحاڵ بوو ، شەقامێکى واچۆڵ تەنها لەو کاتانەدا دەست ئەکەوێت کەشارێک بڕیارى کۆڕەوبدات ... خۆزگەى بەبازاڕێک ئەخواست  بەتاڵ بێت لەبسێن وبفرۆش  ... پەشیمان بوەوە لەهاتنى بۆبازاڕ ، لەخۆگۆڕینی و ڕازاندنەوەى جەستە جوانەکەى کەخۆیشى چێژى لەوجوانیە ئەفسوناویە ئەبینى ، حەزى ئەکرد ببێًـتە سکڵێکى سورو بچزێتە هەمووئەو دەست ودەم وچاوە چڵێسانەدا کەبوبونە سەرچاوەى بێزارکردنى  ، ئەو هەوەسبازانەى کەئەیانەوێـت بۆچرکەیەکى چێژى تایبەتى خۆیان ، بونى مرۆییانەى ئەم قوت دەن ، وایزانى گەرکەنارە پڕقوڕو لیتەکەى بازاڕى گرت ئیتر بەسڵامەتى دەرئەچێـت ، بێئاگالەوانەى لەبۆسەى پوزە نەرمو پەنێرئاساکەیدابون ، گەیشتە لاى دوکانێکى میوە فرۆش ، جوان هەڵچنینى سەبەتە پرتەقاڵەکەى سەرنجی ڕاکێشا ، بەنیازى نزیکبونەوەو کڕینى هەڵوەستەیەکى کرد ، نەرمەى ڕانى تەڕ بوو ، سوتایەوە ، هەستى کرد توشى ئازارێکى لەناکات بوو .. لەتاو ئازارى قاچى و ئەو ئاوەى کەنەیزانى چیە هیچى نەئەبینى .. هەتائەو کاتەیش دکتۆرەکە لەخەستەخانە پێى وتبوو تێزابیان پیاڕِژاندویت هەرنەیزانى ئەو ئاوەى سوتاندى چی بوو ؟  ئێستا دواى تێپەڕینى ماوەیەک بەسەر ئەو ڕۆژەدا هەرچەندهەوڵیدا نەیزانى بۆئەبێـت کەسێک مەبەستى بێـت تێزاب بکاتە پوزیدا ، ئەشێت پوزە چەرمو جوانەکەى ئەو زیانى بۆکێ بوبێت ، یان سوتاندنى چ خزمەتێک بەئەوانە دەگەیەنێت کەکردویانەتە ئامانج ، لەو کاتەوە کەقاچى ڕوت ئەکات ئیتر وا خۆى ئەبینێتەوە کەبەرەو پیرى شەڕێکى ترسناک ئەبێتەوە ، شەڕێک ئەو تەنها چەکێک کە هەیبێت جوانى پوزو پاژنە خڕەکەیەتى .. ئەوانیش شمشێری شەرەف .. ئەم خۆیەتى و ناسکى جەستەیەکى نەرم و نیان  .. ئەوانیش سوپایەک پیاوى خاوەن غیرە و شەرەفی  شمشێر بەدەست .                                         

***

ئاوێنە
لەژێرسەرپۆشە تەنکەکەیەوە سەیرى بنچکى چەرمووبوى تاڵەکانى موی قژى ئەکرد ، ڕومەتى چرچ ولۆچاوى بوو ،چاوەکانى کەوتبونە قوڵایى خوار تەوێلێکى چرچى سێ لۆچ تێکەوتو ، دەمارەکانى لاملە چرچەکەى خۆیان بۆژماردن ڕەپ کردبوو ، سینەیەکى ڕەقى شۆڕ ، بێ شوێنەوارى ئەومەمکانەى کەخۆیشى نەیزانى چیان لێبەسەر هات و چۆن واپیری سەرنگونی کردن ، سیەکانى پڕکرد لەهەناسەو ئاخێکى بەکوڵی لێدروست کرد ، تکەى فرمێسکێکى گەورە بەسەر گۆنا داتەپیوەکەیدا هاتە خوار ، هەستى کرد تەمەنى ڕۆیى بێئەوەى هیچ کام لەئاواتەکانى بێـتە دی ، لەوڕۆژەوە ژنەقەرەچەکە ناولەپى خوێندەوەو پێى وت  "  هێڵەکانى ناودەستت ئەڵێت : ژیان لەباوەژنێکى دڵڕەق خراپتر چەپۆکە سەرەى کردویت ، لەوە ناچێت داهاتوی تەمەنت بەختەوەر تربێت  لەڕابردوت "

تەنها سەرمایەیەکى جوانى لەش ولارى بوو ، ئێستا بۆى دەرکەوت پیرى ئەوەیشى لێزەوت کردووە ، بەتوڕەیى کەسێکەوە عەسابی خۆى لەدەست دابێـت ئاوێنەکەى لەدیوارەکە کردەوە و کوتایە زەویەکەدا ، تەقەو زڕەى شکانى ئاوێنەکە گەیشتەوە ژورەکانى تر  . بانگیان لێکرد "  دایکە گیان ئەوە چی بوو ..بۆ وات کرد ؟ "

بەلەنجەو لاری کچۆڵەیەکەوە  بەرەو ڕوی دایکی هات و ئەبڵەقانە سەری لەکردارەکەى سوڕمابوو  ، هەرچاوێکى هەزار پرسیارى گوماناوى لەخۆیدا هەڵگرتبوو ، سەرسوڕمان هەر لەپەنجەکانى پێیەوە تاتەوقی سەرى گرتبوەوە ، ئەبێت چ نهێنیەک لەنێوان ئەم ئاوێنەو دایکیدا هەبێـت ... ڕۆژى دوایى کەچووە بازاڕ ئاوێنەیەکى گەورەى پەمەیى جوانى کڕی کەلەچوارچێوەیەکى دڵدا بوو ، خەریکى هەڵواسینى بوو لەشوێنى ئاوێنە کۆنەکەدا ،بینى دایکى لەژورى ماڵەوە بەتیلەى چاوەکانى ئەمى خستۆتە ژێرچاودێری خۆیەوە : وتى "  تەماشاکە دایکە گیان چ ئاوێنەیەکى جوانم کڕیوە  "  دایکشى بێدەربەستانە بەساردوسڕی پێى وت " پیرۆزى خۆت بێت کچە شیرینەکەم ... من شکاوەکەم بەسە "

***

کەویستى لەجادەکە بپەڕێتەوە
لەوەتەى خۆى ناسیوەتەوە تواناى هەستانى نیە ، لاى ئەو جوڵەو خێرایى مانایەکى جیاوازتری هەیە  ، مانایەک لێوان لێو لەگۆجى و ئاستەنگى .  هاوڕێکانى .. منداڵیان بەدەم ڕاوڕاوێن و وەرزش و دووگۆڵیەوە بردە سەر .. ئەم هەر نەیتوانى هەستێت .

ڕۆژەکانى تەمەنى :- بەهەمو لاشەى پان و پۆڕیەوە زەویەکەى ئەماڵى ولەگەڵ خۆیدا پاکتاوی ئەکرد..  هەرچى پیسی ودارو بەردێکى بەرکەوتایە لەگەل َخۆیدا لولى ئەکردوو ئەیخشاند  ، داواى خواردن وخواردنەوەى ئەکرد ،  ئەڕیە ژێرخۆی وخۆى پیس ئەکرد ، حەزى ئەکرد هەستێت و وەک ئەوان دواى تۆپەکە بکەویـَت ، بەشوێن ئەو سەگە بەرەڵانەدا ڕابکات کە لەگەڕەکدا وێڵ وێڵ ئەسوڕانەوە .. هەتا گەورەیش بوو هەر بەئاواتى تاوێک ڕاکردنەوە بوو . 

شەوەکانى تەمەنى :- سێبەرێکى ڕەشى ژیانى ڕۆژانەیەتى ، بەتۆزێک گۆڕانى ورد وردە وە ،،شەوانە کەسێکى دەست ناکەوێت داواى ئاوى خواردنەوەى لێبکات ، گەرخۆى پیس کرد ئەوتەنها کەسەی کەچاوەڕێى شۆردنى لێئەکات نوستووە ..

بەسەر عارەبانەیەکى کەم ئەندامیەوە بوو ، وەختێک هۆرنى ئۆتۆمبیلەکە ڕایچڵەکاند نیوەى جادەکەى بڕیبوو ، تواناى گەڕانەوەى نەمابوو ، بەهەردوو دەستى یەک پشوو تایەکانى ئەسوڕاند بۆئەوەى زووبگاتە ئەوبەرەوە ،..بیب...بیب...ئۆتۆمبیلێک ودووان وچوارو زیارتیش دوای یەکیان گرت ولوتیان ناوە سەرشانى ڕاستیەوە .ئەوان پەلەیان بوو خێرا جادەکەیان بۆچۆڵ کرێت ، ئەمیش پەلەى بوو زووخۆى بگەیەنێـتە ئەوبەرو لەمەترسی بونە ژێرەوەیان خۆى بپارێزێت ، هەستى کرد ئەوە هاتن وپێى گەیشتن ..  یەک چرکەى تر لێدانى بەهێزى ئەو ئۆتۆتمبیلە ڕەشەى کەگرمەى بزوێنەرەکەى ناومێشکى ئەلەرزان بەچاوى خۆى ئەبینێ .. گەیشتە ئەوبەرو تەماشاى کرد چۆن لەدواى ئەوەوە هەمو ئۆتۆمبیلەکان بەچەند چرکەیەک تێپەڕین ، گەر ئەو نەبوایە ئەبێـت چەندى تر ڕێگایان ببڕیایە ،  ئەو کات زانى چۆن بوەتە کۆسپی سەر ڕێگاى تێپەڕینى خێرایی ئەو کەسانەى کەهەر پەلەى تێپەڕینیانەو بەهیچییش ناگەن . ئەم بێ پەلە پەل لەئاستێکى خاوی جوڵەدا چەقیوە .. بێباک لەخێرایى و پەلەپەلی خەڵکانى تر .

ناوى ئەو کتێب و بڵاوکراوانەى لقی کەرکوکی یەکێتی نوسەرانی کورد پاش کۆنفرانسی ئازادی بەچاپى گەیاندون جگە لەگۆڤارى گزنگ کەبەردەوامە.

1.
چیرۆکستان 
دەق و ڕەخنە 
حەمەکەریم عارف

2.
کەرکوک و پاکتاوى ڕەگەزی 
دیکۆمینت 
و : ڕەعد بابان 

3.
مانفێستەکانی پوچى 
هۆزان 
مەهدی زریان 

4.
شیعرى هەڵبژاردە بۆمنداڵ و  گەورە 
هۆزان 
لەتیف هەڵمەت 

5.
بەرەو شێت بوون 
هۆزان 
عومەر سەیدە 

6.
دڵۆپە 
هۆزان 
یوسف لەتیف 

7.
ماچ 
کۆمەڵە دەق 
بەکردەروێش 

8.
چاوبڕکێى سەرزورگەکان 
چیرۆک 
حەمە سەعید زەنگنە 

9.
داوەتی کۆچەریان 
چیرۆک 
حەمەکەریم عارف

10.
ناسنامەى دەق 
ڕەخنەو لێکۆڵینەوە 
د . فواد ڕەشید
11.
شرۆڤەیەک لەبازنەدا 
گوتارو ڕەخنە 
سەردار جاف

12.
تەکنیکی گێڕانەوە لەچیرۆکەکانی مارف بەرزنجیدا 
لێکۆڵینەوە 
شوکریە ڕەسوڵ 

13.
گەڕڕنەوە بۆحەیفا
چیرۆکی وەرگێڕراو 
ئەحمەد عارف 

14.
سۆسیۆلۆجیاى شیعرى کوردی 
لێکۆڵینەوە 
د. ئازاد عبدالواحد کەریم 

15.
لەهەردەکانی کوردستانەوە بەرەو بیابانی عەرەب 
ڕۆمان 
جەلیل محەمەد شەریف
16.
بانێژەى خەمەکانی شارەکەم 
هۆزان 
بورهان بەرزنجی 

17.
عەورەتی گەڵا
هۆزان 
سیروان ناشاد

18.
هونەرى ڕۆژنامە نوسی لەگۆڤارى نزردا
لێکۆڵینەوە 
شوان خورشید
19.
ژوانی عەشقدارى 
شانۆگەرى 
وریا شەهاب 

20.
ئۆپەرێـتەکانی هەزارەى سێیەم 
هۆزان 
بورهان ئەحمەد 

21.
ئێوارەیەک نایەمەوە 
هۆزان 
لەتیف فاتیح فەرەج 

22.
سیفرى ئاگر 
هۆزان 
کەریم دەشتى 

23.
لەڕوانگەى زمانناسیەوە 
لێکۆڵینەوە 
و : د: ئازادئەمین باخەوان 

24.
گورگ 
چیرۆکی وەرگێڕراو
و : عەلى بەرزنجی و خالد مجید فتحولله

25.
زریوەى ئەستێرە دەسرڕزەى زامە 
هۆزان
ستارئەحمەد عەبدولڕحمان 

26.
داستانالێداناگازخاناکەرکوک  ل ساڵا 1969
داستان 
وەێفی حسن ڕدێنی 

27.
دار زەیتون 
چیرۆک 
فەیسەڵ تاهر هەمەوەندی 

28.
یاریزانی شەترەنج 
ڕۆمان 
و : محەمەد سابیر  مەحمود
29.
ئەو وشانەى دڕبەتاریکە شەو دەدەن 
وتار 
لەتیف هەڵمەت 

30.
یونس نەمرە خۆشەویستى خاک  و مرۆ 
هۆزان
و : ئەحمەد تاقانە 

31.
کورد و ڕەگەزی ئارى 
لێکۆڵینەوە 
مەلاجەمیل ڕۆژبەیانی 

32.
هجرە الگائر الازرق 
شعر
عباس عسکر

33.
دەروازەیەیکی مێژویى بۆمافەکانی مرۆڤ 
لێکۆڵینەوە 
کامەران 

34.
ئەشکەوتی خوێن 
ڕۆمان 
سالار ئیسماعیل سەمین
35.
مەرگی نوسەرو چەندباسێکی دیکەى ئەدەبی و ڕۆشنیرى 
ئەدەبیات و ڕۆشنبیرى 
حەمەکەریم عارف 

36.
منداڵێک بووم لەکوردستان 
چیرۆک 
و : عومەر عەلى شەریف 

37.
خۆشنوسانی کورد
خۆشنوسی 
عبدوالستار جبارى 

38.
بەرسیلە عیشقێ بۆخودا 
شیعر 
ئاوێزان نوری 

39.
مانگ 
شیعر 
و : هیمەت کاکەیى 

40.
چەمک و ستاتیکاى شوێن لەئەدەبدا 
لێکۆڵینەوە 
سەباح ئیسماعیل 

41.
ئەرشیفەکانی فیراق 
شیعر 
شێخ ێدیق
42.
ئەونامانەى بەفرمێسک نوسراون 
نامە 
ئا : لەتیف فاتیح و ئاکۆمحەمەد شوانی 

43.
هەقایەتی داپیرە 
چیرۆک بۆمنداڵان 
و : هێمن دەلۆیى 

44.
دەروازەیەکی مێژوییانە بۆڕوداوەکەى 1959
مێژوو 
سمکۆبەهرۆز محەمەد 

45.
کوردلەسێبەرى خیلافەتی عەرەبیدا 
لێکۆڵینەوە 


46.
زەمەنێک بۆخەم 
شیعر 
داناعەسکەر 

47.
گەڵا ڕژاوەکان 
ڕۆمان 
و : عەلى بەرزنجی 

48.
کچەکانی حەوا 
چیرۆک 
سەبریە ئەحمەد حەمە – سەبا
49.
کرمەزاڵ 
شیعرى بیانی 
و : ێابر شاکرمەولود 

50.
گێژاو 
چیرۆک  
موعتەسەم ساڵەیى 

51.
ئەفسونی ئاوێنە ڕەشەکە 
چیرۆک 
حەسەن نازدار 

52.
یارێکم هەیە لەخۆمدا 
شیعر 
عومەر عەبدول 

53.
هاوارێک هەر لەتەم ئەچێت 
شیعر 
گۆریان 

54.
شارێکی قاوەیى 
کۆمەڵە چیرۆک 
و : عەبدولله مەحمود 

55.
کورد و چەند بابەتێکی مێژوویى 
لێکۆڵینەوە 
هاشم عاسی کاکەیى 

56.
کەرکوک شارى قەڵاو ئاگروخوێن
لێکۆڵینەوە 
علی محمود محەمەد 

57.
گەشتێک لەنێوان مانگ و دەریادا 
شانۆگەرى 
و : عبدالکریم حاجی محەمەد 

58.
شەوە خوێناویەکەى ژورسەرى دایکم 
کۆمەڵە چیرۆک 
محەمەد  حسێن
یەکێتى نوسەرانی کورد

لقى کەرکوک

